
თავდაპირველად, ინკლუზიური განათლება ძირითადად ორიენტირებული იყო შეზღუდული 
შესაძლებლობების მქონე პირებზე და მათი სწავლის სირთულეებზე. ეს აქცენტი ნათლად ჩანს 
როგორც საკანონმდებლო დოკუმენტებში, ასევე, პრაქტიკულ სახელმძღვანელოებში (Booth, 
2000; Ainscow, 2008; Göransson, et.all, 2014). ბოლო წლებში კი ინკლუზიური განათლების 
კონცეფცია გაფართოვდა და მოიცვა სხვადასხვა მიზეზით მარგინალიზაციისა და გარიყვის 
რისკის ქვეშ მყოფი მოსწავლეები (Nilholm, et. All, 2017). აღნიშნული რისკის მიზეზი 
სხვადასხვა კონტექსტში შეიძლება იყოს სქესი, რასა, ეთნიკური წარმომავლობა, ენობრივი 
ბარიერი, მზრუნველობის სტატუსი, სოციოეკონომიკური სტატუსი, სექსუალური 
ორიენტაცია თუ რელიგია. ამგვარი ფართო მიდგომის ერთ-ერთი მთავარი მიზეზი ის არის, 
რომ ამ ფაქტორებიდან ბევრი მოქმედებს კომბინაციაში და შეიძლება საბოლოოდ გამოიწვიოს 
კონკრეტული მოსწავლის მარგინალიზაცია ან გარიყვა. მხოლოდ ერთ ფაქტორზე 
ფოკუსირებამ კი შეიძლება გამოიწვიოს არაზუსტი დაშვებები განმანათლებლების მხრიდან. 
ამ კონტექსტის გათვალისწინებით ცხადი ხდება, რომ ინკლუზიური განათლების პოლიტიკა 
არ უნდა შემოიფარგლოს მხოლოდ სპეციალური საგანმანათლებლო საჭიროებების მქონე 
მოსწავლეების განათლებით, რადგან ინკლუზიური განათლება უფრო მეტია, ვიდრე ზრუნვა 
მოსწავლეთა მხოლოდ ერთი ჯგუფის მიმართ და ეხება თანაბარ შესაძლებლობებს ყველა 
მოსწავლისათვის მათი მახასიათებლების მიუხედავად. მსოფლიოში, ინკლუზიურ 
განათლებასთან დაკავშირებული კანონებში მთავარი ფოკუსი არის შეზღუდულ 
შესაძლებლობებზე ქვეყნების 79%-ში, ენობრივი უმცირესობების წარმომადგენლებზე 60%-
ში, გენდერულ თანასწორობაზე 50%-ში, ხოლო 49%-ში ეთნიკურ უმცირესობებზე (UNESCO, 
2021). ინკლუზიის ამგვარი ხედვის ერთ-ერთი პირველი განსხეულება იყო 2004 წელს 
შოტლანდიაში მიღებული „სწავლისთვის დამატებითი მხარდაჭერის აქტი,“ რომელმაც 
ტერმინი „სპეციალური საგანმანათლებლო საჭიროებები“ ჩაანაცვლა „სწავლისთვის 
დამატებითი მხარდაჭერის“ ცნებით. ცვლილების იდეა იმაში მდგომარეობდა, რომ ნებისმიერ 
მოსწავლეს შეიძლება დასჭირდეს დამატებითი მხარდაჭერა და ინდივიდუალიზებული 
მიდგომა სხვადასხვა მიზეზიდან გამომდინარე. ეს საჭიროებები კი შეიძლება შეუმჩნეველი 
დარჩეს სკოლას, თუკი, ინკლუზიურ განათლებაში შეზღუდულ შესაძლებლობებზე არსებული 
ფოკუსი არ გაფართოვდება. თუმცა, სფეროს ზოგიერთი ექსპერტი ფრთხილად ეკიდება ამ 
გაფართოებულ მიდგომას, რადგან ხედავს სპეციალური საგანმანათლებლო საჭიროებების 
მქონე მოსწავლეების კონკრეტული საჭიროებებისა და უფლებების უგულებელყოფის რისკებს. 
ასევე, ზოგიერთი ავტორი ყურადღებას ამახვილებს, რომ ყოვლისმომცველი მიდგომით არ 
უნდა დაიკარგოს და გაიფანტოს  სპეციალური განათლების სფეროში აკუმულირებული 
ექსპერტიზა. 

მიუხედავად საერთაშორისო პოლიტიკისა და 
კანონმდებლობის აშკარა დაახლოებისა ინკლუზიური 
განათლების დღის წესრიგის ირგვლივ, კვლავ 
დებატების საგანია, თუ როგორ განიმარტება 
ინკლუზიური განათლება და რა წარმოადგენს 
საუკეთესო პრაქტიკას. ტოლერანტობაზე, 
მრავალფეროვნებასა და თანასწორობაზე 
მიმართული საგანმანათლებლო სისტემის 
ღირებულება მეტწილად გაზიარებულია ყველა 
ჩართული მხარის მიერ, თუმცა, ჯერ კიდევ სადავოა ის 
საშუალებები, რომლითაც ეს მიიღწევა. 

იმისათვის, რომ განვმარტოთ ინკლუზიური 
განათლება, თავდაპირველად საჭიროა იმაზე 
დაფიქრება, თუ რა არის ინკლუზია. 1980 -იან წლებში 
ინკლუზიის ცნებამ შეცვალა ადრინდელი ტერმინი 
„ინტეგრაცია,“ რომელიც გამოიყენებოდა 
სპეციალური საგანმანათლებლო საჭიროების მქონე 
მოსწავლეების საჯარო სკოლებში განთავსების 
კონტექსტში. ინტეგრაცია ეფუძნებოდა ასიმილაციის 
მოდელს და აქცენტი კეთდებოდა ცალკეული 
მოსწავლეების მხარდაჭერაზე, რათა ისინი 
მორგებოდნენ სასკოლო ცხოვრებასა თუ სასწავლო 
პროგრამას, თავად ამ ელემენტების მოდიფიცირების 
გარეშე. ტერმინ „ინკლუზია“ -ს ყურადღება 
ბავშვიდან სკოლაზე გადააქვს. თუკი ინტეგრაცია 
ძირითადად გულისხმობდა მოსწავლის სკოლაში 
ფიზიკურ განთავსებას, ინკლუზია დაინტერესებულია 
მოსწავლის სრულ ჩართულობაზე სასკოლო 
ცხოვრების ყველა ასპექტში. როდესაც ვსაუბრობთ 
ინკლუზიაზე, მნიშვნელოვანია ინკლუზიასთან 
დაკავშირებული ოთხი კონცეფციის კარგად გააზრება. 
სურათზე წარმოდგენილია ტერმინების ვიზუალური 
რეპრეზენტაცია (UNICEF & IIEP, 2019).  

სურათი 1. ინკლუზიური განათლების 
მრავლისმომცველი პოპულაცია (UNESCO, 2020) 

ინკლუზიური განათლების განსაზღვრება 



7 
 

გარიყვა - პირს პირდაპირ ან ირიბად ეთქმის უარი ან ეშლება ხელი ნებისმიერი ფორმით 
განათლებასთან წვდომაზე. 

სეგრეგაცია - განათლების მიღება შესაძლებელია სხვებისგან იზოლირებულად, ცალკე 
გამოყოფილ სივრცეებში, რომლებიც მორგებულია და გამოიყენება კონკრეტული საჭიროების 
საპასუხოდ. 

ინტეგრაცია - ისეთი საგანმანათლებლო გარემოს შექმნა, რომელზეც წვდომა აქვს სხვადასხვა 
ტიპის საჭიროებების მქონე ბავშვსა თუ მოზარდს, თუმცა მათ სწავლებაში ნაკლებია 
მოდიფიცირებისა და ინდივიდუალიზაციის ასპექტები. 

ინკლუზია - საგანმანათლებლო გარემო, რომელიც საჭიროებისამებრ ცვლის ფიზიკურ 
გარემოს, სწავლა-სწავლების მეთოდებს, კურიკულუმს, კულტურას და ამ გზით განათლებას 
ხელმისაწვდომს ხდის ყველასთვის, დისკრიმინაციის გარეშე. 

სურათი 2. ინკლუზიურ განათლებასთან დაკავშირებული კონცეფციების ილუსტრაცია 

 

ინკლუზიურ განათლებასთან დაკავშირებული კიდევ ერთი მნიშვნელოვანი ტერმინია 
„სპეციალური განათლება.“ სპეციალური განათლება ქმნის განცალკევებულ 
საგანმანათლებლო მოდელებს (სპეციალიზებული სკოლა, ინტეგრირებული კლასი და ა.შ.) იმ 
მოსწავლეებისთვის, ვისაც დამატებითი მხარდაჭერა ესაჭიროება. ასეთი მოდელები 
ბავშვებისთვის ქმნიან განათლების მიღების შანსს, მაგრამ ხელს ვერ უწყობენ მათ სოციალურ 
ინკლუზიას და ვერ უზრუნველყოფენ ბავშვთა უფლებების სრულ დაცვას. 

ინკლუზიური განათლება კი ბევრად ამბიციურს მიზანს ისახავს - თანმიმდევრულად 
გარდაქმნას განათლების სისტემა ისე, რომ სკოლა სათანადოდ მომზადებული დახვდეს 
მრავალფეროვან მოსწავლეებს მათი შესაძლებლობების, სქესის, ეთნიკური წარმომავლობის, 
ენობრივი მახასიათებლების, სოციალურ-ეკონომიკური სტატუსის გათვალისწინებით. 

როგორც ქვემოთ მოცემულ სურათზეა ნაჩვენები, სპეციალური განათლება იგივე 
სეგრეგირებული განათლება, გამოყოფს სხვადასხვა სისტემებს სხვადასხვა ტიპის 
მოსწავლეებისთვის. ინტეგრირებული განათლება იღებს ყველა ტიპის ბავშვს, თუმცა 
ცდილობს იმგვარად გარდაქმნას მოსწავლე, რომ მოერგოს არსებულ ზოგად სისტემას. 
ინკლუზიური განათლება კი ქმნის ისეთ მოქნილ სისტემას, რომელსაც შეუძლია საკუთარი 
თავის გარდაქმნა იმგვარად, რომ მოერგოს ნებისმიერი ბავშვის საჭიროებებს (Stubbs, 2008).   

სურათი 3. ინკლუზიური განათლების სისტემების ილუსტრაცია 

 

არსებულ ლიტერატურაში, ინკლუზიის განმარტებები განსხვავდება მათი ფოკუსით. 
განმარტებათა ერთი ჯგუფი გამოკვეთს განათლების უფლებებს, მეორე ჯგუფი 
საზოგადოებრივ ღირებულებს, სხვა განმარტებები კი სისტემურ და სასკოლო დონეებზე 
განსახორციელებელ სტრატეგიებზეა ორიენტირებული. 

მაგალითისთვის განვიხილოთ რამდენიმე განმარტება. 

ინკლუზია არის ტრანსფორმაციული პროცესი, სადაც უზრუნველყოფილია სრული 
მონაწილეობა და ხელმისაწვდომობა მაღალხარისხიან სასწავლო შესაძლებლობებზე ყველა 
ბავშვისთვის, ახალგაზრდისთვის თუ ზრდასრულისთვის, სადაც პატივცემული და 
დაფასებულია მრავალფეროვნება, აღმოფხვრილია ყველა ფორმის დისკრიმინაცია 
განათლების სისტემაში. ინკლუზიური განათლება გულისხმობს, რომ სკოლამდელ 
დაწესებულებებში, სკოლებსა და სხვა საგანმანათლებლო ინსტიტუტებში თითოეული პირი 
იქნება დაფასებული და სრულად ჩართული და მრავალფეროვნება აღქმული იქნება, როგორც 
უპირატესობა (UNESCO, 2019 ). 

ინკლუზია ემსახურება ერთობისა და მიკუთვნებულობის განცდის გაღვივებას და მომართავს 
სკოლებს, რომ შექმნან მხარდამჭერი გარემო ყველასთვის, მათ შორის სპეციალური 
საგანმანათლებლო საჭიროებების მქონე მოსწავლეებისთვის (დიდი ბრიტანეთის 
განათლებისა და უნარების დეპარტამენტი, 2001). 

სასკოლო კულტურაში, კურიკულუმსა და საზოგადოებაში მოსწავლეთა მონაწილეობის 
გაზრდისა და მათი გარიყულობის შემცირების პროცესი (Index for Inclusion, 2002 ). 

ყველა ბავშვი და ახალგაზრდა - ნებისმიერი ტიპის შეზღუდვითა თუ სირთულით - სწავლობს 
ერთად სკოლამდელ დაწესებულებებში, სკოლებში, კოლეჯებსა და უნივერსიტეტში და 
მათთვის მობილიზებულია სათანადო მხარდამჭერი ქსელი. ინკლუზია ნიშნავს ყველა 
მოსწავლისთვის სრული მონაწილეობის შესაძლებლობების შექმნას ცხოვრებაში - 
საზოგადოებრივ, საგანმანათლებლო თუ სამსახურებრივ კონტექსტებში. ამის მიღწევის 
მრავალფეროვანი გზები არსებობს და ინკლუზიური დღის წესრიგი შეიძლება განსხვავებული 
იყოს სხვადასხვა მოსწავლისთვის (ინკლუზიური განათლების კვლევის ცენტრი, 2002 ). 

ინკლუზიური პრაქტიკა მოითხოვს მთლიანი სკოლის გარდაქმნას მნიშვნელოვანი 
ცვლილებების შეტანით როგორც სასწავლო პროცესის შინაარსსა და მიწოდების გზებში, ასევე 
მთლიანად სასწავლო პროცესის ორგანიზებაში, ყველა მოსწავლის სასწავლო საჭიროებების 
დაკმაყოფილების მიზნით. ინკლუზიის შესახებ დისკურსი სცილდება ცალკეული 
ინდივიდების საჭიროებებზე ფოკუსირებას და დაინტერესებულია, თუ როგორ შეიძლება, 
პოლიტიკის, კულტურის, სხვადასხვა სტრუქტურებისა და ინსტიტუტების დონეზე 
მრავალფეროვნების აღიარება და დაფასება (Ainscow, 2006). 

მიუხედავად იმისა, რომ ინკლუზიური განათლების მრავალი განმარტება არსებობს, მისი 
ფართო მნიშვნელობით გამოყენება ჯერ კიდევ იშვიათია საკანონმდებლო ბაზაში, მთელი 
მსოფლიოს მასშტაბით (UNESCO, 2021). ინკლუზიის ყოვლისმომცველი შინაარსის 
დაკანონება 2018 წელს, 18 თვიანი მზადების შემდეგ, კარგად მოახერხა პორტუგალიამ. მათ 
კანონში ინკლუზიური განათლება ამგვარად განიმარტა: ეს არის პროცესი, რომლის მიზანია 
ნებისმიერი და ყველა მოსწავლის მრავალფეროვან საჭიროებებსა და პოტენციალზე 
რეაგირება (Portugal Presidency of the Council of Ministers, 2018).  

 

 

მიუხედავად იმისა, რომ ინკლუზიური განათლება მხოლოდ შეზღუდული შესაძლებლობებისა 
და სპეციალური საჭიროებების მქონე მოსწავლეებს არ ეხება, ინკლუზიური განათლების 
საწყისები მჭიდროდ არის დაკავშირებული შშმ პირების მდგომარეობის გასაუმჯობესებელ 
აქტივიზმთან. ამიტომ მნიშვნელოვანია შეზღუდული შესაძლებლობების კომპლექსური 
კონცეფციის ანალიზი. სამეცნიერო და პროფესიული ლიტერატურა გამოყოფს ოთხ 
მნიშვნელოვანი მოდელს (მიდგომას) შეზღუდული შესაძლებლობებთან დაკავშირებით. 
ესენია სამედიცინო, საქველმოქმედო, სოციალური და ადამიანის უფლებების მოდელები. 
აღნიშნული მოდელები შემდგომში ზოგადად განათლებასთან და მის პრინციპებთანაცაა 
დაკავშირებული.  

ინკლუზიური განათლების მოდელები 

სამედიცინო მოდელი 
ისტორიულად, მრავალ კონტექსტში, შეზღუდული შესაძლებლობები უმეტესად 
განიხილებოდა სამედიცინო საკითხად და მთავარი ფოკუსი კეთდებოდა დარღვევების 
განკურნებაზე ან გამოსწორებაზე (Mackleprang and Salsgiver, 2009; Peterson and Aguiar 
Citation, 2004; Williams, 2001). შედეგად, შეზღუდული შესაძლებლობის მქონე პირები 
დეფიციტურად განიხილებოდნენ, ხდებოდა მათთვის იარლიყების მინიჭება და მთლიანი 
პიროვნების განსაზღვრა მათი შეზღუდული შესაძლებლობებით, აქცენტი კეთდებოდა იმაზე, 
თუ რისი გაკეთება არ შეუძლიათ ამ პირებს და ყურადღების მიღმა რჩებოდა მათი ძლიერი 
მხარეები. ხშირად, შეზღუდული შესაძლებლობის მქონე პირთა კლასიფიკაცია, 
იდენტიფიკაცია და „მკურნალობა“ სწორედ სამედიცინო პროფესიონალების ხელში იყო და 
თავად შეზღუდული შესაძლებლობის მქონე პირები, ამ პროცესში ნაკლებად 
მონაწილეობდნენ, რადგან აღიქმებოდნენ ქმედუუნაროდ და არაკვალიფიციურად. 

სამედიცინო მოდელი განათლების სექტორში რეალიზებულია სპეციალური განათლების 
სახით და ეფუძნება დაშვებას, რომ სპეციალიზებულ საგანმანათლებლო სივრცეებში უფრო 
შესაძლებელია მოსწავლეების თერაპიისა და სასწავლო შესაძლებლობების კომბინირება, 
ვიდრე ზოგადსაგანმანათლებლო დაწესებულებებში. ამ მოდელის მიხედვით, სპეციალური 
სკოლები / ინტეგრირებული კლასები უკეთ ამზადებენ მოსწავლეებს დამოუკიდებელი 
ცხოვრებისთვის, რადგან იქ ფოკუსირებულია მოსწავლეების სპეციფიკური სამედიცინო 
საჭიროებები და სპეციალურად მომზადებული პერსონალისა და ინფრასტრუქტურის 
დახმარებით მოსწავლეების მიზანმიმართული და ეფექტური ხელშეწყობა ხდება. 

სამედიცინო მოდელის კრიტიკის ერთ-ერთი არსებითი მიზეზია დარღვევებზე და ფუნქციურ 
ბარიერებზე ვიწროდ ფოკუსირება. მოდელის კრიტიკოსების მიხედვით, სამედიცინო მოდელი 
აძლიერებს დეფიციტურ ხედვას, რომელიც ადამიანს ამცირებს მის სამედიცინო 
მდგომარეობამდე და უგულებელყოფს მის პოტენციალს და სიძლიერეებს. სამედიცინო 
მოდელში „გამოსასწორებელი“ არის პიროვნება და არა ამ პიროვნებისთვის ხელისშემშლელი 
გარე ბარიერები. 

 

საქველმოქმედო მოდელი 
საქველმოქმედო მოდელი შეზღუდული შესაძლებლობების მქონე პირებს განიხილავს, 
როგორც „შესაცოდ“, არაკომპეტენტურ, მოწყალებისა და ქველმოქმედების პასიურ 
მიმღებებს, რომლებიც მეტწილად სხვებზე არიან დამოკიდებულები და შესაბამისად 
მოითხოვენ მათგან კეთილგანწყობასა და მხარდაჭერას. საქველმოქმედო მოდელი, ისევე 
როგორც სამედიცინო, შეზღუდულ შესაძლებლობას განიხილავს დეფიციტური მიდგომის 
პარადიგმიდან. კერძოდ, რადგან პრობლემა თავად ადამიანის შეზღუდული უნარებია, 
საქველმოქმედო მოდელის ფარგლებშიც ადამიანი არ იმსახურებს განათლებასა და 

საზოგადოებაში სრულფასოვან მონაწილეობას. საქველმოქმედო მიდგომის კრიტიკა ძალზედ 
მრავალფეროვანია. განვიხილოთ რამდენიმე:  

ხელს უწყობს სხვებზე დამოკიდებულებას: ერთ-ერთი მთავარი კრიტიკა არის ის, რომ 
საქველმოქმედო მოდელი აძლიერებს შეზღუდული შესაძლებლობის მქონე პირების, როგორც 
ქველმოქმედების პასიურ მიმღებთა აღქმას. ის არ ცნობს მათ ავტონომიას, შესაძლებლობებსა 
და უფლებებს. შესაბამისად, დახმარების გაცემით არ ძლიერდება მათი დამოუკიდებლობის 
ხარისხი და მთელი ცხოვრების განმავლობაში სხვებზე დამოკიდებულნი რჩებიან.  

სტიგმატიზაცია და დისკრიმინაცია: საქველმოქმედო მოდელი ხელს უწყობს შეზღუდული 
შესაძლებლობის მქონე პირთა სტიგმატიზაციას და დისკრიმინაციას, რადგან ეს ჩარჩო 
არსებული ბარიერების მიზეზებს თავად პიროვნებაში ხედავს (Barton, 2018).  

უფლებამოსილებისა და ავტონომიურობის ნაკლებობა: საქველმოქმედო მოდელი რადგან 
შემწეობისა და დახმარების გაცემაზეა ორიენტირებული დღის წესრიგში არ აყენებს თავად 
საჭიროებების მქონე პირების გაძლიერებას.  

სტრუქტურული ბარიერების იგნორირება: საქველმოქმედო მოდელი ხშირად 
უგულებელყოფს სტრუქტურულ და სისტემურ ბარიერებს, რომლებიც ხელს უწყობენ 
შეზღუდული შესაძლებლობის მქონე პირების გარიყვას საზოგადოების სხვადასხვა 
ასპექტიდან და მათ დისკრიმინაციას.  

სამედიცინო მოდელის გაძლიერება: საქველმოქმედო მოდელი შეესაბამება შეზღუდული 
შესაძლებლობების სამედიცინო მოდელს, რომელიც ვერ აცნობიერებს შეზღუდულობას, 
როგორც სოციალურ კონსტრუქციას და შესაბამისად, ვერ ხედავს საზოგადოების 
ცვლილებების აუცილებლობას (Bunbury, 2019).  

სამედიცინო და სოციალური მოდელები ხელს უწყობენ სხვადასხვა საჭიროებების მქონე 
პირთა გარიყვასა და დისკრიმინაციას.  

 

სოციალური და უფლებებზე დაფუძნებული მოდელი 
სამედიცინო და საქველმოქმედო მოდელების ნაკლოვანების შედეგად, ჩამოყალიბდა 
სოციალური მოდელი, რომლის მიხედვითაც ჩვენი ხედვა შეზღუდული შესაძლებლობების 
მიმართ სოციალურად კონსტრუირებულია (Barnes, 2018). სხვანაირად რომ ვთქვათ, როგორ 
აღვიქვამთ სხვადასხვა საჭიროებებს, მდგომარეობებსა და შეზღუდულ შესაძლებლობებს, 
გამომდინარეობს იმ საზოგადოების ხედვებიდან, რომელშიც ვცხოვრობთ. ყველაზე 
მნიშვნელოვანი და არსებითი სამედიცინო მოდელში არის გააზრება იმისა, რომ ადამიანი ვერ 
აღიწერება მხოლოდ კონკრეტული დიაგნოზითა და მდგომარეობის სახელწოდებებით. 
სოციალური მოდელი პრაქტიკაში აქცენტს აკეთებს არა შეზღუდული შესაძლებლობების 
მქონე პირების „გამოსწორებაზე“, არამედ საზოგადოების გარდაქმნასა და ბარიერების 

შემცირებაზე (Leeds University, Defining Impairment and Disability). სოციალური 
მოდელი მჭიდროდაა დაკავშირებული უფლებების მოდელთან, ხშირად, სინონიმებადაც კი 
გამოიყენება (Kanter, 2003). ადამიანის უფლებებზე დაფუძნებული მოდელის მიხედვით, 
სხვადასხვა საჭიროებებისა და შეზღუდული შესაძლებლობების მქონე პირები არიან 
უფლებების მესაკუთრენი და საკუთარი ცხოვრების შესახებ გადაწყვეტილების მიმღებები 
(Miles, 2000). შესაბამისად, სოციალური და უფლებების მოდელები ფოკუსირებულია იმაზე, 
თუ რა შეუძლია ადამიანს და ორიენტირებულია ისეთი გარემოს შექმნაზე, სადაც მას 
შესაძლებლობა ექნება თავისი პოტენციალი მაქსიმალურად სრულყოს. ხშირად, 
არასწორადაა გაგებული, რომ სოციალური და უფლებების მოდელები უარყოფს სხვადასხვა 
ტიპის დახმარებასა და ინტერვენციას. სინამდვილეში, სოციალური და უფლებების 
მოდელების მიხედვით, შეზღუდული შესაძლებლობებისა და სპეციალური საჭიროებების 
მქონე პირებისთვის დახმარების გაწევა, მათი რეაბილიტაცია თუ ინტერვენცია, მხოლოდ 
ერთ-ერთი ასპექტია სრულყოფილი ცხოვრებისა და თანამონაწილეობისთვის. შემდეგ თავში 
დეტალურად განვიხილავთ უფლებებზე დაფუძნებული მიდგომის არსს და მნიშვნელობას 
ინკლუზიურ განათლებაში (UNESCO, 2022).  

ბოლო წლებში სულ უფრო და უფრო მეტი აქცენტი კეთდება უფლებებზე დაფუძნებულ 
მიდგომაზე,  რადგანაც საქველმოქმედო და საჭიროებებზე დაფუძნებული მიდგომები ვერ 
აღმოჩნდნენ საკმარისად ეფექტიანი განათლების საყოველთაობისა და ხარისხის მისაღწევად. 
აღნიშნული მიდგომები განსხვავდებიან იმის მიხედვით, თუ რაზე აკეთებენ აქცენტს და რა 
საკითხებია განათლების პოლიტიკის შემუშავებისას პრიორიტეტული. მაგალითად, 
განათლებაზე მისაწვდომობის უფლების რეალიზებისთვის, საქველმოქმედო მიდგომით 
მოსწავლეებს დაურიგდებათ წიგნები ან აშენდება სკოლები. საჭიროებებზე დაფუძნებული 
მიდგომა აქცენტს გააკეთებს მასწავლებელთა ტრენინგებზე ან თავად ბავშვების პირდაპირ 
მომზადებაზე. ხოლო, უფლებებზე დაფუძნებული მიდგომისას მუშაობა მოხდება ოჯახებთან 
და ბავშვებთან, რათა მოითხოვონ განათლების უფლება (Osum, 2021).  

სურათი 4. საქველმოქმედო, საჭიროებებზე დაფუძნებულ და უფლებებზე დაფუძნებულ 
მიდგომებს შორის განსხვავებები 

 

(Bosen and Martin, 2007) 

განათლება ოფიციალურად იქნა აღიარებული ადამიანის უფლებად 1948 წელს ადამიანის 
უფლებების საყოველთაო დეკლარაციის მიღების შედეგად. უფლებებზე დაფუძნებული 
მიდგომა ეყრდნობა ადამიანის უფლებების შვიდ ძირითად პრინციპს. ამ პრინციპების 

გამოყენება მნიშვნელოვანია ინკლუზიური განათლების კანონმდებლობისა და პოლიტიკის 
შემუშავებაში, ასევე პრაქტიკის განხორციელებაში. ეს პრინციპებია (Unicef, 2012): 

უნივერსალურობა და ხელშეუხებლობა: ადამიანის უფლებები უნივერსალურია ყველგან, 
მსოფლიოს ნებისმიერ ადგილას. არავის შეუძლია არც სხვისთვის უფლების წართმევა და არც 
უარის თქმა.  

განუყოფლობა: ადამიანის უფლებები, იქნება ეს სამოქალაქო, კულტურული, ეკონომიკური, 
სოციალური თუ პოლიტიკური, ნებისმიერი ადამიანის ღირსების განუყოფელი ნაწილია.  

ურთიერთდაკავშირებულობა: უმეტესად, ერთი უფლების რეალიზება მოითხოვს სხვა 
უფლებების დაცულობას.  

თანასწორობა და არა დისკრიმინაციულობა: ყველა ადამიანი თანასწორია, შესაბამისად 
ნებისმიერი ადამიანის უფლებები უნდა იყოს დაცული და აღიარებული, ყოველგვარი 
დისკრიმინაციის გარეშე.  

მონაწილეობა და ჩართულობა: ყველა ადამიანს აქვს აქტიური, თავისუფალი და შინაარსიანი 
მონაწილეობის უფლება. ყველა ადამიანს აქვს უფლება სამოქალაქო, ეკონომიკური, 
სოციალური, კულტურული და პოლიტიკურ განვითარებაში წვლილის შეტანასა და 
სარგებლის მიღებაზე.  

გაძლიერება: გაძლიერება არის პროცესი, რომლის შედეგად ადამიანებს უფრო მეტად 
შეუძლიათ საკუთარი უფლებების დაცვის მოთხოვნა. ადამიანებს უნდა მიეცეთ ძალა და 
უნარები საკუთარი უფლებების დასაცავად, რათა შეცვალონ და გააუმჯობესონ საკუთარი და 
სხვების ცხოვრება.  

ანგარიშვალდებულება და კანონის პატივისცემა: უფლებებზე დაფუძნებული მიდგომა 
მიზნად ისახავს პასუხისმგებლობის გაზრდას „უფლებების მქონე პირებისა“ და 
„ვალდებულებების მქონე პირების“ გამოვლენით და ამ უკანასკნელის შესაძლებლობების 
გაძლიერებით.  

როდესაც ვსაუბრობთ ადამიანის უფლებებზე დაფუძნებულ მიდგომაზე განათლებაში, ეს 
ნიშნავს, იმას, რომ ქვეყანამ მაქსიმალურად უნდა უზრუნველყოს რატიფიცირებული 
რეგულაციების ამოქმედება პრაქტიკაში და ნებისმიერი გადაწყვეტილება განათლების 
პოლიტიკაში უნდა ეყრდნობოდეს აღიარებულ კანონმდებლობას. განათლების უფლებაზე 
დაფუძნებული მიდგომა შესაძლებელია სამი პერსპექტივიდან დავინახოთ: განათლების 
უფლების რეალიზება, განათლების უფლების პატივისცემა და განათლების უფლების დაცვა.  

განათლების უფლების რეალიზება ნიშნავს ამ უფლების შესაბამისი მოქმედებების 
შესრულებას, მაგალითად, ისეთი საგანმანათლებლო გარემოს შექმნა, რომელიც ყველა 
ბავშვისთვის ხელმისაწვდომია ადაპტირებული ფიზიკური გარემოთი, ადაპტირებული 
კურიკულუმითა და საჭირო მრავალფეროვანი აღჭურვილობებითა და რესურსით.  

განათლების უფლების პატივისცემა გულისხმობს ნებისმიერი ისეთი მოქმედების პრევენციას, 
რომელიც ზღუდავს განათლებაზე ხელმისაწვდომობას. მაგალითად, განათლების მიღების 
ისეთი ტესტირების სისტემები, რომელიც ხელს უწყობს ბავშვების კატეგორიზებას.  

განათლების უფლების დაცვა კი იმ ბარიერების შემცირებას გულისხმობს, რომელიც აზიანებს 
ხარისხიანი განათლების მიღებას. მაგალითად, ეს შეიძლება იყოს მასწავლებლების 
რეზისტენტობა მიიღონ საჭიროების მქონე ბავშვები, ძალადობა ან ბულინგი 
საგანმანათლებლო სივრცეში, თემის დისკრიმინაციული დამოკიდებულება და ა.შ.  

ინკლუზიური განათლების დანერგვა უფლებებზე დაფუძნებული მიდგომით მოიცავს ყველა 
ზემოთ განხილული პრინციპის გათვალისწინებას. თუმცა, ინკლუზიური განათლების 
სრულყოფისთვის საჭიროა კონკრეტული ქმედებები არა მხოლოდ ქვეყნის მმართველობით, 
არამედ ლოკალურ დონეებზეც (Unicef, 2012). 

• მუნიციპალიტეტები: ადგილობრივ დონეზე მნიშვნელოვანია ისეთი საკანონმდებლო 
დოკუმენტების შემუშავება, რაც ხელს უწყობს ინკლუზიის დანერგვასა და 
გავრცელებას. მნიშვნელოვანია, მუნიციპალიტეტი ერთვებოდეს ცალკეული 
სკოლების მხარდაჭერაში, მათი დაფინანსების გაძლიერებასა და დაწესებულების 
შენობის ადაპტირებაში.  

• საგანმანათლებლო დაწესებულებები: სასკოლო კულტურა, პრაქტიკა და სკოლაში 
არსებული მექანიზმები უნდა ქმნიდეს ხელსაყრელ გარემოს იმისთვის, რომ ყველა 
ბავშვმა შეძლოს სწავლა და მონაწილეობა.  

• ოჯახები: ყველა მშობელმა ხელი უნდა შეუწყოს მისი შვილისთვის განათლების 
მიღებას და მხარი დაუჭიროს სკოლას ინკლუზიური განათლების მიდგომისა და 
პრინციპების განხორციელებაში.  

• ბავშვები: ბავშვებმა უნდა მიიღონ მაქსიმალური სარგებელი სწავლისა და 
მონაწილეობის შესაძლებლობისგან, დაეხმარონ თანატოლებს და ითანამშრომლონ 
ერთმანეთთან ინკლუზიური განათლების ღირებულებების გათვალისწინებით.  

• სამოქალაქო საზოგადოება: სამოქალაქო საზოგადოების წარმომადგენლებმა უნდა 
განავითარონ თემში ინკლუზიური განათლების მხარდამჭერი ღირებულებები და 
ხელი შეუწყონ მიმღებლური და პატივისცემაზე დაფუძნებული გარემოს ფორმირებას.  

 

 

იმისთვის, რომ შეზღუდული შესაძლებლობებისა და სხვადასხვა საჭიროებების მქონე 
ბავშვებს სრულად ჰქონდეთ განათლების მიღების უფლება, საჭიროა მკაფიო და 
სტრუქტურირებული მიდგომა (Amor, 2018). ეს მიდგომა უნდა დაეხმაროს ქვეყნებს მდგრადი 
განვითარების განათლების მიზნების მიღწევაში. განათლების უფლების ხელშეწყობის 
კონცეპტუალური ჩარჩო რამდენიმე საკვანძო ელემენტს მოიცავს. კერძოდ:  

ინკლუზიური განათლების უფლების ხელშეწყობის კონცეპტუალური ჩარჩო 

განათლების უფლების აღიარება ყველა ბავშვისთვის: პირველ რიგში, ქვეყანამ თუ 
თითოეულმა ინდივიდმა უნდა გაიაზროს, რომ ნებისმიერ ბავშვს აქვს განათლების უფლება. 
შესაბამისად, განათლების მიღების შესაძლებლობის შექმნა ყველა ბავშვისთვის არის ის 
მინიმუმი, საიდანაც იწყება უფლებებზე დაფუძნებული მიდგომის პრაქტიკაში 
განხორციელება.  

ხარისხიანი განათლება ყველასთვის: ინკლუზია ნიშნავს უფრო მეტს, ვიდრე უბრალოდ 
განათლების მისაწვდომობა. მიწოდებული განათლება უნდა იყოს მაღალი ხარისხის და 
შინაარსიანი: კურიკულუმით, რომელიც აკმაყოფილებს ბავშვების საჭიროებებს და 
სწავლების მეთოდებით, რომლებიც ყველაზე ეფექტურია სწავლებისას. საგანმანათლებლო 
სივრცე უნდა იყოს ადგილი, სადაც ყველა ბავშვი თავს დაფასებულად გრძნობს და ყველას 
აქვს მონაწილეობის შესაძლებლობა.  

უსაფრთხო და პატივისცემაზე ორიენტირებული სასწავლო გარემო ყველასთვის: 
საგანმანათლებლო დაწესებულებამ პატივი უნდა სცეს ბავშვების კულტურულ, ეთნიკურ, 
რელიგიურ თუ ენობრივ იდენტობას და შექმნას იმგვარი უსაფრთხო სივრცე, სადაც ბავშვებს 
უსმენენ და მათ ხმას მიიჩნევენ სერიოზულად.   

სურათი 5. უფლებებზე დაფუძნებული ინკლუზიური განათლების კონცეპტუალური ჩარჩო 

 

ინკლუზიური განათლების უფლებებზე დაფუძნებული კონცეპტუალური ჩარჩო მოიცავს სამ 
ძირითად კომპონენტს: განათლების მისაწვდომობის უფლებას, ხარისხიანი განათლების 
უფლებასა და განათლების მეშვეობით უფლებების პატივისცემას. თითოეული მათგანი, 
მნიშვნელოვანია, ინტეგრირებული იყოს როგორც მარეგულირებელ დოკუმენტებში, ასევე 
სხვადასხვა სერვისებში. ამავდროულად, განათლების უფლების უწყვეტი რეალიზებისთვის, 

პირველ რიგში, საჭიროა უწყებათაშორისი კოორდინაცია. მაგალითად, განათლებაზე 
მისაწვდომობის უფლების დასაცავად საჭიროა როგორც განათლების სისტემის მიერ 
რეგულაციების შემუშავება, ასევე ინფრასტრუქტურაზე პასუხისმგებელი უწყების 
ჩართულობა. განათლების უფლების რეალიზება ასევე მოითხოვს შესაბამის დაფინანსებას და 
მონაცემებზე დაფუძნებული გადაწყვეტილებების მიღებას (Unicef, 2012).  

 

 

ყველა ბავშვს აქვს განათლების მიღების თანაბარი შესაძლებლობა. თუმცა სხვადასხვა 
საჭიროებების მქონე ბავშვები ხშირად შეიძლება გახდნენ ამ უფლებების რეალიზებისგან 
დისკრიმინირებულნი. აქედან გამომდინარე, კრიტიკულად მნიშვნელოვანია, ისეთი ზომების 
მიღება, რომელიც საშუალებას მისცემს ბავშვებს ისწავლონ მათი თანატოლების გვერდით. 
განათლების მისაწვდომობისთვის საჭირო ღონისძიებებია: 

• ბარიერების შემცირება. ნებისმიერი ტიპის ბარიერი, იქნება ეს ფიზიკური, 
კომუნიკაციის თუ დამოკიდებულებითი, რომელიც ზღუდავს განათლებაზე 
მისაწვდომობას მინიმუმამდე უნდა იქნას დაყვანილი ან თავიდან არიდებული.  

• მშობლებთან მუშაობა საჭიროა იმისთვის, რომ შემდეგ მათ შეძლონ მხარი დაუჭირონ 
თავიანთი შვილების განათლებაზე მისაწვდომობას.  

• ადრეული გამოვლენა და შეფასება კრიტიკულად მნიშვნელოვანია იმისთვის, რომ 
განვითარებასთან დაკავშირებული პოტენციური რისკები მინიმუმამდე შემცირდეს ან 
ბავშვმა მიიღოს მხარდაჭერა რაც შეიძლება დროულად.  

• ადრეულ განათლებაზე მისაწვდომობის გაზრდა მნიშვნელოვან პოზიტიურ გავლენას 
ახდენს იმაზე, რომ სხვადასხვა საჭიროებების მქონე ბავშვებმა მიიღონ მაქსიმუმი 
ადრეული წლებიდან და ჰქონდეთ პოზიტიური ტრანზიცია განათლების შემდეგ 
ეტაპზე.  

• ინკლუზიური განათლების მისაწვდომობის უზრუნველყოფა საჭირო რესურსებით, 
აღჭურვილობებით, რათა საგანმანათლებლო დაწესებულებებში შესაძლებელი იყოს 
ადაპტაციების განხორციელება მრავალფეროვანი საჭიროებების 
დასაკმაყოფილებლად.  

• ინკლუზიური სასწავლო გარემოს შექმნა, სადაც საჭიროების მქონე ბავშვები იძენენ 
როგორც აკადემიურ ცოდნას, ასევე ივითარებენ ცხოვრებისეულ უნარებს.  

 

 

ცხადია, განათლებაზე მისაწვდომობის უზრუნველყოფა საკმარისი არ არის. იმისთვის, რომ 
ყველა ბავშვმა, სხვადასხვა მდგომარეობის მქონემ, სხვადასხვა რეგიონში მცხოვრებმა, 
განსხვავებული პოპულაციის წევრმა, განსხვავებული რელიგიისა თუ სოციალური სტატუსის 
მქონემ, თავისი პოტენციალის მაქსიმუმს მიაღწიოს საჭიროა ხარისხიანი განათლება. 

განათლების მისაწვდომობის უფლება 
 

ხარისხიანი განათლების უფლება 

ხარისხიანი განათლება კი მხოლოდ ბავშვზე ორიენტირებულ გარემოში არსებობს, რომელიც 
მოწოდებულია ჰოლისტური განვითარების ხელშეწყობაზე. მიუხედავად იმისა, რომ არ 
არსებობს „ხარისხიანი განათლების“ ერთიანი განმარტება, გავრცელებული ხედვაა, რომ ის 
მოიცავს როგორც შემეცნებით, ასევე შემოქმედებითი და ემოციური განვითარების 
შესაძლებლობებს. ხარისხიანი განათლების უზრუნველსაყოფად საჭიროა:  

• პოზიტიური სასწავლო გარემო ხარისხიანი განათლების განუყოფელი კომპონენტია, 
რადგან მხოლოდ ამგვარ გარემოში ჩნდება შესაძლებლობა ყველა ბავშვმა ისწავლოს.  

• მასწავლებლებისთვის გაწეული ინვესტიცია და მათი მხარდაჭერა მნიშვნელოვანია, 
რათა მათ შეძლონ ინკლუზიური გარემოს ფორმირება და მრავალფეროვანი 
მახასიათებლების მქონე ბავშვებთან მუშაობა.  

• ბავშვთან მეგობრული, უსაფრთხო და ჯანსაღი გარემოს ჩამოყალიბება საჭიროა 
ბავშვების ჰოლისტური განვითარებისთვის, მათი ფიზიკური, მენტალური თუ 
ემოციური კეთილდღეობისთვის.  
 

 

 

ადამიანის უფლებები განუყრელია. ეს კი იმას ნიშნავს, რომ მათი დაცვა უნდა ხდებოდეს იქ, 
სადაც ადამიანია, ნებისმიერ კონტექსტში, დროსა თუ სივრცეში. ინკლუზიური განათლების 
უფლებებზე დაფუძნებული მიდგომა გულისხმობს ადამიანის სხვა უფლებების დაცვასაც 
საგანმანათლებლო სივრცეში და ზოგადად განათლების გზით. იმისთვის, რომ განათლების 
სისტემამ აღიაროს შეზღუდული შესაძლებლობების მქონე და სპეციალური 
საგანმანათლებლო საჭიროების მქონე მოსწავლეების უფლებები, განსაკუთრებით 
მნიშვნელოვანია შემდეგი უფლებების რეალიზება:  

• იდენტობის პატივისცემა 
• მონაწილეობის უფლების პატივისცემა 
• ინტეგრაციის პატივისცემა  

 

 

ინკლუზიურ განათლებაზე საუბრისას მნიშვნელოვანია შევეხოთ გაერთიანებული ერების 
ორგანიზაციის მიერ 2007 წელს მიღებულ კონვენციას შეზღუდული შესაძლებლობის მქონე 
პირთა უფლებების შესახებ. აღნიშნული კონვენციის 24-ე მუხლი ეხება განათლების 
უფლებას, რომლის მიხედვითაც მონაწილე სახელმწიფოებმა ინკლუზიური 
საგანმანათლებლო სისტემის საშუალებით უნდა უზრუნველყონ შეზღუდული 
შესაძლებლობის მქონე პირთა განათლების უფლება. განათლებაში იგულისხმება 

უფლებების პატივისცემა განათლებით 

ინკლუზიური განათლების უფლება შშმ პირთა უფლებების კონვენციის 24-3 მუხლის ინტერპრეტაცია 
 



19 
 

სკოლამდელი, დაწყებითი, საშუალო და სკოლისშემდგომი განათლება. 24-ე მუხლი 
დაწვრილებით აღწერს თუ რა არის საჭირო, რათა რეალიზებულ იქნას  აღნიშნული უფლება: 

• არა-დისკრიმინაცია: შეზღუდულ შესაძლებლობის მქონე ბავშვებს უნდა ჰქონდეთ 
განათლებაზე წვდომის შესაძლებლობა სხვათა თანასწორად და დისკრიმინაციის 
გარეშე.  

• განათლების მიზანი: განათლებამ უნდა უზრუნველყოს შეზღუდული შესაძლებლობის 
მქონე ბავშვების შესაძლებლობებისა და პოტენციალის სრული განვითარება, მხარი 
დაუჭიროს საზოგადოებაში სრულ თანამონაწილეობას და ხელი შეუწყოს მათ გაგებას 
ადამიანის უფლებების, მრავალფეროვნების, ტოლერანტობისა და პატივისცემის 
შესახებ. 

• არა გარიყვას: შეზღუდული შესაძლებლობების მქონე ბავშვები არ უნდა იყვნენ 
გარიყულნი ზოგადი განათლების სისტემიდან. ნებისმიერი კანონი, რომელიც ზღუდავს 
მათ წვდომასა და თანამონაწილეობას, უნდა გაუქმდეს.  

• დაწყებით და საშუალო განათლებაზე წვდომა: შეზღუდული შესაძლებლობის მქონე 
ბავშვებს უნდა ჰქონდეთ წვდომა ინკლუზიურ, ხარისხიან და უფასო დაწყებით და 
საშუალო განათლებაზე იმ საზოგადოებაში, რომელშიც ისინი ცხოვრობენ. ეს ნიშნავს: 

 მთელი ქვეყნის მასშტაბით ხელმისაწვდომი უნდა იყოს საკმარისი რაოდენობის 
სკოლები. 

 სკოლები ხელმისაწვდომი უნდა იყოს შეზღუდული შესაძლებლობის ყველა 
ბავშვისთვის - მათ შორის შენობა, ტრანსპორტი, სათამაშო მოედანი, ჰიგიენის 
და საპირფარეშო სივრცეები, კომუნიკაციები, კურიკულუმი, სასწავლო 
რესურსები, სწავლების მოდელები, შეფასებისა და მხარდაჭერის სერვისები. 
ყველა ახალი შენობა უნდა იყოს უნივერსალური დიზაინის პრინციპით 
აგებული და მისაწვდომი.  

 საგანმანათლებლო სერვისები უნდა იყვნენ მიმღებლურნი შეზღუდული 
შესაძლებლობის მქონე ბავშვების მოთხოვნილებების, კულტურისა და ენების.  

 სკოლები უნდა ადაპტირდნენ სწავლის სხვადასხვა მოთხოვნების მქონე 
მოსწავლეების საჭიროებებზე.  

 გონივრული მისადაგება: შეზღუდული შესაძლებლობის მქონე მოსწავლეები 
უნდა იყვნენ უზრუნველყოფილნი „გონივრული მისადაგებით“, რათა 
ინდივიდუალურად ჰქონდეთ წვდომა განათლებაზე სხვათა თანასწორად. ეს 
შესაძლოა მოიცავდეს ადაპტაციებს ან სერვისებს, რომლებიც განათლების 
მიღებისას დისკრიმინაციის აღმოფხვრაში გვეხმარება. იმის შესახებ 
გადაწყვეტილების მიღება, არის თუ არა მისადაგება გონივრული, მოიცავს მისი 
რელევანტურობისა და ეფექტიანობის შეფასებას დანახარჯებთან 
მიმართებით. მისადაგების ტიპის განსაზღვრა ყოველთვის უნდა ხდებოდეს 
მოსწავლესთან ერთად, ხოლო საჭიროების შემთხვევაში, პროცესში უნდა 
ერთვებოდეს მშობელი ან კანონიერი წარმომადგენელი.  

• ზოგადი მხარდაჭერა: შეზღუდული შესაძლებლობის მოსწავლეებს აქვთ ზოგადი 
მხარდაჭერის უფლება, რათა განათლებიდან შეძლონ მაქსიმალურის მიღება. ეს 
შესაძლოა მოიცავდეს, მაგალითად, ჰყავდეს კვალიფიციური პედაგოგები, 
დირექტორები, ფსიქოლოგები და სხვა სპეციალისტები. ასევე, ჰქონდეთ 
დაფინანსებასა და სხვა რესურსებზე წვდომა.  

• ინდივიდუალური სასწავლო გეგმა: შეზღუდული შესაძლებლობის მქონე ყველა 
მოსწავლეს უნდა ჰქონდეს ინდივიდუალური სასწავლო გეგმა, რომელშიც ასახული 
იქნება საჭირო აკომოდაციები და მხარდაჭერები. ეს გეგმები უნდა იქმნებოდეს 
მოსწავლის ჩართულობით. მონიტორინგი უნდა ხდებოდეს რეგულარულად და 
შექმნილი იყოს ისე, რომ ხელს უწყობდეს მოსწავლის სრულყოფილ 
თანამონაწილეობას. მოსწავლეს უნდა შეეძლოს გამოთქვას პრეტენზია თუ არ 
კმაყოფილდება მისი საჭიროებები.  

• სპეციფიური სირთულის მქონე ინდივიდების უზრუნველყოფა: მოსწავლეების 
გარკვეულ ჯგუფს შესაძლოა დასჭირდეთ სპეციფიკური სერვისები, რათა შეძლონ 
ფუნქციური, ენობრივი და სოციალური უნარ-ჩვევების დაუფლება, რაც დაეხმარება 
მათ განათლებიდან მეტი სარგებლის მიღებაში. მაგალითად: 

 უსინათლო და მხედველობის სირთულეების მქონე მოსწავლეებს უნდა 
ჰქონდეთ შესაძლებლობა, რომ აითვისონ ბრაილი, ალტერნატიული 
შრიფტი, დამხმარე და ალტერნატიული კომუნიკაციის საშუალებები. 
აგრეთვე, ორიენტაციისა და მობილურობის უნარები 

 ყრუ და სმენადაქვეითებულ მოსწავლეებს უნდა ჰქონდეთ  ჟესტური ენის 
შესწავლის შესაძლებლობა და საკუთარი ენობრივი იდენტობის ქონის 
უფლება. გარდა ამისა, სმენის პრობლემების მქონე პირებს უნდა ჰქონდეთ 
წვდომა ხარისხიან ენა-მეტყველების თერაპიაზე (მაგ.: Induction loop 
technology და წარწერები/ტიტრები). 

 კომუნიკაციის დარღვევის მქონე მსმენელებს უნდა ჰქონდეთ 
შესაძლებლობა, გამოხატონ საკუთარი თავი და ისწავლონ ალტერნატიული 
ან დამხმარე კომუნიკაცია. ეს შეიძლება მოიცავდეს ჟესტურ ენას, 
დაბალტექნოლოგიური თუ მაღალტექნოლოგიური დამხმარე 
საშუალებების (როგორიცაა ტაბლეტები გამომავალი ხმის ფუნქციით და 
საკომუნიკაციო დამხმარე მოწყობილობა გამომავალი ხმით) ან 
საკომუნიკაციო წიგნების უზრუნველყოფას. 

 სოციალური კომუნიკაციის სირთულეების მქონე მსმენელებს ხელი უნდა 
შეეწყოთ ისეთი საშუალებებით, როგორიცაა ადაპტირებული საკლასო 
ოთახების ორგანიზება, წყვილებში მუშაობა, მათი თანატოლების მიერ 
სწავლება/მხარდაჭერა, მასწავლებელთან ახლოს განთავსება,  
სტრუქტურირებული და პროგნოზირებადი გარემოს შექმნა. 

 ინტელექტუალური სირთულეების მქონე მოსწავლეები უზრუნველყოფილი 
უნდა იყვნენ მარტივად წასაკითხი სასწავლო საშუალებებით - უსაფრთხო, 
წყნარ და სტრუქტურირებულ სასწავლო გარემოში. 

ყველა ბავშვს, მათ შორის შეზღუდული შესაძლებლობისა თუ სპეციალური 

საგანმანათლებლო საჭიროების მქონეს, აქვს განათლების უფლება. გაერთიანებული ერების 
ორგანიზაციის  „შეზღუდული შესაძლებლობის მქონე პირთა უფლებების კონვენცია“  (CRPD) 
უფრო შორს მიდის და ინკლუზიურ განათლებას განიხილავს როგორც ადამიანის 
ფუნდამენტურ უფლებას. ინკლუზიური განათლების მახასიათებლებსა და პრინციპებზე 
საუბრისას მნიშვნელოვანია  ნათლად გავიაზროთ  რა არის და რა არ არის ინკლუზიური 
განათლება. შესაბამისად, პირველ რიგში, განვიხილოთ და განვასხვაოთ რამდენიმე ტერმინი: 
გარიყვა, სეგრეგაცია, ინტეგრაცია და ინკლუზია.  

აღსანიშნავია, რომ ადაპტაციების გარეშე შშმ ან სსსმ პირების ჩვეულებრივ კლასებში ყოფნა, 
საგანმანათლებლო პროგრამისა და სასწავლო სტრატეგიების შესაბამისი სტრუქტურული 
ცვლილებების გარეშე, არ ნიშნავს ინკლუზიას. გარდა ამისა, ინტეგრაცია ავტომატურად არ 
იძლევა სეგრეგაციიდან ინკლუზიაზე გადასვლის გარანტიას. ინკლუზიური განათლება 
გულისხმობს განათლების მთლიანი სისტემის და მისი მრავალი მიმართულების გარდაქმნას. 

სურათი 6. ინკლუზიური განათლების დანერგვისთვის საჭირო მიმართულებები 

 

ინკლუზიური განათლების სისტემაში შედის კანონმდებლობა და პოლიტიკა, განათლების 
დაფინანსება, ადმინისტრირება, დაგეგმვა, მიწოდებისა და მონიტორინგის სისტემები, 

საგანმანათლებლო სივრცეების ორგანიზება. ამავდროულად საჭიროა მხარდამჭერი 
მექანიზმების არსებობა, რომელიც მიემართება როგორც საგანმანათლებლო პერსონალს, 
ასევე თავად საჭიროებების მქონე მოსწავლეებსა თუ სტუდენტებს. ინკლუზიური განათლების 
დანერგვა თანამშრომლობითი პროცესია და ეფუძნება მასწავლებლების, დამხმარე 
სპეციალისტებისა და ოჯახის კოლაბორაციას. უმეტეს შემთხვევაში, ინკლუზიური 
განათლების ხარისხიანად განხორციელება მოითხოვს ცვლილებებს ისეთ კულტურულ 
ასპექტებთან დაკავშირებით, როგორიცაა განსხვავებულობის აღქმა, საჭიროებების 
ნორმალიზება.  

ინკლუზიური განათლების დანერგვის პროცესი არის ძალიან სპეციფიკური და ხშირად 
გამოწვევებთან დაკავშირებული, თუმცა არსებობს საერთო შეთანხმება მისთვის 
დამახასიათებელი ძირითადი და არსებითი ელემენტების შესახებ (United Nations General 
Assembly, 2007). აღნიშნული მახასიათებლების უდიდესი ნაწილი ადამიანთა უფლებების 
დეკლარაციების შემადგენელი ელემენტებია და ამჟამად ასახულია სხვადასხვა ქვეყნის 
კონსტიტუციასა და განათლების რეგულაციებში. ინკლუზიური განათლება - ყველას 
განათლება - უნდა წარმოადგენდეს განათლების სამინისტროს პასუხისმგებლობას, რომელიც 
მხარდაჭერილი უნდა იყოს სხვა, მასთან დაკავშირებული სტრუქტურების მიერ, რაც შედეგად 
უნდა ქმნიდეს ყველასთვის ხელმისაწვდომ, შესაბამის საკანონმდებლო და პოლიტიკურ 
ჩარჩოზე დაფუძნებულ განათლების მოდელს. ამასთანავე, მნიშვნელოვანია, ხაზი გაესვას 
რამდენიმე ფუნდამენტურ პრინციპს, რომლებიც წარმოადგენენ განათლების უფლების 
გარანტორებს: ხელმისაწვდომობა, არა-დისკრიმინაცია, ნულოვანი უარყოფა და გონივრული 
მისადაგება.  

 

 

ინკლუზიური განათლების  უმთავრეს მახასიათებელსა და ქვაკუთხედს წარმოადგენს 
მისაწვდომობის პრინციპი. შეზღუდული შესაძლებლობების მქონე პირთა უფლებების 
კონვენციის მეცხრე მუხლი გვთავაზობს მისაწვდომობის სტანდარტს და მასში აღნიშნულია, 
რომ შეზღუდული შესაძლებლობის მქონე ადამიანებს უნდა ჰქონდეთ ფიზიკურ გარემოზე, 
ტრანსპორტზე, ინფორმაციასა და კომუნიკაციებზე, საინფორმაციო და საკომუნიკაციო 
ტექნოლოგიებსა და სისტემებზე თანაბარი მისაწვდომობა.   

 

 

ხშირ შემთხვევაში, არა-დისკრიმინაციის უფლება დადგენილი და ასახულია 
კონსტიტუციაში, ხოლო შემდგომ, მცირე შესწორებებითა და განსხვავებული 
ფორმულირებებით, იმ სისტემურ მახასიათებლებზე აქცენტირებით, რომლის 
მხარდაჭერისთვისაცაა გამიზნული, მოცემულია ცალკეულ კანონმდებლობებსა და 
პოლიტიკის დოკუმენტებში. მთავრობებმა უნდა უზრუნველყონ განათლების უფლება და 

მისაწვდომობის პრინციპი 

არა-დისკრიმინაციის პრინციპი 

შესაძლებლობა ყველა ინდივიდისთვის (მათ შორის სხვადასხვა სირთულეების მქონე 
ადამიანებისთვის) და აღმოფხვრან  სტრუქტურული ნაკლოვანებები, რათა მიღწეულ იქნას 
ეფექტიანი თანამონაწილეობა და თანასწორობა ყველასთვის. აუცილებელია მყისიერი 
ნაბიჯების გადადგმა, რათა თავიდან იქნას აცილებული ყველა ფორმის დისკრიმინაცია 
(სამართლებრივი, ადმინისტრაციული და სხვა) და ის ბარიერები 
(სამართლებრივი/იურიდიული, ფიზიკური, კომუნიკაციური, სოციალური, ფინანსური ან 
დამოკიდებულების), რომლებიც აფერხებენ ინკლუზიური განათლების უფლებას. 

 
 

 

ნულოვანი უარყოფის კონცეფცია მჭიდროდაა დაკავშირებული არა-დისკრიმინაციის 
პრინციპთან და ხშირ შემთხვევაში ერთად მოიხსენებიან. ის ცალსახად აღიარებს ნებისმიერი 
ადამიანის განათლების უფლებას, განურჩევლად გარემოებებისა - განათლების უფლება 
ვრცელდება ყველა ინდივიდზე, მათ შორის ისეთ ბავშვებზე, რომელთა განათლების მიღების 
შესაძლებლობა წარსულში წარმოუდგენლად მიიჩნეოდა (Fresno, the Right Link, 2019) ან 
ითვლებოდა, რომ ვერ მიიღებდნენ სარგებელს განათლებიდან (მაგ.: მძიმე და მრავლობითი 
დარღვევის მქონე ბავშვები). აღსანიშნავია, რომ ეს პრინციპი ყველაზე ხშირად დარღვევების 
მქონე ინდივიდთა კონტექსტში განიხილება, თუმცა ნულოვანი უარყოფის კონცეფცია 
კრძალავს ნებისმიერი პირის სავალდებულო განათლების მიღმა დატოვებას. აღნიშნული 
პრინციპი უარყოფს ყველა საკანონმდებლო ან მარეგულირებელ დებულებას, რომლებიც 
შესაძლოა ზღუდავდეს თანამონაწილეობას და ქმნიდეს გარიყვის საფუძველს. ამასთანავე, ის 
მიემართება არაპირდაპირ გარიყვას, როგორიცაა, მაგალითად,  გარკვეული სირთულის მქონე 
ინდივიდის მიერ გამოცდის ჩაბარებისას მისთვის სპეციფიკური მხარდაჭერისა და 
აკომოდაციების შეთავაზებაზე უარის თქმა (UNCRPD, 2016). 

 

 

ინკლუზიური განათლების სისტემა ითვალისწინებს გონივრული მისადაგების 
უზრუნველყოფის აუცილებლობას და ამასთანავე, ინდივიდუალური მხარდაჭერის ზომების 
მიღებას, რაც უფრო მეტია ვიდრე ხელმისაწვდომობა. აუცილებელია გონივრული 
მისადაგების უზრუნველყოფა, რათა ყველა ინდივიდს ჰქონდეს სხვებთან თანაბარ პირობებში 
განათლებაზე წვდომის შესაძლებლობა და ამავდროულად ჩართული იყოს მათ 
საჭიროებებთან დაკავშირებულ ნებისმიერ დისკუსიაში. მაშინ როცა ხელმისაწვდომობის 
ზომები უზრუნველყოფს მრავალი ადამიანის წვდომას და შექმნილია ადამიანთა ჯგუფის 
სარგებლისთვის, გონივრული მისადაგება გამიზნულია შეზღუდული შესაძლებლობისა თუ 
სპეციალური საგანმანათლებლო საჭიროების მქონე პირთა განათლების არა-დისკრიმინაციის 
უზრუნველსაყოფად. გონივრული მისადაგების განუხორციელებლობა ნიშნავს 
დისკრიმინაციას კონკრეტული ნიშნით.  

ნულოვანი უარყოფის პრინციპი 

გონივრული მისადაგების პრინციპი 

როგორც აღვნიშნეთ, სხვადასხვა სირთულის მქონე ადამიანები უზრუნველყოფილნი უნდა 
იყვნენ გონივრული მისადაგების პრინციპით, რათა მიეცეთ სხვებთან თანაბარ პირობებში 
განათლების მიღების შესაძლებლობა. ეს შესაძლოა მოიცავდეს ადაპტაციებს ან სერვისებს, 
რომლებიც დაეხმარება მათ სწავლა-სწავლების პროცესში დისკრიმინაციის ფაქტორის 
აღმოფხვრაში. მისადაგების გონივრულობის განსაზღვრა ხდება იმის შეფასებით თუ 
რამდენად რელევანტური და ეფექტიანია მისი განხორციელება გაწეული ხარჯების 
გათვალისწინებით. საჭირო მისადაგების ტიპზე გადაწყვეტილების მიღება ხდება თავად 
ინდივიდთან ერთად და საჭიროების შემთხვევაში პროცესში ჩართულია მშობელი და/ან 
კანონიერი წარმომადგენელი.  

მისადაგება შესაძლოა მოიცავდეს ქვემოთ მოცემულ მხარდაჭერას, მაგრამ არ 
შემოიფარგლებოდეს მათით:  

სურათი 7. გონივრული მისადაგების მაგალითები 

 

კონკრეტული ინდივიდის შემთხვევაში გონივრული მისადაგების ტიპი, არ უნდა 
განისაზღვროს მის სამედიცინო დიაგნოზზე დაყრდნობით. გადაწყვეტილების მიღება უნდა 
ხდებოდეს განათლებაში არსებული იმ ბარიერებიდან გამომდინარე, რომელსაც ის აწყდება. 
გონივრული მისადაგების უგულველყოფა წარმოადგენს დისკრიმინაციას და მოსწავლეებსა 
თუ სტუდენტებს უნდა ჰქონდეთ მათ საჭიროებაზე მიღებული უარის გასაჩივრების 
შესაძლებლობა.   

როდესაც ვსაუბრობთ გონივრულ მისადაგებაზე, ზოგადი კომენტარი N4-ის1 მიხედვით 
(UNCRPD, 2016) მიხედვით „არ არსებობს „ერთი ზომა ერგება ყველას (ან ერთი ზომის 

 
1 2016 წელს შეზღუდული შესაძლებლობის მქონე პირთა უფლებების კომიტეტმა შეიმუშავა „ზოგადი 
კომენტარი N4 (2016) ინკლუზიური განათლების შესახებ“. 

ყველაზე მორგების)“-ს ფორმულა და ერთი და იმავე სირთულის მქონე სხვადასხვა ადამიანს 
შესაძლოა დასჭირდეს განსხვავებული აკომოდაციები“ (მუხლი 29). გონივრულობა უნდა 
განისაზღვროს მისადაგების შესაბამისობისა და ეფექტიანობის ანალიზითა და 
დისკრიმინაციის აღმოფხვრის გათვალისწინებით. რესურსების ხელმისაწვდომობის დადგენა 
უნდა ხდებოდეს მას შემდეგ, რაც განისაზღვრება თუ რა არის გონივრული, ხოლო მისადაგება 
უნდა განიხილებოდეს უფრო ფართო განათლების სისტემის კონტექსტში და არ უნდა 
შემოიფარგლებოდეს მხოლოდ კონკრეტული საგანმანათლებლო სივრცის 
შესაძლებლობებით. ინდივიდუალური მხარდაჭერის ზომები განსხვავდება გონივრული 
მისადაგებისგან, რადგან ისინი, როგორც წესი, მიემართება სწავლების მეთოდებსა და 
საშუალებებს, თუმცა როგორც გონივრული მისადაგების შემთხვევაში, ისინი უნიკალურია და 
მორგებულია კონკრეტულ ინდივიდზე, მისთვის საჭირო მიზნების გათვალისწინებით.  

ინკლუზიური განათლების სისტემის ძირითადი მახასიათებლები: 

გაეროს შშმ პირთა უფლებების კონვენციის ზოგადი კომენტარი N4-ში, რომელიც 
წარმოადგენს ნორმატიულ დოკუმენტს, მოცემულია ინკლუზიური განათლების სისტემის 
ძირითადი მახასიათებლები: 

 „მთლიანი სისტემების“ მიდგომა.  ინკლუზიური განათლების წინსვლისთვის საჭიროა 
სისტემაში არსებული ყველა რესურსის ინვესტირება. 

 „მთლიანი საგანმანათლებლო გარემო.“ ინკლუზიური განათლების დანერგვა 
გულისხმობს ინკლუზიური კულტურის, პოლიტიკისა და პრაქტიკის განხორციელებას 
საგანმანათლებლო ინსტიტუტების ყველა დონეზე, მაგალითად, სწავლა-სწავლება და 
ურთიერთობები.   

 „მთლიანი პიროვნების მიდგომა.“ ამ მიდგომით აღიარებულია თითოეული ადამიანის 
სწავლის შესაძლებლობები და ყველასთან მიმართებით შექმნილია მაღალი 
მოლოდინები, მათ შორის სხვადასხვა სირთულის მქონე ადამიანების შემთხვევაში. ის 
გვთავაზობთ მოქნილ კურიკულუმს, სწავლისა და სწავლების მეთოდებს, რომლებიც 
მორგებულია სხვადასხვა მოთხოვნებსა და სწავლის სტილზე. ის ეფუძნება 
მხარდაჭერას, გონივრულ მისადაგებასა და ადრეულ ინტერვენციას, რათა ყველამ 
შეძლოს საკუთარი პოტენციალის გამოვლენა. საგანმანათლებლო სისტემებმა უნდა 
უზრუნველყონ ინდივიდზე მორგებული განათლების მიწოდება და არ უნდა იყოს იმის 
მოლოდინი, რომ ინდივიდი თავად მოერგება სისტემას.  

 მხარდაჭერილი მასწავლებლები, მათ შორის შშმ მასწავლებლები.  ინკლუზიური 
განათლების რეალიზებისთვის საჭიროა მასწავლებლების კომპეტენციების 
გაძლიერება ტრენინგებისა და გადამზადების გზით, ასევე საგანმანათლებლო 
სივრცეში მომუშავე ნებისმიერი პერსონალის.  

 მრავალფეროვნების პატივისცემა და ფასი. სასწავლო საზოგადოების ყველა წევრი 
მიღებული და დაფასებულია თანაბრად, პატივს სცემენ მათ მრავალფეროვნებას, 
რასას, სქესს, ენას, ლინგვისტურ კულტურას, რელიგიას, პოლიტიკურ ან სხვა 

შეხედულებას, ეროვნულობას, ეთნიკურობას, სოციალურ მდგომარეობას, ქონებას, 
დაბადებას, ასაკსა თუ სხვას.  

 სწავლაზე მორგებული გარემო, რომელიც ქმნის ხელმისაწვდომობას და ყველას თავს 
აგრძნობინებს უსაფრთხოდ და მხარდაჭერილად. გარემო, რომელიც იქნება 
მასტიმულირებელი, სადაც ყველას ექნება საკუთარი თავის გამოხატვის 
შესაძლებლობა. პოზიტიური საგანმანათლებლო საზოგადოების შექმნის პროცესში 
აუცილებლად მოიაზრება მოსწავლეებისა და სტუდენტების ჩართულობა.  

 ეფექტიანი გადასვლა (ტრანზიცია). პროცესი, სადაც ყველა პირი, განსაკუთრებით 
სხვადასხვა სირთულის მქონე ინდივიდები, მხარდაჭერილნი არიან, რომ წარმატებით 
გადაინაცვლონ განათლების ერთი საფეხურიდან შემდეგზე, მაგალითად, ზოგადი 
განათლებიდან პროფესიულ ან უმაღლეს განათლებაში, ხოლო საბოლოოდ კი 
დასაქმების სფეროში. ასეთ გარემოში ვითარდება შესაძლებლობები და 
თავდაჯერებულობა. მათ უზრუნველყოფილი აქვთ გონივრული მისადაგება, 
შეფასებებისა და გამოცდების დროს ეპყრობიან თანასწორად, მათი შესაძლებლობები 
და მიღწევები აღიარებულია სხვათა თანასწორად. 

 პარტნიორობის აღიარება. მასწავლებელთა ასოციაციები, მოსწავლეთა და 
სტუდენტური ასოციაციები, შეზღუდული შესაძლებლობის მქონე პირთა 
ასოციაციები, სკოლის საბჭოები, მშობელ-მასწავლებელთა კავშირები და 
ზოგადსაგანმანათლებლო დაწესებულებაში არსებული სხვა მხარდამჭერი ჯგუფები 
(ფორმალური თუ არაფორმალური) მუდმივად უნდა იმაღლებდნენ ცოდნას 
შეზღუდული შესაძლებლობებისა თუ გარკვეული სირთულეების შესახებ. მშობლები, 
ოჯახები და საზოგადოება საკუთარი რესურსებითა და სიძლიერეებით უნდა 
განიხილებოდნენ როგორც სისტემის განვითარების ხელშემწყობ ერთგვარი 
აქტივებად, საშუალებებად.  

 მონიტორინგი. შეფასება უნდა ხდებოდეს რეგულარულად, რათა დავრწმუნდეთ, რომ 
არ ხდებოდეს ფორმალური ან არაფორმალური სეგრეგაცია/ინტეგრაცია.  

ინკლუზიური განათლება შეზღუდული შესაძლებლობებისა და სპეციალური 
საგანმანათლებლო საჭიროებების მქონე ბავშვებისთვის მრავალი აკადემიური და 
სოციალური სარგებლის მომტანია, როგორიცაა მაგალითად, მაღალი მიღწევები 
მათემატიკური და ენობრივი უნარების განვითარებაში, სკოლის დასრულების მაღალი 
მაჩვენებელი და ტიპური განვითარების მქონე ბავშვებთან უფრო მეტად პოზიტიური 
ურთიერთობების ქონა. თუმცა, ბევრ მშობელი და მასწავლებელი შფოთავს, რომ 
სპეციალური საჭიროების მქონე მოსწავლეების ჩართვა საგანმანათლებლო პროცესში 
შეიძლება სხვა მოსწავლეების ხარჯზე მოხდეს. ისინი ფიქრობენ, რომ სპეციალური 
საჭიროების მქონე ბავშვებისთვის განხორციელებული მოდიფიკაციები და ადაპტაციები ხელს 
უშლის და აფერხებს სხვა მოსწავლეების სწავლას (Peltier, 1997). მიუხედავად იმისა, რომ 
ამგვარი წარმოდგენები და დამოკიდებულებები დღემდე აქტუალურია, კვლევები და 
მტკიცებულებები საპირისპიროზე მიუთითებს. ქვემოთ მიმოვიხილავთ ინკლუზიური 
განათლების სარგებლიანობას როგორც შეზღუდული შესაძლებლობებისა და სპეციალური 
საჭიროებების მქონე ბავშვებისთვის, ასევე მათი თანატოლებისთვის სხვადასხვა 
პერსპექტივიდან.  

 

 

 

ინკლუზიური განათლების სარგებლიანობის კვლევები, თავდაპირველად, ფოკუსირებული 
იყო შეზღუდული შესაძლებლობის მქონე ბავშვებზე, განსაკუთრებით, მძიმე, რთული ან 
მრავლობითი დარღვევების შემთხვევებზე (Katz & Mirenda, 2002). უახლესი კვლევებით კი 
დადასტურდა, რომ შეზღუდული შესაძლებლობის ან სპეციალური საგანმანათლებლო 
საჭიროების მქონე მოსწავლეებისთვის არსებული სარგებელი ვრცელდება ყველა ბავშვზე, 
რადგან ინკლუზიური განათლების შედეგად სწავლება და პედაგოგიკა ხდება უფრო მეტად 
ხარისხიანი (Brantlinger, 2006; Layser & Kirk, 2007; Floarian, 2010; Hwang & Evans, 2011; 
Lindsay, 2011; Odom,  Buysse,  &  Soukakou,  2012). 

ადრინდელი კვლევების საპირისპიროდ, არსებობს მტკიცებულება, რომ შეზღუდული 
შესაძლებლობის მქონე მოსწავლეების ჩვეულებრივ კლასებში ყოფნა არ ახდენს უარყოფით 
გავლენას რომელიმე მოსწავლის სწავლასა და სასწავლო პროცესში ჩართულობაზე. 
რამდენიმე ბოლოდროინდელმა კვლევის მიმოხილვამ აჩვენა, რომ ინკლუზიურ საკლასო 
გარემოში სწავლას ტიპური განვითარების მქონე მოსწავლეებზე აქვს მხოლოდ პოზიტიური 
ან საერთოდ არანაირი გავლენა. 2007 წელს მანჩესტერის უნივერსიტეტის მკვლევრებმა 

ინკლუზიის სარგებელი ყველა ბავშვისთვის 

განახორციელეს 26 კვლევის სისტემური მიმოხილვა, რომლებიც ჩატარებული იყო ამერიკის 
შეერთებულ შტატებში, ავსტრალიაში, კანადასა და ირლანდიაში. ავტორებმა აღმოაჩინეს,  

რომ კვლევათა ნაწილში დადასტურდა ინკლუზიური გარემოს პოზიტიური გავლენა ყველა 
მოსწავლის სწავლის შედეგებზე (კვლევების 23%), ხოლო უმეტესობა ამტკიცებს, რომ 
შეზღუდული შესაძლებლობის მქონე ბავშვების ჩართულობას არანაირი ეფექტი არ აქვს 
ტიპური განვითარების მოსწავლეების სწავლაზე (კვლევების 81%) (Kalambouka, Farrell, 
Dyson, Kaplan, 2007). ერთ-ერთი კვლევის მიხედვით, ინკლუზიურ გარემოში, სადაც 
სწავლების პროცესი დაფუძნებულია თანამშრომლობაზე, ტიპური განვითარების 
მოსწავლეები იძენენ მოტივაციასთან დაკავშირებულ უნარებსა და უფრო სიღრმისეულ 
ცოდნას (Hunt, 2019). 

ინკლუზიური განათლების კრიტიკოსები ვარაუდობენ, რომ მძიმე ემოციური და ქცევითი 
სირთულეების მქონე მოსწავლე ხელს უშლის კლასში მყოფი ყველა მოსწავლის აკადემიური 
და სოციალური განვითარების ხელშეწყობისთვის მასწავლებლის ყურადღების განაწილებას. 
ამ მიმართულებით ჩატარებული კვლევების უდიდესი ნაწილი ადასტურებს, რომ ინკლუზიას 
აქვს ნეიტრალური ან პოზიტიური ეფექტი მოსწავლეების აკადემიურ მიღწევებზე. თუმცა, 
ამერიკის შეერთებულ შტატებში ჩატარებული გრძივი კვლევები ამბობს, რომ მძიმე 
ემოციური სირთულეების მქონე რამდენიმე მოსწავლის ჩართვა ერთ კლასში 
განსაკუთრებულად დიდი გამოწვევაა მასწავლებლისთვის და მცირედი ნეგატიური ეფექტი 
აქვს მისი თანაკლასელების კითხვისა და მათემატიკურ უნარებზე (Fletcher, 2010), სასკოლო 
ქცევებსა და სწავლისადმი დამოკიდებულებაზე (Gottfried, 2014) ტიპური განვითარების 
მქონე მოსწავლეებში. აღსანიშნავია, რომ მძიმე ემოციური სირთულეების მდგომარეობა არ 
არის ხშირად გავრცელებული, შესაბამისად, მნიშვნელოვანია ამ უარყოფითი ეფექტის 
პრევენცია კლასში მოსწავლეთა პროპორციების დაცვით.  

სხვადასხვა კვლევების მიხედვით, ინკლუზიური განათლების სარგებელს ყველა 
მოსწავლისთვის დიდწილად განსაზღვრავს მასწავლებლის დამოკიდებულება ინკლუზიური 
განათლების მიმართ (Sharma, Forlin, & Loreman, 2008). ის მასწავლებლები, რომლებიც 
პოზიტიურად არიან განწყობილნი ინკლუზიისადმი, უფრო მეტად ცდილობენ და ახერხებენ 
მიდგომებისა და მასალების მორგებას არა მხოლოდ საჭიროების მქონე მოსწავლეებისათვის, 
არამედ ყველასთვის. უფრო მეტიც, ხელს უწყობენ მოსწავლეებს შორის თანამშრომლობასა 
და კლასის მართვის გაზიარებული მიდგომების დანერგვას (Sharma et al., 2008). ერთ-ერთი 
ავსტრალიური კვლევის მიხედვით, მასწავლებლის პოზიტიური მიდგომა იმდენად 
მნიშვნელოვანია, რომ სწორედ ის განაპირობებს ინკლუზიური პრაქტიკის დანერგვას 
სკოლაში, მასწავლებლებს, სკოლის წარმომადგენლებს, მოსწავლეებსა და მშობლებს შორის 
ინკლუზიისადმი მიმღებლობას (Carlson, Hemmings, Wurf, & Reupert, 2012). 

მასწავლებლის ტრენინგები მნიშვნელოვნად განსაზღვრავს თუ რამდენად მოახერხებს 
მასწავლებელი უზრუნველყოს ინკლუზიური განათლების სარგებლიანობა ყველა 
მოსწავლისთვის. კვლევამ დაადასტურა, რომ რაც მეტადაა დატრენინგებული მასწავლებელი 
ინკლუზიურ განათლებაში მით მეტად აქვს დადებითი დამოკიდებულება ინკლუზიისადმი და 

მეტად შეუძლია ისეთი ექსტერნალიზებული ქცევების შემცირება, რომლებიც ნეგატიურად 
აისახება ბავშვებზე (Gottfried, 2014). ტრენინგები, ასევე მასწავლებლებს ეხმარება საჭირო 
რესურსების მოძიებაში. რესურსების დეფიციტი და ნაკლები დროის ქონა მათზე სამუშაოდ 
მასწავლებლებისთვის დიდი გამოწვევაა, რაც გამოიკვეთა სხვადასხვა ქვეყანაში 
ჩატარებული კვლევებით. კერძოდ, მასწავლებლებმა რესურსებთან დაკავშირებული 
პრობლემა გამოკვეთეს გამოკითხვებში ჰონკ კონგში (Stella, Forlin, & Lan, 2007), სამხრეთ 
აფრიკაში (Oswald & Swart, 2011), ღანასა (Alhassan, 2014) და ესპანეთში (Chiner & 
Cardona, 2013).  

ინკლუზიური განათლების სარგებელს ყველა ბავშვისთვის ზრდის მასწავლებლებისა და 
სკოლის თანამშრომლების მჭიდრო თანამშრომლობითი ურთიერთობები. თანამშრომლობა 
შეიძლება განხორციელდეს კლასის მასწავლებლებს, მეტყველებისა და ენის სპეციალისტებს, 
სკოლის ფსიქოლოგებს, სპეციალურ მასწავლებლებსა და დირექტორს შორის. კვლევების 
მიხედვით, როცა სპეციალური საჭიროების ანდა შეზღუდული შესაძლებლობის მქონე 
ბავშვების ჩასართავად სკოლა მიმართავს თანამშრომლობით მიდგომას, ეს ხშირად ხდება 
ზოგადი სასკოლო კულტურისა და სასწავლო პროცესის გაუმჯობესების ხელშემწყობი 
ნებისმიერი მოსწავლისთვის (Hehir & Katzman, 2012; Bouillet, 2013) 

იუნესკომ (Unesco, 2009) დაადასტურა, რომ შშმ ბავშვების ჩართულობა სასარგებლოა 
ბავშვზე ორიენტირებული მიდგომის დანერგვაში და დაკავშირებულია ყველა მოსწავლის 
სწავლის შედეგების გაუმჯობესებასთან. სხვადასხვა დროს ჩატარებული კვლევები 
ცხადყოფს, რომ შეზღუდული შესაძლებლობისა და სპეციალური საჭიროების მქონე 
ბავშვების ჩართულობა საგანმანათლებლო პროცესში, დაკავშირებულია მასწავლებლის 
ცოდნისა და უნარების გაუმჯობესებასთან, რაც საბოლოო ჯამში დადებით გავლენას ახდენს 
ყველა მოსწავლის სწავლებაზე (Florian, 2012; Sharma, Loreman, & Forlin, 2012; Adams & 
Bell, 2016; Naraian, 2017).  

ინკლუზიური განათლების სარგებელი ბავშვის სოციალურ-ემოციური განვითარებისთვის 

ინკლუზიური განათლება ხელს უწყობს ტიპური განვითარების მქონე მოსწავლეების 
სოციალური და ემოციური უნარების განვითარებას. ჯერ კიდევ 90-იან წლებში ჩატარებულ 
კვლევებში გამოვლინდა, რომ ინკლუზიას აქვს ხუთი სარგებელი ტიპური მოსწავლეებისთვის: 
შემცირებული შიში განსხვავებული ადამიანების მიმართ, გაზრდილი სოციალური კოგნიცია, 
გაუმჯობესებული მე-კონცეფცია, პიროვნული მორალისა და ეთიკური პრინციპების 
გაუმჯობესება, უფრო თბილი და მოსიყვარულე ურთიერთობების ქონა (Allport, 1979; Staub 
& Peck, 1995).  2012 წელს საბერძნეთში, 2014 წელს კანადაში, ხოლო 2015 წელს იტალიაში 
ჩატარებული კვლევები იგივე სურათს გვიჩვენებს. ინკლუზიურ გარემოში განათლების 
მიმღები მოსწავლეები ავლენენ ნაკლებად სტერეოტიპულ წარმოდგენებს საჭიროებების მქონე 
თანაკლასელებისადმი და პირიქით, აქვთ უფრო მეტად მიმღებლური და პოზიტიური 
დამოკიდებულება (Georgiadi, Kalyva, Kourkoutas, & Tsakiris, 2012; Bunch & Valeo, 2004; 
Consiglio, Guarnera, & Magnano, 2015).  

აღნიშნული კვლევების შედეგების გარდა, არსებობს თეორია, რომელიც ვარაუდობს, რომ 
ბავშვები უფრო მეტ მიმღებლობას ავლენენ იმის მიმართ, რაც მათთვის მეტად ნაცნობია 
(Allport, 1979;). შესაბამისად, თუ ინკლუზია ნორმაა, ბავშვები ინკლუზიისადმი 
მიმღებლობას იყალიბებენ, თუ გარიყვაა ნორმალიზებული, სეგრეგაციის მიმართ იქნებიან 
მიმღებლურნი.  

 

 

ინკლუზიური განათლების აკადემიური სარგებელი სპეციალური საჭიროებების მქონე 
ბავშვებისთვის 

არსებობს მყარი მტკიცებულებები იმის შესახებ, რომ შეზღუდული შესაძლებლობის ანდა 
სპეციალური საჭიროებების მქონე ბავშვებისთვის ინკლუზიურ განათლებას აქვს აკადემიური 
სარგებელი. ამგვარი ტიპის კვლევები ჩატარებულია სხვადასხვა პოპულაციასა და 
კონტექსტში მთელს მსოფლიოში. სამეცნიერო კვლევითი ლიტერატურის მრავალი 
სისტემური მიმოხილვა ადასტურებს, რომ იმ შშმ ან სსსმ ბავშვებთან შედარებით, რომლებიც 
განათლებას სეგრეგირებულ და სპეციალიზებულ დაწესებულებებში იღებდნენ, უფრო 
მაღალი აკადემიური მიღწევები აქვთ ბავშვებს, რომლებიც ზოგადი ტიპის საგანმანათლებლო 
ინკლუზიურ გარემოში სწავლობდნენ იმ, (Baker, Wang, & Walberg, 1995; Katz & Mirenda, 
2002). მაგალითად, ერთ-ერთი ფართომასშტაბიანი კვლევის მიხედვით, რომელშიც 68 000 
დაწყებითი და საბაზო საფეხურის მოსწავლე იღებდა მონაწილეობას, რაც უფრო მეტ დროს 
ატარებს საჭიროების მქონე ბავშვი ჩვეულებრივ სკოლაში ტიპური განვითარების მქონე 
თანატოლებთან ერთად, მით უფრო მაღალია მისი მიღწევები ენასა და მათემატიკაში.  

სურათი 8. მოსწავლეთა მიღწევებს შორის განსხვავება ეკონომიკური სტატუსისა და 
რეგულარულ სკოლაში გატარებული დროის პროცენტულობის მიხედვით 

  

ინკლუზიის სარგებელი სპეციალური საჭიროებების მქონე ბავშვებისთვის 

იგივე მიგნებები დასტურდება სკოლამდელი განათლების შემთხვევაში., კერძოდ, კვლევამ, 
რომელშიც 757 სამი და ოთხი წლის ბავშვი მონაწილეობდა, დაადგინა, რომ ინკლუზიური 
სკოლამდელი განათლების მიღება დადებითად აისახება საჭიროების მქონე ბავშვების 
უნარების განვითარებაზე (Justice, Logan, Lin, & Kaderavek, 2014).   

გარდა აკადემიური მიღწევებისა, ინკლუზიურ სასწავლო გარემოში ყოფნა დაკავშირებულია 
სკოლის დასრულების, სკოლის შემდგომი განათლების მიღებისა და დასაქმების უფრო მაღალ 
მაჩვენებლებთან. ერთ-ერთი კვლევის მიხედვით, შეზღუდული შესაძლებლობის მქონე 
მოსწავლეები ხუთჯერ უფრო ხშირად ამთავრებენ სკოლას დროულად როცა ზოგად 
ინკლუზიურ განათლებაში არიან ჩართულნი, ვიდრე სეგრეგირებულ დაწესებულებებში 
(Schifter, 2015). აშშ-ში ჩატარებულმა კვლევამ, რომელშიც მონაწილეობდა 400-ზე მეტი 
ინტელექტუალური და მრავლობითი დარღვევის მქონე მოსწავლე, აჩვენა, რომ ჩვეულებრივი 
სკოლიდან 2 -ჯერ უფრო მეტი შშმ და სსსმ მოსწავლე აგრძელებს განათლების შემდგომ 
საფეხურზე სწავლას  (Baer, Daviso, Flexer, Queen, & Meindl, 2011). ასევე, დასაქმების 
ალბათობა 11 პროცენტით მეტია, თუ საჭიროებების მქონე მოსწავლე განათლებას 
არასეგრეგირებულ გარემოში იღებს (Wagner, Blackorby, Cameto, & Newman, 1993). 
მსგავსი მიგნებები დასტურდება ნორვეგიასა და ნიდერლანდებში ჩატარებული კვლევებით. 
ნორვეგიაში დაახლოებით 500-მდე სპეციალური საჭიროების მქონე მოსწავლეს 
აკვირდებოდნენ 6 წლის განმავლობაში. კვლევის შედეგად აღმოჩნდა, რომ ჩვეულებრივ 
სკოლაში ჩართული მოსწავლეების 75%-ით მეტი იღებდა პროფესიულ ან აკადემიურ 
განათლებას, სპეციალურ კლასებში ჩარიცხულ მოსწავლეებთან შედარებით (Myklebust, 
2007). ნიდერლანდებში ჩატარებულ კვლევაში 200 შვიდი და რვა წლის მოსწავლეთა 
წყვილების შედარება მოხდა. მოსწავლეებს ჰქონდათ სწავლისა და ქცევის სირთულეები ან 
საშუალო დონის ინტელექტუალური დარღვევა. მოსწავლეთა ნაწილი ჩვეულებრივ სკოლაში 
დადიოდა, ხოლო ნაწილი სპეციალიზებულ დაწესებულებაში. ოთხი წლის განმავლობაში 
ჩატარებულმა განგრძობითმა დაკვირვებამ აჩვენა, რომ ინკლუზიურ გარემოში მოსწავლეებს 
გაცილებით უფრო მაღალი პროგრესი ჰქონდათ განვითარებასა და აკადემიურ უნარებში 
(Peetsma, Vergeer, Roeleveld, & Karsten, 2001). 

არსებობს მტკიცებულება, რომ ინკლუზიური განათლება განსაკუთრებით სასარგებლოა 
დაუნის სინდრომის მქონე მოსწავლეებში წიგნიერებისა და მათემატიკური აზროვნების 
განვითარებისთვის. შვეიცარიელმა მკვლევრებმა შეისწავლეს ბავშვების 68 ჯგუფი, 
რომლებსაც ჰქონდათ შემდეგი საერთო მახასიათებლები: ყველა იყო შვიდიდან რვა წლამდე, 
ყველას ჰქონდა ინტელექტუალური სირთულეები, ყველა მშობლებთან ერთად ცხოვრობდა 
და ყველას ჰქონდა მსგავსი ქულები კითხვისა და მათემატიკური უნარების ტესტებში. მათ 
შორის განსხვავება მხოლოდ ის იყო, რომ მოსწავლეთა ნაწილი ჩვეულებრივ, რეგულარული 
ტიპის სკოლაში დადიოდა, ხოლო ნაწილი სპეციალიზებულ, სეგრეგირებულ 
დაწესებულებაში. 2 წლიანმა კვლევამ აჩვენა, რომ მათემატიკური უნარები მოსწავლეებს 
თითქმის ერთნაირად განუვითარდათ, თუმცა წიგნიერების უნარები რეგულარული სკოლის 
მოსწავლეებმა მნიშვნელოვნად უკეთ განივითარეს (იხ.სურათი N9) (Dessemontet, Bless, & 
Morin, 2012). ბრიტანეთში ჩატარებული კვლევაც ადასტურებს წიგნიერების უნარების 

განვითარების სარგებელს. მკვლევრებმა დაადგინეს, რომ საჯარო  სკოლაში ჩარიცხული სსსმ 
მოსწავლეები დაახლოებით ორ ნახევარი წლით უსწრებენ თანატოლებს სპეციალური 
სკოლებიდან ექსპრესიულ მეტყველებაში და სამი წლით კითხვაში, წერასა და ფონოლოგიურ 
უნარებში (Buckley, Bird, Sacks, & Archer, 2006).   

სურათი 9. განსხვავებები მოსწავლეთა მიღწევებში მათემატიკასა და კითხვაში 
სპეციალიზებულ და ინკლუზიურ სკოლებში 

 

ინკლუზიური განათლების სოციალური სარგებელი 

შეზღუდული შესაძლებლობისა და სპეციალური საჭიროების მქონე ბავშვების განათლებაში 
ჩართვის სარგებელი სცილდება აკადემიურ სფეროს და სოციალურ სფეროზეც დადებითად 
აისახება. სოციალური სფეროს სარგებელი განსაკუთრებით მძლავრია მაშინ, როდესაც 
ინკლუზიურობა ადრეული ასაკიდანვეა უზრუნველყოფილი. ერთ-ერთი კვლევის მიხედვით, 
შეზღუდული შესაძლებლობის მქონე ბავშვებს სოციალურ-ემოციური უნარების ათვისება 
მხოლოდ ინკლუზიურ გარემოში შეუძლიათ. თავის მხრივ, განვითარებული სოციალური და 
ემოციური უნარები შემდგომში მათი დამოუკიდებლობის მაღალ ხარისხს განსაზღვრავს. 
რადგან ტვინის უდიდესი ნაწილი ადამიანის ცხოვრების პირველ ხუთ წელიწადში ვითარდება, 
ინკლუზიური გარემოს გამოცდილება უნდა დაიწყოს რაც შეიძლება ადრე (Center on the 
Developing Child, 2007). მტკიცებულებები მიუთითებს, რომ შეზღუდული შესაძლებლობისა 
და სპეციალური საჭიროების მქონე ბავშვები, რომლებიც იღებენ სკოლამდელი ინკლუზიური 
განათლების მომსახურებას, ივითარებენ პოზიტიურ სოციალურ-ემოციურ უნარებს, კერძოდ,  
შეუძლიათ საკუთარი თავის მართვა, თვითდახმარება, კონფლიქტის გადაჭრა და სხვისი 
პერსპექტივების გაგება (Gupta, Henninger, & Vinh, 2014). გარდა ამისა, ინკლუზიურ 

გარემოში ბავშვებს უყალიბდებათ თანატოლებთან პოზიტიური ურთიერთობები, რაც 
მნიშვნელოვან გავლენას ახდენს სწავლასა და ფსიქოლოგიურ განვითარებაზე. სხვადასხვა 
კვლევა აცხადებს, რომ შეზღუდული შესაძლებლობების მქონე მოსწავლეები ხშირად 
სირთულეებს აწყდებიან თანატოლებთან ურთიერთობების ჩამოყალიბებაში (Bossaert, 
Boer, Frostad, Pijl, & Petry, 2015). 1100-ზე მეტი ავსტრიელი დაწყებითი და საშუალო 
საფეხურის მოსწავლეებში ჩატარებულმა კვლევამ აჩვენა, რომ საჭიროების მქონე ბავშვებს 
ჰყავთ ნაკლები მეგობრები, აქვთ ნაკლები სოციალური ინტერაქცია, თანატოლების 
მიმღებლობის დაბალი დონე და სოციალური მონაწილეობის დაბალი თვითშეფასება. 
ინკლუზია კი ეხმარება სპეციალური საჭიროების მქონე მოსწავლეებს სოციალური უნარების 
განვითარებაში (Schwab, 2015). კანადაში სწავლის უნარის სირთულის მქონე მოსწავლეების 
კვლევაში, მკვლევრებმა დაადგინეს, რომ ბავშვები, რომლებიც განათლებას იღებდნენ 
სტანდარტულ გარემოში (ინკლუზიურ კლასში, დამატებითი დახმარებით ან დამატებითი 
დახმარების გარეშე) უფრო მიღებულნი იყვნენ თანატოლების მიერ და ჰქონდათ უკეთესი 
სოციალური ურთიერთობები. ასევე, იყვნენ ნაკლებად მარტოსული და ავლენდნენ ნაკლებ 
ქცევით პრობლემებს, ვიდრე ბავშვები, რომლებიც განათლებას იღებდნენ რესურს-ოთახში ან 
სპეციალიზებულ საკლასო ოთახებში (Wiener & Tardif, 2004). 

გარდა ამისა, მასწავლებლებს ინკლუზიურ გარემოში უფრო მეტი მოლოდინი აქვთ 
შეზღუდული შესაძლებლობის და სპეციალური საჭიროების მქონე მოსწავლეების მიმართ, 
ვიდრე მასწავლებლებს სეგრეგირებული გარემოში.  

 

ინკლუზიური განათლების ეკონომიკური სარგებელი 

საყოველთაოდ აღიარებულია, რომ გარიყვის ღირებულება პირდაპირაა დაკავშირებული 
სიღარიბესთან (Mitra, Posarac, & Vick, 2013). განათლების ნაკლებობა, სოციალური გარიყვა 
და სიღარიბე ციკლურად ურთიერთქმედებენ ერთმანეთზე. გარიყვა იწვევს განათლების 
დაბალ დონეს, დაბალი განათლება იწვევს სიღარიბეს. თავის მხრივ, სიღარიბე ერთ-ერთი 
ძირითადი მიზეზია, რის გამოც ბავშვები მთელს მსოფლიოში განათლების მიღმა რჩებიან 
(World Bank, Inclusion International, Leonard Cheshire, 2019). როდესაც შეზღუდული 
შესაძლებლობის მქონე პირებს და სხვა მოწყვლადი ჯგუფების წარმომადგენლებს არ შეაქვთ 
წვლილი ქვეყნის ეკომონიკაში, არსებობს მთლიანი შიდა პროდუქტის (მშპ) გარკვეული 
დანაკარგი, რაც ხშირად დიდ ტვირთად აწვება სოციალური კეთილდღეობის სისტემებს 
(Gayle-Geddes, 2015). მაგალითად, ბანგლადეშში განათლებისა და დასაქმებისგან შშმ და 
სსსმ პირების გარიყვის გამო არსებული შემოსავლის დანაკარგი მშპ-ს დაახლოებით 1.75%-ს 
შეადგენს (World Bank, Inclusion International, Leonard Cheshire, 2019). ბურკინა 
ფასოში, კოტ დივუარში, გამბიაში, ლესოტოში, ლიბიაში, მალიში, ნიგერიაში, სენეგალსა და 
იემენში, სკოლის გარეთ დარჩენილი ბავშვების ღირებულება უფრო მაღალია ვიდრე მშპ-ს  

წლიური ზრდის მაჩვენებელი (Thomas,  M.  &  Burnet,  N.,  2013  in World  Bank, Inclusion 
International, Leonard Cheshire, 2019). მიუხედავად იმისა, რომ მაღალი ეკონომიკური 
მდგომარეობის მქონე ქვეყნებშიც გამოწვევაა შეზღუდული შესაძლებლობების მქონე 
ბავშვების ჩვეულებრივ სკოლაში ჩართვა, ზოგიერთი მკვლევრის მტკიცებით, ეს უფრო 
მძაფრად იგრძნობა დაბალშემოსავლიან ქვეყნებში.  

ინდივიდუალურ დონეზე, ნორვეგიაში ჩატარებული კვლევების მიხედვით, თუ შეზღუდული 
შესაძლებლობის ან სპეციალური საჭიროების მქონე ბავშვი განათლებას ინკლუზიურ 
გარემოში მიიღებს, უფრო მეტი შანსია ჰქონდეს პროფესიული კოლეჯის ან აკადემიური 
ხარისხი, ვიდრე სეგრეგირებულ გარემოში (Hehir, et al., 2016). კამბოჯის, ბანგლადეშის, 
ფილიპინების, თურქეთის, სამხრეთ კორეისა და აშშ-ის მტკიცებულებები მიუთითებს 
პირდაპირ კორელაციაზე განათლების/წერა-კითხვის ცოდნასა და შეზღუდული 
შესაძლებლობის მქონე პირთა დასაქმების შესაძლებლობების ზრდას შორის (Lamichhane, 
2015).  

შეერთებულ შტატებსა და ნეპალში, შეზღუდული შესაძლებლობის მქონე პირების საბაზისო 
უნარების (კითხვა და მათემატიკა) სწავლებისთვის განხორციელებული ინვესტიციიდან 
მიღებული სარგებელი საკმაოდ მაღალია, კერძოდ, 15%-დან 25%-ით მეტი, ვიდრე გაწეული 
ხარჯები. ეს მაჩვენებელი აღემატება არა შშმ პირების იმავე პერიოდის შედეგებს. ნეპალში, 
არა შშმ პირებს, რომლებმაც მიიღეს 6 დან 10 წლამდე განათლება, უფიქსირდებათ პირადი 
ხარჯების 20% იანი ზრდა იმ პირებთან შედარებით, ვისაც ძალიან მცირე განათლება აქვთ 
მიღებული, ან საერთოდ არ მიუღიათ განათლება. რაც შეეხება შშმ პირებს, მათ შემთხვევაში 
46 % -იანი ზრდა ფიქსირდება. ხოლო იმ შშმ პირებს, ვისაც 11 ან მეტ წლიანი განათლება 
აქვთ, მათი პირადი ხარჯები დამატებით კიდევ 29% -ით იზრდება (Lamichane, 2015). ეს 
მაჩვენებლები მიუთითებს, რომ შშმ პირების სიღარიბე გამოწვეულია არა შეზღუდული 
შესაძლებლობით, არამედ, განათლების მისაწვდომობის ნაკლებობით. 

ქვემოთ მოცემულ დიაგრამაზე შეჯამებულია ინკლუზიური განათლების სარგებელი 
შეზღუდული შესაძლებლობისა და სპეციალური საჭიროების მქონე მოსწავლეებისთვის 
აკადემიური მიღწევების ზრდის მიღმა. მოსწავლეები, რომლებიც თავისი დღის 75% მეტს 
ატარებენ ინკლუზიურ გარემოში 7.5%-ით ნაკლებ დისციპლინური სახის შენიშვნებს იღებენ 
და უფრო მაღალი სკოლასთან მიკუთვნებულობა აქვთ (3,6%). ბავშვები, რომლებიც მთელ 
დღეს ატარებენ სკოლაში ინკლუზიურ გარემოში, უფრო მეტად არიან დასაქმებულნი (11,2%). 
მსუბუქი საჭიროებების მქონე მოსწავლეებში (სწავლის სირთულეები, მსუბუქი 
ინტელექტუალური დარღვევა, მეტყველების სირთულეები, ემოციური სირთულეები), 
რომლებიც მთელ დღეს ინკლუზიურ გარემოში ატარებდნენ, დამოუკიდებლობის ხარისხის 
უფრო მაღალი მაჩვენებელი გამოვლინდა (10%) (Marder et al., 2003).  

სურათი 10. ინკლუზიის სარგებელი შეზღუდული შესაძლებლობის მქონე 
მოსწავლეებისთვის 

 

 

 

ინკლუზიური განათლების ბარიერები თითქმის ყველა ქვეყანაში მსგავსია, თუმცა 
კულტურული, პოლიტიკური და ეკონომიკური კონტექსტიდან გამომდინარე, განსხვავებულია 
მათი ინტენსივობა. ინკლუზიური განათლების ეფექტიანად დანერგვისთვის საჭიროა 
არსებული ბარიერებისა და წინააღმდეგობების ბუნებისა და ხარისხის გაანალიზება. 
შედეგად, შესაძლებელია ინკლუზიური განათლების დანერგვის პროცესში საუკეთესო 
გამოცდილებების გაზიარება და ხარისხის უზრუნველყოფა.  

ის, თუ როგორ არის განმარტებული და ოპერაციონალიზებული შეზღუდული შესაძლებლობა 
ქვეყანაში, განსაზღვრავს ვის ეხება საკანონმდებლო ჩარჩო და ვინ იღებს სერვისს. 
შეზღუდული შესაძლებლობის მქონე პირთა უფლებების კომიტეტი (CRPD) მოუწოდებს 
ქვეყნებს შეზღუდული შესაძლებლობისა და სპეციალური საჭიროებების ფართო 
კონცეპტუალიზაციისკენ. კერძოდ, შეზღუდულობა უნდა განიხილებოდეს როგორც გარემოსა 
და ადამიანის მდგომარეობას შორის არსებული ინტერაქცია. ქვეყნები, რომლებშიც 
შეზღუდული შესაძლებლობის განმარტება ფოკუსირებულია ექსკლუზიურად დარღვევაზე ან 
დაქვეითებაზე, არ არის გათვალისწინებული გარემო და პიროვნული ფაქტორები, ქმნიან 
უფრო მეტად სეგრეგირებულ საგანმანათლებლო სისტემას. ხოლო იმ ქვეყნებში, რომლებშიც 
შეზღუდული შესაძლებლობის განმარტებაში გათვალისწინებულია, როგორც ადამიანის 
ჯანმრთელობის მდგომარეობა, ასევე კონტექსტური ფაქტორები, უფრო მეტად იქმნება 

ინკლუზიური განათლების ბარიერები 

ინკლუზიური განათლების პოლიტიკას მხარდამჭერი საკანონმდებლო ჩარჩო (Hollenweger 
& Moretti, 2012). 

ინკლუზიური განათლების ერთ-ერთი ყველაზე ძლიერი ბარიერი სიღარიბეა. კვლევების 
მიხედვით, ღარიბ ქვეყნებში საჭიროების მქონე ბავშვის გაცილებით უფრო დიდი პროცენტია 
სკოლის მიღმა, ვიდრე ნაკლებად ღარიბ ქვეყნებში. მიუხედავად იმისა, რომ საშუალო 
შემოსავლიან ქვეყნებში შეზღუდული შესაძლებლობისა და სპეციალური საჭიროებების ქვეშ 
უფრო მეტი მდგომარეობა მოიაზრება. უფრო მეტიც, სიღარიბე გამოწვევაა საშუალო და 
მაღალი შემოსავლების მქონე ქვეყნებშიც. სწორედ ეკონომიკური ფაქტორებია ის ძირითადი 
მიზეზები, რომლებიც მაღალ განვითარებულ ქვეყნებშიც აფერხებს საჭიროებების მქონე 
ბავშვების საგანმანათლებლო პროცესში მონაწილეობას (Nicaise, Vandevoort, Unver, 2019). 

განათლების სისტემის ზოგადი ხარისხი კიდევ ერთი მნიშვნელოვნად გავლენის ფაქტორია. 
როდესაც ქვეყანაში განათლების ხარისხი არის დაბალი, ის ვერ პასუხობს ვერც სპეციალური 
საჭიროების, ვერც შეზღუდული შესაძლებლობისა და ვერც ნებისმიერი სხვა ბავშვის 
საჭიროებებს. დაბალი ხარისხის განათლების სისტემაში ინკლუზიური განათლების 
ბარიერები მოიცავს: ბავშვების საგანმანათლებლო დაწესებულებაში მიღებისა და ჩარიცხვის 
არამკაფიო პოლიტიკას, დაწესებულებების ხელმძღვანელების მწირ ცოდნას როგორ 
დანერგონ ინკლუზიური განათლება, დაწესებულებების არახელმისაწვდომ 
ინფრასტრუქტურასა და მასწავლებლების პროფესიული განვითარების ნაკლებ 
შესაძლებლობებს ინკლუზიურ განათლებაში (World   Bank,   Inclusion International, 
Leonard Cheshire, 2019). სისტემის ხარისხის ნაკლებობა შეიძლება აისახოს ცუდ 
ინფრასტრუქტურაში, მასწავლებლების გადამზადებისა და ტრენინგების ნაკლებობაში, 
სანიტარული და ჰიგიენური მდგომარეობის დაბალ ხარისხში და ა.შ. შესაბამისად, 
ინკლუზიური განათლების დანერგვა ზოგიერთ ქვეყანაში მეტწილად დაკავშირებულია 
განათლების ზოგადი ხარისხის გაუმჯობესებასთან (Hunt,  2016).  

მასწავლებელი - ინკლუზიური განათლების ბარიერი 

მასწავლებელი შეიძლება იყოს ინკლუზიური განათლების როგორც ბარიერი, ასევე ძირითადი 
მხარდამჭერი აქტორი. ინკლუზიური განათლების დანერგვისა და განხორციელების მთავარი 
მამოძრავებელი ძალა სწორედ მასწავლებელია. მასწავლებელი შეიძლება გახდეს ინკლუზიის 
ბარიერი თავისი დუმილით, საჭიროებების მქონე ბავშვების ჩართვაზე უარის თქმით ან მათი 
საჭიროებების იგნორირებით, ეთნიკური და ლინგვისტური უმცირესობების წარმომადგენელი 
ბავშვების გაუთვალისწინებლობით, დაბალი მიღწევების მქონე ბავშვების შეუმჩნევლობით 
და ა.შ. მასწავლებელი ღიად გამოხატავს ინკლუზიისადმი მიუღებლობას თუ ფარულად, 
ნებისმიერ შემთხვევაში, ის არ არის საკუთარ თავში დარწმუნებული და არ აქვს 
კომპეტენტურობის განცდა. . მასწავლებლის მიმღებლობა დიდწილადაა დამოკიდებული 
მრავალფეროვან საჭიროებებთან მუშაობის ცოდნასა და უნარებზე. მაგალითად, ბალკანეთსა 
და აღმოსავლეთ ევროპაში (ბელარუსი, მაკედონია, მოლდოვა, უკრაინა) მასწავლებლის 
პროფესია ნაკლებად დაფასებულია და ნაკლებია მასში ინვესტირება. შესაბამისად, 
მასწავლებლებს მომზადებისას ნაკლებად აქვთ მრავალფეროვან პოპულაციასთან მუშაობის 

პრაქტიკა და სხვადასხვა პროფესიონალებთან დიალოგის შესაძლებლობა. აღსანიშნავია, 
რომ მაშინაც კი როდესაც საგანმანათლებლო გარემოში დიალოგი წახალისებულია, ეს 
ხშირად მხოლოდ სპეციალური განათლების პროფესიონალებს ეხებათ. ეს კი საბოლოო ჯამში 
მაინც ორი ცალკეული სისტემის სტატუს კვოს ინარჩუნებს (Hunt, 2019). მასწავლებლები 
ხშირად არ არიან ჩართული იმ გადაწყვეტილებების მიღების პროცესში, რომელიც 
ინკლუზიურ განათლებას უკავშირდება, შედეგად მათი როლი ნაკლებადაა დომინანტური 
ყოველდღიურ საგანმანათლებლო პროცესშიც. მაგალითად, პორტუგალიაში ინკლუზიური 
განათლება დაიწყო სახელმწიფო უწყებისა და იმ მშობლების თანამშრომლობით, ვისაც 
ჰყავდა შეზღუდული შესაძლებლობის მქონე ბავშვი. 1986 წლიდან სკოლებში მოხდა 
საჭიროების მქონე ბავშვების ჩართვა სპეციალური განათლების პროფესიონალების 
მხარდაჭერით. ამან გამოიწვია ძირითადი მასწავლებლის პასუხისმგებლობის შემცირება 
ინკლუზიისადმი, რადგან მასპინძელი მასწავლებელი შემოიფარგლა ბავშვისთვის მხოლოდ 
ფიზიკურ სივრცეზე წვდომის მიცემით და არა ყველა მოსწავლის ჩართულობაზე 
პასუხისმგებლობით. შედეგად, ქვეყანაში მოხდა პოლიტიკის ცვლილება და 2018 წელს 
გამოცემული ბრძანებით პორტუგალიამ აღიარა ნებისმიერი მოსწავლე, როგორც განათლების 
ცენტრი და მასწავლებელი, როგორც სწავლის პროცესის ძირითადი აქტორი.  

მნიშვნელოვანია მასწავლებლის დამოკიდებულებები და მოლოდინები. სხვადასხვა ქვეყანაში 
ჩატარებული კვლევები ცხადყოფს, რომ მასწავლებლები უმეტესწილად მხარს უჭერენ 
ინკლუზიური განათლების კონცეფციას, თუმცა ამავდროულად არ არიან დარწმუნებულნი 
საკუთარ შესაძლებლობებში ასწავლონ ინკლუზიურ კლასში (Chiner, Cardona, 2013). 
ესპანეთში ჩატარებულმა გამოკითხვამ აჩვენა, რომ მასწავლებლები, მართალია, 
თეორიულად ეთანხმებოდნენ ინკლუზიას, თუმცა მხოლოდ მცირე მათგანი გამოთქვამდა 
საჭიროების მქონე ბავშვის საკუთარ ჯგუფში ჩარიცხვის სურვილს (Cardona, 2000). ბევრი 
მასწავლებელი ინკლუზიისადმი არსებულ ყოყმანს ჯეროვანი ტრენინგების ნაკლებობას 
უკავშირებს. ამერიკის შეერთებულ შტატებში ჩატარებული კვლევა აჩვენებს, რომ 
მასწავლებლების მეხუთედი უჩივის ადეკვატური მხარდაჭერის ნაკლებობას, ხოლო მესამედი 
ამბობს, რომ მათ არ გაუვლიათ ისეთი გადამზადება, რის შედეგადაც ისწავლიდნენ თუ როგორ 
დაეხმარონ საჭიროების მქონე ბავშვებს (Blackorby et al., 2004). ანალოგიურად, 
შოტლანდიაში მასწავლებლები განიცდიან ტრენინგების ნაკლებობას, რაც ხელს უშლით მათ 
ინკლუზიური განათლების დანერგვაში, მიუხედავად იმისა, რომ დადებითად არიან 
განწყობილნი ინკლუზიისადმი თეორიულად და პრაქტიკულად (Woolfson & Brady, 2009). 
ამავდროულად, რიგი კვლევებისა აჩვენებს, რომ ინკლუზიური განათლების ტრენინგები 
პოზიტიურად აისახება მასწავლებლების დამოკიდებულებაზე საჭიროების მქონე ბავშვებისა 
და მათი კლასში ჩართვისადმი. თუ მასწავლებელი ფიქრობს, რომ მას არ აქვს საკმარისი 
მზაობა, ცოდნა, უნარები და საშუალებები ბავშვების მრავალფეროვანი საჭიროებების 
დასაკმაყოფილებლად, მის დამოკიდებულებას ინკლუზიისადმი აყალიბებს აღნიშნული 
ხედვები . ინკლუზიური განათლების ტრენინგების შემდგომ მასწავლებლები აღნიშნავენ 
ზრდას მათ ცოდნასა და უნარებში, შესაბამისად, ხედვაც უფრო პოზიტიური ხდება (Oswald 
& Swart, 2011; Ojok & Wormnæs, 2013). 

განათლების უფლების უზრუნველყოფის საკითხი ასახულია არაერთ საერთაშორისო 
ხელშეკრულებაში, დეკლარაციასა თუ ტექსტში (მაგალითად, გაერთიანებული ერების 
ორგანიზაციის მიერ შეზღუდული შესაძლებლობის მქონე პირთა უფლებების შესახებ 
მიღებული კონვენციის 24-ე მუხლი). ზოგიერთი მათგანის უზრუნველყოფა იურიდიულ 
ვალდებულებას წარმოადგენს. შესაბამისად, სახელმწიფოებს აქვთ აღნიშნული უფლების 
პატივისცემის, დაცვისა და აღსრულების ვალდებულება (UNESCO, 2014).  

ბოლო ათწლეულების მანძილზე გლობალურად შეინიშნება განათლების ხელმისაწვდომობის 
მნიშვნელოვანი პროგრესი, თუმცა ძირითადად დაწყებითი კლასების დონეზე. მიუხედავად 
ამისა, UNESCO-ს 2016 წლის მონაცემები მიუთითებს, რომ 6-იდან 17 წლამდე დაახლოებით 
263 მილიონი ბავშვი და მოზარდი, მათ შორის უმეტესწილად გოგონები, დარჩა სკოლის მიღმა 
(UNESCO, 2016). პროგნოზის მიხედვით, აქედან 25 მილიონი ბავშვი დიდი ალბათობით 
დარჩება სასკოლო განათლების გარეშე. არსებობს მნიშვნელოვანი გენდერული 
უთანასწორობა - გოგონები წარმოადგენენ სკოლის მიღმა მყოფი ბავშვების ორ მესამედს.  

ყველაზე მაღალი სოციო-ეკონომიკური კლასის წარმომადგენელ ბავშვებთან შედარებით, 
ყველაზე დაბალი სოციო-ეკონომიკური კლასის ბავშვების შემთხვევაში ოთხჯერ მეტი 
ალბათობა არსებობს იმისა, რომ დარჩნენ სკოლის მიღმა და ხუთჯერ დიდი ალბათობა 
დაწყებითი კლასის არ დასრულების (UNESCO, 2016). მიუხედავად იმისა, რომ მდგომარეობა 
ყველაზე მწვავეა განვითარებად ქვეყნებში, მზარდი უთანასწორობა, ასევე, გვხვდება ბევრ 
განვითარებულ და მდიდარ ქვეყანაში, რის მიზეზსაც შესაძლოა წარმოადგენდეს 
გლობალიზაციის პროცესი და საერთაშორისო მიგრაცია.  

2015 წლის სექტემბერში გაერთიანებული ერების ორგანიზაციამ შეიმუშავა მდგრადი 
განვითარების მიზნები. მდგრადი განვითარების მეოთხე მიზანი2 ეხება ხარისხიან განათლებას 
და 17 მიზანთაგან ერთ-ერთი. მდგრადი განვითარების მეოთხე მიზნის ვრცელი დასახელება 
არის შემდეგი - „ინკლუზიური და სამართლიანი ხარისხის განათლების უზრუნველყოფა და 
მთელი ცხოვრების მანძილზე სწავლის შესაძლებლობის ხელშეწყობა “.  

მდგრადი განვითარების მიზნები ეფუძნება ათასწლეულის განვითარებისა3 და განათლება 
ყველასთვის4 მიზნებს. ეს უკანასკნელი წარმოადგენს გლობალურ მოძრაობას, რომელიც 
შექმნილია ხარისხიანი საბაზისო განათლების უზრუნველყოფის მიზნით ბავშვებისთვის, 
ახალგაზრდებისა და მოზარდებისთვის. მდგრადი განვითარების მიზნების პროგრესის 
შესაფასებლად შემუშავდა ჩარჩო,5 რომელიც სპეციფიკურად მიემართება 

 
2 Sustainable Development Goal 4 – SDG4 
3 MDGs – Millenium Development Goals 
4 EFA – Education for all 
5 The Education 2030 Framework for Action 

ხელმისაწვდომობასთან, თანამონაწილეობასთან, სასწავლო პროცესებთან და შედეგებთან 
დაკავშირებულ უთანასწორობას და ამასთანავე, დიდი ყურადღება მახვილდება გენდერულ 
თანასწორობაზე. ის, ასევე, მოიცავს ძალისხმევის ჩადებას იმ მიმართულებით, რომ 
განათლების სისტემებმა შეძლონ ყველა მოსწავლის მომსახურება. განსაკუთრებული აქცენტი 
კეთდება მათზე, რომლებიც ტრადიციულად მოკლებულნი იყვნენ საგანმანათლებლო 
შესაძლებლობებს. საგანმანათლებლო შესაძლებლობებს მოკლებულებში იგულისხმებიან 
ადამიანები, რომლებიც არიან დაბალი სოციო-ეკონომიკური სფეროდან, წარმოადგენენ 
ეთნიკურ და/ან ლინგვისტურ უმცირესობას, ადამიანებს სპეციალური საჭიროებებითა და 
შეზღუდული შესაძლებლობებით და სხვა.  

 

 

ინკლუზიისა და სამართლიანობის ხელშეწყობა არ წარმოადგენს უბრალოდ ტექნიკურ ან 
ორგანიზაციულ ცვლილებას. ეს უფრო წარმოადგენს ფილოსოფიური მიმართულებით 
გარდაქმნის პროცესს და მოიცავს მიმღები და მხარდამჭერი კულტურის განვითარებას 
საგანმანათლებლო საზოგადოებებში. ასეთი კულტურული ცვლილების განხორციელება 
მოითხოვს საგანმანათლებლო დაწესებულების პერსონალის მხრიდან გაზიარებულ 
მისწრაფებასა და მოტივაციას. ამიტომ კრიტიკულად მნიშვნელოვანია, რომ პროცესში 
ჩართულ პირებს ჰქონდეთ ნათელი წარმოდგენა იმის შესახებ თუ რა წარმოადგენს მის არსს 
და მიზანს. შესაბამისად, ტერმინები „ინკლუზია“ და „სამართლიანობა6“ უნდა განიმარტოს 
მკაფიოდ, რათა მაქსიმალურად გასაგები იყოს იმ მრავალფეროვანი სპექტრისთვის, 
რომლებიც დაინტერესებულნი და ჩართულნი არიან ხელშეწყობის პროცესში.  

სურათი 11. ინკლუზიისა და სამართლიანობის განმარტებები (UNESCO, 2017) 

 

 
6 გზამკვლევში ტერმინი Equity თარგმნილია როგორც სამართლიანობა. 

ინკლუზიისა და სამართლიანობის განმარტებები 

როგორც აღვნიშნეთ ინკლუზიური და სამართლიანი განათლების უზრუნველყოფა 
წარმოადგენს მდგრადი განვითარების მეოთხე მიზნის მისიას. სამართლიანი განათლების 
განმარტებისას, ასევე, მნიშვნელოვანია ერთმანეთისგან განვასხვაოთ თანასწორობა და 
სამართლიანობა7, ორი ტერმინი, რომელიც ხშირად არასწორადაა გაგებული. სურათში, 
რომლის მსგავსი არაერთი ვარიაციაა გავრცელებული, ვხედავთ სიტუაციის ორ ვარიანტს.  

სურათი 12. თანასწორობისა და სამართლიანობის ილუსტრაცია 

 

მარცხენა მხარეს, სხვადასხვა სიმაღლის ბავშვები არიან გამოსახულნი, რომლებიც ერთი 
ზომის ყუთებზე დგანან, მაგრამ ყველაზე დაბალი ბავშვი დაფას ვერ სწვდება. სურათის 
მიხედვით ეს თანასწორობას აღნიშნავს, რადგან ყველა ბავშვს თანაბრად, ერთი და იგივე 
სახის დაეხმარება მიეწოდება. სურათის მეორე მხარეს ვხედავთ, რომ ბავშვები დგანან 
სხვადასხვა ზომის ყუთებზე და ყველას შეუძლია დაფაზე კომფორტულად წერა. სურათის 
მარჯვენა მხარე თითქოს სამართლიანობას ასახავს, რადგან თითოეულ ბავშვს მიეწოდება იმ 
სახის მხარდაჭერა, რაც სჭირდებათ. უნდა ითქვას, რომ ეს ცნობილი და გავრცელებული 
ილუსტრაცია ბუნდოვანი და არასწორი მიმართულების მომცემია. სინამდვილეში, ჩვენ 
ვხედავთ თანასწორობას ორივე მხარეს:   პირველ სურათში საწყისი პირობების, ხოლო მეორე 
ნაწილში შედეგების თვალსაზრისით. თანასწორობა არის მდგომარეობა (რა): შედეგი, 
რომელიც შესაძლოა ჩანდეს საწყის პირობებში ან საბოლოო მიღწევაში (შედეგში), 
მაგალითად, გენდერული თანასწორობის მიღწევა. სამართლიანობა კი არის პროცესი 
(როგორ): ქმედებები, რომლებიც მიმართულია თანასწორობის უზრუნველყოფისკენ (სურათი 
12).  

 
7 Equality and Equity - თანასწორობა და სამართლიანობა 

ინკლუზიურობისა და სამართლიანობის მთავარi გზავნილი ძალიან მარტივია: „ყველა 
მოსწავლე მნიშვნელოვანია და მნიშვნელოვანია თანაბრად.“ სირთულე ჩნდება მაშინ, 
როდესაც ვცდილობთ აღნიშნული პრინციპის საქმეში გადატანას. ეს მოითხოვს აზროვნების, 
ფიქრისა და პრაქტიკის მნიშვნელოვან ცვლილებას განათლების სისტემის ყველა დონეზე, 
დაწყებული სკოლის მასწავლებლებისა და განათლების სხვა სერვისების მიმწოდებლებისგან, 
დამთავრებული პოლიტიკის შემქმნელი და პასუხისმგებელი პირებით.  

განვითარების პროცესში მყოფი პოლიტიკა, რომელიც ეფუძნება ინკლუზიურ და სამართლიან 
პრინციპებს, აღიარებს, რომ მოსწავლეთა სირთულეები გამომდინარეობს თავად განათლების 
არსებული სისტემიდან: ის გზები თუ როგორ არის ორგანიზებული განათლების სისტემა 
ამჟამად, სწავლა-სწავლების არსებული ფორმები, საგანმანათლებლო გარემო და ის თუ 
როგორ ხდება მოსწავლეთა პროგრესის მხარდაჭერა და შეფასება.   

შესაბამისად, უმთავრეს მიზანს წარმოადგენს ამ აღიარებების „თარგმნა“ კონკრეტულ 
რეფორმებად, ინდივიდუალური განსხვავებების არა გამოსასწორებელ პრობლემებად 
დანახვა, არამედ სწავლა-სწავლების უფრო დემოკრატიზებულ და მრავალფეროვნად 
გარდაქმნის შესაძლებლობად. განსხვავებებმა კი შესაძლოა შეასრულოს ერთგვარი 
კატალიზატორის, მამოძრავებელი ძალის როლი ინოვაციებისთვის, რომლისგანაც სარგებელს 
მიიღებს განათლების მიმღები ყველა ინდივიდი მიუხედავად მათი პირადი მახასიათებლებისა 
თუ მდგომარეობებისა.  

სურათი 13. სამართლიანობისა და ინკლუზიურობის ინტეგრირების კომპონენტები 
განათლების სისტემაში 

ბევრი ფაქტორი ხელს უწყობს, ხოლო ბევრი ფაქტორი ხელს უშლის საგანმანათლებლო 
სისტემებში ინკლუზიურობისა და სამართლიანობის პრინციპზე დაფუძნებული პრაქტიკის 
განხორციელებას. ზოგიერთი ამ ფაქტორთაგანია, მაგალითად, მასწავლებელთა უნარები და 
დამოკიდებულებები, ინფრასტრუქტურა, პედაგოგიური სტრატეგიები და კურიკულუმი.  

სამართლიანობასა და ინკლუზიურობაზე დაფუძნებული განათლების სისტემის 
ჩამოყალიბებისათვის სამი ძირითადი რამ არის აუცილებელი: 1) ინკლუზიური 
საგანმანათლებლო გარემოს განვითარება, 2) ინკლუზიური პრაქტიკის განვითარება, 3) 
პარტნიორებთან მუშაობა (UNESCO, 2021). ქვემოთ მიმოვიხილავთ თითოეულ კომპონენტს 
და მათთან დაკავშირებულ ინდიკატორთა ჩამონათვალს, რომელიც გადაწყვეტილების 
მიმღებებსა და პრაქტიკოსებს აუცილებლად დაეხმარებათ თემის ირგვლივ დისკუსიის 
წარმოების პროცესში.  

 

 

ინკლუზიური კულტურა  

არ არსებობს მხოლოდ ერთი მოდელი იმის შესახებ თუ როგორი უნდა იყოს ინკლუზიური 
საგანმანათლებლო დაწესებულება. თუმცა მთავარი, რაც ხარისხიანი ინკლუზიური 
განათლების მქონე დაწესებულებებს აერთიანებთ, არის ის, რომ იღებენ და მხარს უჭერენ 
ყველა მოსწავლეს. ყველა მოსწავლეში აუცილებლად მოიაზრება როგორც შეზღუდული 
შესაძლებლობის მქონე, ასევე, ეთნიკური უმცირესობების წარმომადგენლები, სწავლისა და 
სხვა სირთულეების მქონე მოსწავლეები და ა.შ. ეს არ აფერხებს სკოლებს, რომ იზრუნონ და 
მიმართონ სხვადასხვა სტრატეგიას ყველა მოსწავლის მიღწევების გასაუმჯობესებლად. 
უფრო მეტიც, მოწყვლადი მოსწავლეების მხარდაჭერაზე აქცენტირება ხელს უწყობს 
აღნიშნული სტრატეგიების დახვეწასა და განვითარებას.  

წარმატებული სკოლები არიან ინკლუზიურნი იმ გაგებით, რომ სწავლის თვალსაზრისით 
პროგრესის მიღწევის მოლოდინი არსებობს ყველა მოსწავლის შემთხვევაში. ისინი არიან 
უსაფრთხო, მიმღები და ძალადობისგან თავისუფალი გარემოს ნაწილნი. ამის მიზეზს 
წარმოადგენს სკოლის ისეთი მენეჯმენტი, რომელიც ქმნის ატმოსფეროს, სადაც მოსწავლეები, 
სკოლის პერსონალი და ოჯახები თავს გრძნობენ ღირებულად და მხარდაჭერილად. მეორე 
საკვანძო ფაქტორს წარმოადგენს მონიტორინგი საკითხი და ყველა მოსწავლის 
ინდივიდუალურ პროგრესზე აქცენტირება.  

როდესაც სკოლები ინკლუზიური მიმართულებით სვლისას არიან წარმატებულნი, სკოლის 
შიგნით თითქმის ყოველთვის არსებობს განსხვავებულობის პატივისცემისა და გარკვეული 
ღირებულებების ირგვლივ საერთო თანხმობა. თუ აღნიშნული თანხმობა არ არის 
ყველაფრისმომცველი, ეს მიუთითებს ინკლუზიური კულტურის ზრდისა და განვითარების 
პროცესზე.  

ინკლუზიური საგანმანათლებლო გარემოს განვითარება 

მსგავს საგანმანათლებლო სივრცეებში ხშირად ვხვდებით პერსონალთა თანამშრომლობის 
მაღალ დონეს, პრობლემის გადაჭრაზე ორიენტირებულობასა და გაზიარებულ 
პასუხისმგებლობებს. ასეთ შემთხვევაში, იგივე ღირებულებები და პასუხისმგებლობები 
გადადის მოსწავლეებზეც, ოჯახის წევრებსა და სკოლასთან დაკავშირებულ საზოგადოების 
სხვადასხვა დაინტერესებულ პირებზე.  

ორგანიზაციები და ურთიერთობები 

ინკლუზიური სკოლების უმეტესობაში ვხვდებით მცირე  ორგანიზაციულ ფორმებს, რომელთა 
მიზანს წარმოადგენს შეთანხმებული პრინციპების საფუძველზე საერთო საკითხის ირგვლივ  
პერსონალთა და მოსწავლეთა კოორდინაციას. აღსანიშნავია, რომ ეს არ უნდა ხდებოდეს ისე, 
რომ რაიმე კუთხით შეაფერხოს მასწავლებელთა პრეფერენციების შესაბამისი 
ინდივიდუალური პრაქტიკა.  

სწავლება არის კომპლექსური და ხშირად არაპროგნოზირებადი პროცესი, რომელსაც 
სჭირდება იმპროვიზაციის უნარ-ჩვევები. ინკლუზიურობის ერთ-ერთ მთავარ მახასიათებელს 
წარმოადგენს მასწავლებელთა მზაობის დონე იმისთვის, რომ შეძლონ მოსწავლეთა მხრიდან 
მიღებულ უკუკავშირებზე საკუთარი პრაქტიკის მორგება და მისადაგება. 

მასწავლებლებს უნდა ჰქონდეთ საკმარისი ავტონომია მყისიერი გადაწყვეტილებების 
მიღებისთვის, რომლის დროსაც გათვალისწინებულია მოსწავლეთა ინდივიდუალობა და 
თითოეული შემთხვევისა თუ მოვლენის უნიკალურობა. ამისთვის საჭიროა კარგად 
კოორდინირებული საქმიანობა და თანამშრომლობითი სტილის არსებობა, რაც თითოეულ 
მასწავლებელს შესაბამისი რეაგირებების ძიებისას ანიჭებს იმპროვიზაციისთვის 
თავდაჯერებულობას. 

ურთიერთობები არის ის საკვანძო საკითხი, რაც ხელს უწყობს თანამშრომლობის 
ჩამოყალიბებას. კვლევების მიხედვით ურთიერთობების სტრუქტურირება შესაძლებელია სამ 
სახით: ინდივიდუალისტური, კონკურენტული და თანამშრომლობითი.  

საგანმანათლებლო სივრცეებში, სადაც ინდივიდუალისტური სტილის ორგანიზებაა, 
მასწავლებლები მიზნების მიღწევისთვის ძირითადად მუშაობენ მარტო. ეს მიზნები შესაძლოა 
განსხვავდებოდნენ კოლეგების მიზნებისგან. შესაბამისად, საერთო მიზნების არსებობისა და 
გამოცდილების გაზიარების ნაკლები ალბათობაა. შედეგად შესაძლოა მივიღოთ ინდივიდების 
შეზღუდული მხარდაჭერა. ამასთანავე, ასეთი სკოლები ხშირად გადაინაცვლებენ ხოლმე 
ორგანიზების კონკურენტული ფორმისკენ.  

კონკურენტული სისტემის შემთხვევაში, მასწავლებლები (და მოსწავლეები) ცდილობენ, რომ 
გააკეთონ კოლეგებთან შედარებით უფრო მეტი, რადგან ფიქრობენ, რომ თავიანთი წარმატება 
ნეგატიურად არის დაკავშირებული სხვების წარმატებასთან გამომდინარე იქიდან, რომ ერთი 
ინდივიდის წარმატების ზრდა დამოკიდებულია მეორეს მარცხზე. მსგავსი წაგება-მოგების 
ჭიდილში, თითქმის ყოველთვის გარდაუვალია, რომ ზოგიერთნი იზეიმებენ სხვების 
სირთულეებს, რადგან ეს, მათი წარმოდგენით, ზრდის საკუთარი წარმატებულობის შანსებს. 

ორგანიზაციული მიდგომა, რომელიც ყველაზე მეტად ქმნის პოზიტიურ სამუშაო გარემოს, 
არის ის, რომელიც აქცენტს აკეთებს თანამშრომლობაზე. ამიტომ, მიზანს უნდა 
წარმოადგენდეს სისტემის შიგნით ინდივიდუალური ძალისხმევების კოორდინირების 
წახალისება კოლექტიური ეფექტიანობის მაქსიმალურად გაზრდის მიზნით. მსგავს 
საგანმანათლებლო სივრცეებში, ინდივიდები მუდმივად ცდილობენ ორმხრივი, საერთო 
სარგებლის მიღწევას, რადგან, მათი ხედვით, მათ ყველას აერთიანებთ საერთო მიზანი. 
ამასთანავე, ცალკეულმა მასწავლებელმა იცის, რომ მათ სამუშაო პროცესზე შესაძლოა 
პოზიტიური გავლენა იქონიოს სხვების საქმიანობამ. შესაბამისად, კოლეგები ბედნიერნი 
არიან ერთმანეთის წარმატებით და აღიქვამენ მას საკუთარი კომპეტენციების აღიარებადაც.  

ბარიერების შემცირება 

პოლიტიკის ყველა სხვა ძირეული ცვლილების მსგავსად, ინკლუზიასთან და 
თანასწორობა/სამართლიანობასთან დაკავშირებული პროგრესიც საჭიროებს მისი დანერგვის 
ეფექტიან სტრატეგიას. კონკრეტულად, აუცილებელია ახალი აზროვნების ჩამოყალიბება, 
რომელიც ფოკუსირებული იქნება არსებულ ბარიერებზე - ეს შეიძლება იყოს შეუსაბამო 
კურიკულუმი, შეფასების მეთოდები, მასწავლებლის მიერ არასაკმარისი მზაობა და 
მხარდაჭერა ან სწავლების ისეთი ფორმების გამოყენება, რომლებიც არ ითვალისწინებს 
განათლების მიმღებ პირთა სხვადასხვა თავისებურებებს.  

ასევე, ბარიერების გამომწვევ მიზეზს შესაძლოა წარმოადგენდეს გამოცდილებაზე 
დაფუძნებული წინასწარგანწყობები. ეს შეიძლება დაკავშირებული იყოს მარგინალიზაციის 
ღრმად გამჯდარ სისტემებთან, რომლებიც მოსწავლეთა დაყოფას ახდენენ რასის, სქესის, 
შესაძლებლობების, ენის, ეთნიკურობის და სოციო-ეკონომიკური სტატუსის მიხედვით 
კლასიფიკაციით. ყოველივე ეს მიუთითებს იმაზე, რომ ინკლუზიის მიმართულებით პროგრესი 
არის ძალიან კომპლექსური და კონტექსტზე დამოკიდებული პროცესი.  

მსგავსი ბარიერების გადალახვა წარმოადგენს უმნიშვნელოვანეს პირობას განათლების ისეთი 
ფორმების განვითარებისთვის, რომელიც ეფექტიანია ყველა მოსწავლისთვის. 

გამოცდილების გამოყენება 

იმისთვის, რომ პროცესს ჰქონდეს წინსვლა, მნიშვნელოვანია იმის ცოდნა თუ რომელი 
მოსწავლეების ჩართულობაა უზრუნველყოფილი, რომლებს ექმნებათ სირთულეები და 
რომლები არიან გარიყულნი. ასევე, მნიშვნელოვანია შეკითხვების დასმა თუ ვინ აკლდება 
სასწავლო პროცესს, ვის აქვს ხშირი გაცდენა, რა ბარიერებს განიცდიან ეს მოსწავლეები? 

შეკითხვებზე მიღებული პასუხებისა და ფაქტების გამოყენებით პროცესში ჩარევა ხელს 
შეუწყობს პრაქტიკის განვითარებას, რომელიც იქნება უფრო ეფექტიანი რთულად 
მისაწვდომი მოსწავლეების ჩართულობის უზრუნველყოფისთვის. შეკითხვებზე პასუხების 
მოძიება შემდგომი ანალიზისთვის შესაძლებელია სხვადასხვა ტექნიკის გამოყენებით, 
მაგალითად, დაკვირვება, რიგ შემთხვევებში ვიდეო ჩანაწერების ყურება, მოსწავლეებისგან 
კომენტარების მოსმენა არსებული სწავლა-სწავლების პროცესების შესახებ და ა.შ. მსგავსი 

მიდგომები ხელს უწყობს თვითკრიტიკულობის, კრეატიულობისა და რეაგირებების 
სტიმულირებას. ყოველივე ამას მივყავართ  აღქმული პრობლემების გადახედვასთან და 
ამასთანავე, მასწავლებლის ყურადღების ფოკუსირებას ახდენს მონაწილეობისა და სწავლის 
არსებული ბარიერების გადაჭრის გზების შეუმჩნეველ შესაძლებლობებზე. მსგავსი მიდგომა 
გაუმჯობესებისკენ გადადგმული კიდევ ერთი ნაბიჯია.  

მასწავლებლები სწავლობენ ერთად 

სხვადასხვა მტკიცებულებები მიუთითებენ იმაზე, რომ ქვეყნები, სადაც მასწავლებლებს 
სჯერათ, რომ მათი პროფესია არის დაფასებული, სწავლის შედეგების მიხედვით აღწევენ 
სამართლიანობის უფრო მაღალ დონეს. ამის გათვალისწინებით, საგანმანათლებლო 
დაწესებულებებს სჭირდებათ რეფორმა იმ მიმართულებით, რომ მასწავლებლებმა იგრძნონ 
თავი მხარდაჭერილად მაშინ, როდესაც პოზიტიურად რეაგირებენ მოსწავლეთა 
მრავალფეროვნებაზე - ხედავენ ინდივიდუალურ განსხვავებებს არა როგორც პრობლემას, 
რომელიც უნდა გამოსწორდეს, არამედ როგორც სწავლის პროცესის გამრავალფეროვნების 
შესაძლებლობას. შესაბამისად, მოსწავლეთა არსებულმა სირთულეებმა შესაძლოა დღის 
წესრიგში დააყენოს ცვლილებების საკითხი და იდეები იმის შესახებ, თუ როგორ შეიძლება 
მათი მიღწევა.  

ყოველივე ეს მიუთითებს გარკვეული გუნდის არსებობის აუცილებლობას, რათა კოლეგებმა 
შეძლონ კონკრეტულ მოსწავლეებთან მიმართებით შესაძლო ცვლილებების შესახებ 
ერთმანეთის ვერსიების განხილვა. კვლევების მიხედვით, მსგავსი პრაქტიკა ხელს უწყობს 
„ინკლუზიური კულტურის“ განვითარებას. ასეთ სკოლებში მოზარდებს შორის არსებობს 
კონსენსუსი განსხვავებულობის პატივისცემის ღირებულებისა და სწავლის 
შესაძლებლობების ხელმისაწვდომობის უზრუნველყოფის საჭიროების ირგვლივ.  

არ არის აუცილებელი, რომ აღნიშნულ კონსენსუსს იზიარებდეს ყველა და არ ნიშნავს, რომ 
პრაქტიკაში არსებული დაძაბულობა და წინააღმდეგობები აუცილებლად გვარდება 
მყისიერად. თუმცა დიდი ალბათობით იარსებებს პერსონალთა შორის მაღალი დონის 
თანამშრომლობა და ერთობლივი მუშაობა პრობლემის ირგვლივ და მსგავსი ღირებულებები 
და დამოკიდებულებები აუცილებლად გავრცელდება როგორც მოსწავლეზე, ასევე მშობლებსა 
და სხვა ჩართულ პირებზე.  

ხელმძღვანელთა როლი 

სკოლა, რომელიც თანამშრომლობით სტრუქტურაზეა დაფუძნებული და შესაბამისად, 
ფაქტებითა და გამოცდილებებით ცდილობს პროცესის მართვას, საუკეთესოდ ახერხებს 
სკოლის საზოგადოების წევრთა პროფესიონალიზმის ეფექტიანად გამოყენებას. სკოლის 
პერსონალი უზრუნველყოფილია მუდმივი სტიმულაციისა და გამრავალფეროვნების 
შესაძლებლობებით, რაც თავის მხრივ ხელს უწყობს სწავლასა და განვითარებას და 
ამასთანავე, ახალისებს საქმიანობის ახალი გზების დანერგვისადმი პოზიტიური 
დამოკიდებულებების ჩამოყალიბებას.  

პრაქტიკიდან სწავლა 
ინკლუზიური პრაქტიკის განვითარებისთვის ერთ-ერთ მნიშვნელოვან მიდგომას 
წარმოადგენს კლასში მიმდინარე პროცესებზე დაკვირვება და ყველა მოსწავლის 
ყურადღებით მოსმენა. შესაძლებელია სპეციალური საგანმანათლებლო საჭიროების მქონე 
მოსწავლეები იზიარებდნენ საკლასო სივრცეს სხვებთან ერთად, თუმცა მათი ჩართულობა და 
თანამონაწილეობა საერთო თემის ირგვლივ იყოს მინიმალური ან საერთოდ არ არსებობდეს. 
შესაბამისად, ჩნდება კითხვები  თუ რამდენად წარმოადგენს ეს ინკლუზიური პრაქტიკის 
მაგალითს, რისი შეცვლა არის შესაძლებელი, ხელმისაწვდომი რესურსებიდან რისი 
გამოყენება შეიძლება უფრო ეფექტიანად, რათა უზრუნველყოფილი იყოს ყველა მოსწავლის 
ჩართულობა თანაბრად? 

არსებული რესურსების გამოყენება 

მოსწავლეთა ჩართულობის წახალისების თვალსაზრისით ეფექტიანი გაკვეთილების მთავარ 
მახასიათებელს წარმოადგენს თუ როგორ იყენებს მასწავლებელი არსებულ რესურსებს, 
კონკრეტულად კი ადამიანურ რესურსებს, სწავლა-სწავლების მხარდაჭერისთვის, როგორც ამ 
მაგალითშია: 

სურათი 14. მოსწავლეების ჩართულობის მაგალითის განხილვა 

 

 

ინკლუზიური პრაქტიკის განვითარება 

მსგავსი მაგალითები მუდმივად შეგვახსენებენ, რომ ნებისმიერი კლასში მოსწავლეები 
წარმოადგენენ გამოცდილებების, ინსპირაციის, გამოწვევებისა და მხარდაჭერის ყველაზე 
მდიდარ რესურსს. ის თუ რამდენად სწორად წარმართავს და გამოიყენებს, დამოკიდებულია 
მასწავლებლის უნარებზე. ეს ნაწილობრივ წარმოადგენს დამოკიდებულებების საკითხსაც - 
რამდენად აღიარებს მასწავლებელი, რომ მოსწავლეებს აქვთ ერთმანეთის განათლებაში 
მნიშვნელოვანი წვლილის შეტანის უნარი.  

ზოგიერთ ქვეყანაში თანამშრომლობაზე დაფუძნებული ჯგუფური მუშაობების გამოყენებამ 
აჩვენა ისეთი პირობების შექმნის პოტენციალი, რომელიც მაქსიმალურად ზრდის 
ჩართულობასა და ამავდროულად სწავლის მაღალი სტანდარტების მიღწევას ყველა 
მოსწავლის შემთხვევაში. არსებობს მყარი მტკიცებულებები იმისა, რომ როდესაც 
მასწავლებლები გაკვეთილების დაგეგმვისა და წარმართვისას პროცესის ნაწილად ჯგუფური 
მუშაობის აქტივობებს იყენებენ, შედეგად შესაძლოა მიიღონ გაუმჯობესებული მიღწევები 
აკადემიური, სოციალური და ფსიქოლოგიური განვითარების თვალსაზრისით. მსგავსი 
მიდგომები, ასევე, ხელს უწყობს ე.წ. „განსაკუთრებული მოსწავლეების“ ჩართულობას 
(მაგალითად, მოსწავლეები, რომლებიც ახალი გადმოსულები არიან კლასში; ბავშვები 
განსხვავებული კულტურული და ლინგვისტური გარემოდან; სპეციალური 
საგანმანათლებლო საჭიროების მქონე მოსწავლეები და ა.შ.). თუმცა მნიშვნელოვანია ხაზი 
გაესვას ჯგუფური მუშაობის პრაქტიკის სწორად დაგეგმვისა და განხორციელების უნარ-
ჩვევების არსებობის აუცილებლობას. არასწორად დაგეგმილი ჯგუფური სამუშაო შესაძლოა 
აღმოჩნდეს დროის ფუჭი ხარჯვა. ასევე, ხშირია შემთხვევები, როდესაც მოსწავლეები სხედან 
მრგვალი მაგიდის ირგვლივ ჯგუფებად, თუმცა მუშაობენ ინდივიდუალურ დავალებაზე. ეს 
შესაძლოა უარყოფითად აისახოს მათი მუშაობის პროცესზე, რადგან ინდივიდუალური 
მუშაობა მოითხოვს კონცენტრაციას, რასაც შესაძლოა ხელი შეუშალოს მოსწავლეთა ერთი 
მაგიდის ირგვლივ ჯგუფურად სხდომის გამო შემთხვევითმა წამოძახილებმა ან დისკუსიებმა. 

კლასში თანამშრომლობა 

არსებობს სხვადასხვა ფორმის ეფექტიანი ჯგუფური მუშაობები, თუმცა ყველა მათგანის 
ცენტრალურ მახასიათებელს წარმოადგენს ის, რომ დავალების შესრულებისთვის 
აუცილებელია ჯგუფის თითოეული წევრის აქტიური ჩართულობა. ვერცერთი ცალკეული 
წევრი მიაღწევს წარმატებას სხვების წარმატების გარეშე. არსებითია, რომ ჯგუფის წევრები 
აცნობიერებდნენ ერთად მუშაობის მნიშვნელობასა და აუცილებლობას, პატივს სცემდნენ და 
იყვნენ ერთმანეთის დამხმარეები.  

როგორც აღვნიშნეთ, უმნიშვნელოვანეს ასპექტს წარმოადგენს ჯგუფის წევრებს შორის იმის 
აღიარება, რომ თავიანთ მიზანს მიაღწევენ იმ შემთხვევაში თუ ჯგუფის დანარჩენი წევრებიც 
იქნებიან მიზნის მიღწევაში წარმატებულნი. ამას ვუწოდებთ „პოზიტიურ 
ურთიერთდამოკიდებულებას“ - იდეა, რომლის მიხედვითაც „ერთი ვერ ისწავლის სხვების 
გარეშე“. 

პოზიტიური ურთიერთდამოკიდებულების მიღწევა შესაძლებელია სხვადასხვა გზით და იგი 
დამოკიდებულია კონკრეტული საკითხის თავისებურებებზე, გაკვეთილის შინაარსსა და 
მოსწავლეთა წინარე გამოცდილებაზე. მაგალითად: 

• მოსწავლეებს შესაძლოა ვთხოვოთ წყვილებში იმუშაონ კონკრეტული თემის ირგვლივ 
ურთიერთგაზიარებული დამოკიდებულებების მომზადებაში, რომელიც შემდგომ 
უნდა წარუდგინონ დიდ ჯგუფს ან მთლიან კლასს; 

• მოსწავლეთა ჯგუფი შესაძლოა ჩაერთოს ისეთი დავალების შესრულების პროცესში, 
რომლის დროსაც მიწოდებული მასალების მომზადება შესაძლებელია მხოლოდ 
წევრების გაერთიანების შემთხვევაში; 

• ცალკეულ წევრებს შესაძლოა დაეკისროთ კონკრეტული როლები: მომხსენებელი, 
თავმჯდომარე, ჩანაწერების გამკეთებელი და ა.შ. 

• ჯგუფის თითოეულ წევრს შესაძლოა სთხოვონ დავალების სამუშაო ვერსიის 
ინდივიდუალურად შესრულება, ხოლო დასრულებული ვერსია კი უნდა შემუშავდეს 
მთლიანი ჯგუფის მიერ; 

• ჯგუფი შესაძლოა შეფასდეს ერთობლივი ნამუშევრის მიხედვით, რომელიც 
შესრულებულია ინდივიდუალური წევრების მიერ.  

მოსწავლეებისთვის ჯგუფური სამუშაოს შეთავაზება  წარმოადგენს ახალ გამოწვევას. 
აკადემიური მიზნების მიღწევასთან ერთად, მათ მუდმივად უნდა იფიქრონ თუ რა სჭირდებათ 
და როგორ უნდა იმუშაონ სხვებთან ერთად. შესაბამისად, ჯგუფური სამუშაოს მოთხოვნებისა 
და კომპლექსურობის ზრდა უნდა ხდებოდეს ეტაპობრივად. მაგალითად, თავდაპირველად 
შესაძლებელია შევთავაზოთ ერთ კარგად ნაცნობ კლასელთან დაწყვილება და მარტივი 
დავალების ერთობლივად შესრულება. ამის შემდგომ დავალების თავისებურება, ჯგუფის 
ზომა და კომპლექსურობა შესაძლებელია გაიზარდოს ნელ-ნელა მოსწავლეების 
თავდაჯერებულობისა და კომპეტენტურობის განცდის მატებასთან ერთად.  

პრაქტიკის ენა 

კვლევითი მტკიცებულებები მიუთითებენ იმაზე, რომ ინკლუზიური განათლების 
განვითარების საუკეთესო გზა გადის მასწავლებლებზე, რომლებიც სწავლობენ 
ერთმანეთისგან. გზავნილი არის მარტივი: მოსწავლეთა შორის თანამშრომლობის 
წახალისება უნდა დავიწყოთ პერსონალთა შორის თანამშრომლობის გაძლიერებით.  

კვლევები მიუთითებს ისეთი კლიმატის შექმნის საჭიროებაზე, სადაც ხელი ეწყობა და 
წახალისებულია პროფესიული ზრდა. ამ პროცესის ცენტრალურ ასპექტს წარმოადგენს 
პრაქტიკის შესახებ დისკუსიები, მაგალითისთვის:  

სურათი 15. პროფესიული თანამშრომლობის მაგალითის განხილვა 

ისეთი პროცესების ამოსავალ წერტილს, რომლის დროსაც სკოლებში მსგავსი პროფესიული 
სწავლის პრაქტიკა ყალიბდება, წარმოადგენს კოლეგებს შორის საერთო ენის განვითარება. 
სწორედ ამ ენის საშუალებით აქვთ მუდმივი კომუნიკაცია ერთმანეთთან საკუთარი 
პრაქტიკის კონკრეტული ასპექტების შესახებ. მსგავსი პრაქტიკის ენის გარეშე 
მასწავლებლებისთვის ძალიან რთული იქნება ახალი შესაძლებლობების მოსინჯვა და 
ექსპერიმენტირება.  

ბევრი რამ, რასაც მასწავლებლები ყოველდღიურად აკეთებენ, ხორციელდება ინტუიციურ 
დონეზე. მათ ხშირად აქვთ ძალიან მცირე დრო გაჩერებისა და დაფიქრებისთვის. სწორედ 
ამიტომაა მნიშვნელოვანი საქმიანობის პროცესში კოლეგების ნახვა და პრაქტიკის 
განვითარება/გამრავალფეროვნებაზე საუბარი. მასწავლებლებს ერთმანეთთან 
გამოცდილების გაზიარება ეხმარებათ იმის არტიკულაციაში თუ რას აკეთებენ ამჟამად და 
იმის განსაზღვრაში თუ რა სურთ, რომ გააკეთონ სამომავლოდ. მსგავსი დისკუსიები იძლევა 
კონკრეტული საკითხისა თუ პრობლემის ირგვლივ სხვადასხვა პერსპექტივების გაზიარების 
სივრცეს. 

პრაქტიკის ენის განვითარებაში შესაძლოა მნიშვნელოვანი როლი ითამაშოს სწავლების 
შესახებ მტკიცებულებებზე დაფუძნებული კვლევებისა და მეთოდების გამოყენებამ. ეს, ასევე, 
დაგეხმარებათ ისეთი პრაქტიკის განვითარებაში, რომელიც უფრო ეფექტიანი იქნება 
გარკვეული სირთულეების მქონე მოსწავლეთა ჩართულობის უზრუნველყოფის 
თვალსაზრისით. 

მნიშვნელოვან რესურსს წარმოადგენს მოსწავლეთა პროგრესის შესახებ არსებული 
სტატისტიკური მონაცემები. ის თუ რა ფაქტორები ახდენენ გავლენას მოსწავლის პროგრესზე 
ხშირად მოითხოვს რაოდენობრივ მონაცემებში სიღრმისეულად ჩახედვას. ყოველივე ეს 
შესაბამისობაშია იდეასთან „შეფასება სწავლისთვის“. აღნიშნული მიდგომა გულისხმობს 
მასწავლებლების მიერ მოსწავლეების დახმარებას იმის გაგება/გააზრებაში თუ როგორ და 
რისი შესწავლა სჭირდებათ. ეს ნიშნავს მოსწავლეებისთვის საკუთარი სწავლის მიზნების 
შესახებ დისკუსიის, შემდგომ რეფლექსიისა და ბოლოს პროგრესსა და სამომავლო ნაბიჯებზე 
საუბრის შესაძლებლობის მიცემას.  

ამ მიდგომის საფუძვლადმდებარე იდეას წარმოადგენს იმის აღიარება, რომ სწავლა-
სწავლების ყველა აქტივობა გვთავაზობს შეფასების შესაძლებლობას, ხოლო აღნიშნული 
შეფასება კი თავის მხრივ დაკავშირებულია ყოველდღიურ საკლასო პრაქტიკასთან. ამ 
კავშირში იგულისხმება შეფასების შედეგად მიღებული ინფორმაციის მიხედვით სწავლა-
სწავლების პროცესში ცვლილების შეტანას მისი გაუმჯობესების მიზნით.  

ოჯახების ჩართვა 

განსაკუთრებულად მნიშვნელოვანია ოჯახების ჩართულობა. ზოგიერთ მშობელს აქვს 
განათლების სისტემასთან და მის წარმომადგენლებთან თანამშრომლობის გამოცდილება, 
თუმცა არიან მშობლები, რომელთაც არ გააჩნიათ თანამონაწილეობისთვის საკმარისი 
თავდაჯერებულობა და უნარები. ასეთ შემთხვევაში მნიშვნელოვანია მხარდაჭერის 
კავშირების ფორმირება. შესაძლოა შეიქმნას მშობელთა ჯგუფები, რომლის ფარგლებშიც 
შეთავაზებული იქნება, მაგალითად, საკუთარ შვილებთან ახალი მეთოდებით მუშაობის 
გზები ან მიმართული იქნება ადვოკატირების უნარების განვითარებაზე და სხვა. კვლევების 
მიხედვით, მშობელთა ხედვები შესაძლოა ძალიან დამხმარე იყოს სკოლებისთვის უფრო 
მეტად ინკლუზიური გარემოს განვითარებისთვის.  

სკოლების ერთობლივი მუშაობა 

კვლევების მიხედვით სკოლების ურთიერთთანამშრომლობას შეუძლია გააძლიეროს 
ინკლუზიურობისა და თანასწორობა/სამართლიანობის პროცესები, რადგან უფრო 
ხელმისაწვდომი ხდება მრავალფეროვანი პროფესიული ცოდნა. აღნიშნული კვლევები, ასევე, 
მიუთითებენ, რომ თანამშრომლობას აქვს უდიდესი პოტენციალი გააძლიეროს მოსწავლეთა 
მრავალფეროვნებაზე ეფექტიანი რეაგირებები. უფრო დეტალურად კი, რიგ შემთხვევებში 
თანამშრომლობას შეუძლია შეამციროს პოლარიზაცია სკოლაში, ხელი შეუწყოს ისეთი 
მოსწავლეებისთვის სარგებლის მიწოდებას, რომლებიც განათლების სისტემის ზღვარზე 
არიან და რომელთა პროგრესი და დამოკიდებულებები შფოთვის საგანია. 

აღსანიშნავია, რომ როდესაც სკოლები ცდილობენ განავითარონ საქმიანობის უფრო 
თანამშრომლობითი გზები, ეს გავლენას ახდენა იმაზე თუ როგორ აღიქვამენ მასწავლებლები 
საკუთარ თავსა და საქმიანობას. სხვადასხვა სკოლების პრაქტიკის გაცნობა და საკუთართან 
შედარება ხელს უწყობს მასწავლებლების მიერ გამოწვევების ახალი პერსპექტივით დანახვას. 
ამ ყველაფრის გათვალისწინებით, მოსწავლეები, რომელთა განათლების მიღების პროცესი 
ვერ მიმდინარეობს მარტივად, არ არიან აღქმული როგორც „პრობლემების მქონედ“, არამედ 
აღიქმებიან როგორც მასწავლებლების გამოწვევად, რათა გადახედონ საკუთარ პრაქტიკას და 
გახადონ ის უფრო მოქნილი და მოსწავლეზე მორგებული.  

სკოლებს შორის პარტნიორული ურთიერთობების ჩამოყალიბება არ წარმოადგენს 
სწორხაზოვან პროცესს. ხშირად შესაძლოა მსგავსი შეხვედრები ჩატარდეს ისე, რომ არ 
ჰქონდეს რაიმე შედეგი. ასევე, პრაქტიკა მიუთითებს, რომ ისეთი სკოლები, რომლებიც 
პოტენციურად ყველაზე მეტ სარგებელს მიიღებდნენ მსგავსი თანამშრომლობებისგან, 
ყველაზე ნაკლებად ერთვებიან თანამშრომლობით პროცესებში.  

კვლევები მიუთითებენ, რომ საჭიროა გარკვეული წინაპირობების არსებობა, რათა სკოლებს 
შორის კოლაბორაცია იყოს ეფექტიანი. ესენია: 

პარტნიორების ჩართვა 

• ორ ან მეტ სკოლას შორის პოზიტიური ურთიერთობების განვითარება, ზოგიერთ 
შემთხვევაში ადგილობრივი ხელისუფლების მიღმა; 

• გარკვეული სტიმულის არსებობა, რომელიც წაახალისებს დაინტერესებულ პირებს, 
რომ აღნიშნული თანამშრომლობა მათ ინტერესებში შედის; 

• სკოლების ადმინისტრაციას აქვს მზადყოფნა და უნარები იმისა, რომ 
თანამშრომლობას მიმართულება მისცენ კოლექტიური პასუხისმგებლობისკენ და 
ამავდროულად გაუმკლავდნენ იმ გარდაუვალ გაურკვევლობებსა და დაძაბულობებს, 
რომლებიც რიგ შემთხვევაში პროცესს თან ახლავს ხოლმე; 

• გაუმჯობესებაზე მიმართული საერთო დღის წესრიგის შექმნა, რომელიც 
რელევანტური იქნება ფართო სპექტრის დაინტერესებულ პირთათვის.  

სკოლებისთვის ხშირ შემთხვევაში უდიდეს დახმარებას წარმოადგენს გარე კონსულტანტები 
ან მრჩევლები, რომელთაც აქვს იმის კომპეტენცია და მზაობა, რომ, საჭიროების შემთხვევაში, 
პარტნიორებთან ერთად შეისწავლონ, იკვლიონ და განავითარონ ახალი როლები და 
ურთიერთობები. 

ადგილობრივ რეგიონზე დაფუძნებული პარტნიორობა 

ინკლუზიურობისა და თანასწორობა/სამართლიანობის განვითარების მიზნით 
თანამშრომლობის ხელშემწყობ რესურსს შესაძლოა წარმოადგენდეს ადგილობრივ 
რეგიონებში არსებული ინიციატივები, რომლებიც მოიცავს კოორდინირებული გზით 
მრავალფეროვანი პარტნიორების ერთობლივ მუშაობას. მსგავსი პარტნიორობებისას წამყვან 
როლს ძირითადად ირგებს სკოლა. თუმცა ეს არ წარმოადგენს სკოლების მიერ გარკვეული 
სააგენტოებისა და ორგანიზაციების მოწვევას მხოლოდ არსებული დღის წესრიგის 
გაუმჯობესების მხარდაჭერისთვის. არამედ ადგილობრივ რეგიონზე დაფუძნებული 
პარტნიორობები გულისხმობს მრავალი მიმართულებით მოსწავლეებისა და ახალგაზრდების 
შედეგებისა და პირობების გაუმჯობესებას, რაც მოიცავს საგანმანათლებლო მიღწევებს, 
თუმცა არ შემოიფარგლება მხოლოდ აღნიშნულით. მნიშვნელოვანია ხაზგასმა, რომ 
ჯანმრთელობა და კეთილდღეობა, პირადი და სოციალური განვითარება, ადრეულ წლებში 
წარმატებულობა და დასაქმების თვალსაზრისით დადებითი შედეგები მიღწევა ისეთივე 
მნიშვნელოვანია, როგორც აკადემიური თვალსაზრისით მოსწავლეთა წარმატებულობა. 

მსგავსი ინიციატივების ფოკუსს წარმოადგენს რეგიონის პოპულაცია და ნაკლებად 
მიემართება მხოლოდ კონკრეტული სკოლის მოსწავლეებს. პარტნიორებში შესაძლოა 
მოიაზრებოდნენ არა-საგანმანათლებლო ორგანიზაციები, როგორიცაა, მაგალითად, 
საზოგადოებრივი ასოციაციები ან მოხალისეთა ორგანიზაციები. მნიშვნელოვანია, რომ 
პარტნიორობა დანახულ იქნას, როგორც ხანგრძლივი, რამდენიმეწლიანი პროცესი, რომლის 
დროსაც მხარეები სტრატეგიულად მუშაობენ და ამ საქმიანობას ამყარებენ ადგილობრივი 
რეგიონის გამოწვევებისა და შესაძლებლობების სიღრმისეულ ანალიზზე.  

ადგილობრივი კოორდინაციები 

უნდა გვახსოვდეს, რომ პოლიტიკა ეხება განათლების სისტემის  ყველა საფეხურს და არ 
შემოიფარგლება მხოლოდ სკოლის ან კლასის დონეზე. უფრო მეტი ინკლუზიურობისკენ სვლა 
მოითხოვს ცვლილებებს აღნიშნულ სისტემაში. ეს ცვლილებები გადის პოლიტიკის 
შემქმნელების ღირებულებებისა და აზროვნების ტრანსფორმაციაზე, რაც თავის მხრივ 
უზრუნველყოფს ხედვას, რომელიც აყალიბებს ინკლუზიურ კულტურასა და მნიშვნელოვან 
ცვლილებებს მასწავლებლების საქმიანობაში. განათლების პოლიტიკაში ინკლუზიურობისა 
და თანასწორობა/სამართლიანობის პრინციპების ინტეგრირება, ასევე, მოითხოვს სხვა 
სექტორების ჩართულობას, როგორიცაა ჯანდაცვის, სოციალური დაცვისა და ბავშვთა 
დაცვის სერვისები.  

განათლებაში ინკლუზიური კულტურა მოითხოვს პოლიტიკის შემქმნელებისგან და სკოლის 
ადმინისტრაციისგან გაზიარებული დაშვებებისა და შეხედულებების არსებობას, რომელიც 
პატივს სცემს განსხვავებულობას, სჯერა თანამშრომლობის, აქვს ნება და აკეთებს ყველაფერს 
იმისთვის, რომ ყველა მოსწავლე უზრუნველყოს საგანმანათლებლო შესაძლებლობებით. 
თუმცა განათლების სისტემაში არსებული კულტურული ნორმების ცვლილება არ არის 
მარტივი მისაღწევი, განსაკუთრებით იმ კონტექსტში, რომელიც გამოწვევებითაა სავსე და 
სადაც პრაქტიკოსები უმეტესწილად მარტო მუშაობენ არსებული პრობლემების პირისპირ. 
ამიტომ როგორც სამოქალაქო საზოგადოების, ასევე სხვა სექტორების ლიდერები უნდა 
იყვნენ მზად არსებული სიტუაციების ანალიზისთვის, ლოკალური ბარიერების და ჩართული 
პირების იდენტიფიცირებისთვის, განვითარების შესაბამისი პროცესის დაგეგმვისა და 
განათლებაში ინკლუზიური და თანასწორობა/სამართლიანობის პრინციპზე დაფუძნებული 
პრაქტიკის ეფექტიანი მონიტორინგის სტრატეგიების შემუშავებისთვის.  

შესაბამისად, მნიშვნელოვანია ადგილობრივი კოორდინაციები, რაც ხელს შეუწყობს მსგავსი 
ფორმის თანამშრომლობების ჩამოყალიბებას. 

ინდიკატორები და შეკითხვები ინკლუზიური სასწავლო გარემოს განვითარებისათვის 
1.1 ყველა თავს გრძნობს უსაფრთხოდ, დაცულად და მიღებულად 

 საგანმანათლებლო დაწესებულებაში მოსწავლეები გრძნობენ თუ არა 
თავს უსაფრთხოდ? 

 ვიზიტისას მშობლები და სხვა სტუმრები გრძნობენ თუ არა თავს, რომ 
გარემოს ნაწილად? 

 ნებისმიერი ინფორმაცია ხელმისაწვდომია თუ არა ყველასთვის? 

1.2 მოსწავლეები არიან თანაბრად დაფასებულნი 

 ყველა მოსწავლის ცოდნის დემონსტრირება და მათი ნამუშევარი არის 
თუ არა სათანადოდ აღიარებული და დაფასებული? იმ შემთხვევაში, 
სადაც შესაძლებელია არის თუ არა ყველასთვის დასანახად 
გამოფენილი, მაგალითად, კლასში? 

 არის თუ არა ყველა მოსწავლე წახალისებული, რომ მიიღონ 
მონაწილეობა სკოლის სხვადასხვა აქტივობაში? 

 აქვს თუ არა ზოგიერთ მოსწავლეს ლიდერის როლი მორგებული? 

1.3 ყველა მოსწავლის მიმართ არსებობს მაღალი მოლოდინები 

 ყველა მოსწავლე აქვს თუ არა განცდა, რომ მისგან არსებობს მიღწევის 
გარკვეული მოლოდინები? 

 ყველა მოსწავლის მიღწევა არის თუ არა სათანადოდ აღნიშნული და 
დაფასებული? 

1.4 პერსონალი და მოსწავლეები ერთმანეთს ეპყრობიან პატივისცემით 

 არის თუ არა თბილი და მეგობრული ურთიერთობა პერსონალსა და 
მოსწავლეებს შორის? 

 ჩანს თუ არა განსხვავებული ენების, კულტურული ტრადიციებისა და 
რელიგიური რწმენების პატივისცემა? 

1.5 პერსონალსა და ოჯახებს შორის არის თანამშრომლობითი 
ურთიერთობები 

 სკოლასა და სახლს შორის არის თუ არა ეფექტიანი კომუნიკაცია? 
 მშობლები გრძნობენ თუ არა, რომ ისინი ჩართულნი არიან შვილების 

განათლების სწავლის პროცესში? 

1.6 სკოლა ხელმისაწვდომია ყველა მოსწავლისთვის 

 იდება თუ არა რესურსი თანამონაწილეობისა და სწავლის 
პოტენციური ბარიერების აღმოფხვრაში? 

 შეზღუდული შესაძლებლობის მოსწავლეებსა და მოზრდილებს აქვთ 
თუ არა წვდომა შენობის ყველა ნაწილთან? 

 იღებს თუ არა სათანადო დახმარებას მოსწავლე, რომელიც საუბრობს 
სხვა ენაზე? 

1.7 ადმინისტრაცია მხარს უჭერს მასწავლებლების ძალისხმევებს, რომ 
უზრუნველყონ მოსწავლეთა თანამონაწილეობა და სწავლის პროცესი 

 არსებობს თუ არა პერსონალის განვითარებაზე მიმართული 
რეგულარული აქტივობები, რომლებიც გამიზნულია სწავლების 
პროცესის გაუმჯობესებაზე? 

 ხდება თუ არა გაკვეთილებზე დაკვირვება და გაუმჯობესების მიზნით 
მხარდამჭერი რჩევების მიცემა? 

 აქვთ თუ არა მასწავლებლებს ერთმანეთის პრაქტიკაზე დაკვირვების 
შესაძლებლობა? 

1.8 საგანმანათლებლო დაწესებულება ახდენს დასწრების, ჩართულობისა და 
მიღწევის მონიტორინგს ყველა მოსწავლის შემთხვევაში 

 არსებობს თუ არა მოსწავლის სკოლაში და გაკვეთილზე მოსწავლის 
დასწრების შემოწმების რაიმე სისტემა? 

 აქვს თუ არა სკოლას მოსწავლის არ დასწრების შესახებ კონკრეტულ 
მიზეზებზე ინფორმაცია? 

 ეძლევათ თუ არა მოსწავლეებს შესაძლებლობები, რომ დააფიქსირონ 
საკუთარი აზრი იმის შესახებ თუ რას ნიშნავს მათთვის იყო სკოლის 
წევრი? 

 ხდება თუ არა ყველა მოსწავლის პროგრესისა და მიღწევის რაიმე 
სახით აღრიცხვა? 
 
 
 
 

ინდიკატორები და შეკითხვები ინკლუზიური პრაქტიკის განვითარებისთვის 
2.1 სწავლების პროცესი დაგეგმილია ყველა მოსწავლეზე ფიქრის შედეგად 

 საკლასო აქტივობები ითვალისწინებს თუ არა მოსწავლეთა 
ინტერესებსა და გამოცდილებებს? 

 გამოყენებულია თუ არა სწავლების მრავალფეროვანი მეთოდები? 
 მოსწავლეები აცნობიერებენ თუ არა საკლასო აქტივობების მიზნებს? 

2.2 გაკვეთილები ხელს უწყობს (წაახალისებს) ყველა მოსწავლის 
ჩართულობას 

 ყველა მოსწავლეს მიმართავთ თუ არა სახელით? 
 გამოყენებულია თუ არა ისეთი რესურსები, რომლებიც იწვევს 

მოსწავლეთა დაინტერესებას? 
 აქვთ თუ არა მოსწავლეებს განცდა, რომ შეუძლიათ გაკვეთილის 

განმავლობაში საუბარი? 
 გაკვეთილები რამდენად რელევანტურია კულტურული 

თვალსაზრისით? 
 გოგონები და ბიჭები თანაბრად წახალისებულნი არიან თუ არა 

საუბრისთვის? 

2.3 მოსწავლეები აქტიურად არიან ჩართულნი საკუთარი სწავლის პროცესში 

 მოსწავლეები არიან თუ არა წახალისებულნი საკუთარი სწავლის 
შესახებ პასუხისმგებლობის აღებაში? 

 საკლასო გარემო ხელს უწყობს თუ არა დამოუკიდებლად სწავლას? 

2.4 მოსწავლეები წახალისებულნი არიან, რომ მხარი დაუჭირონ ერთმანეთს 
სწავლის თვალსაზრისით 

 კლასში მოსწავლეთა ფიზიკური განლაგება ხელს უწყობს თუ არა 
ერთმანეთთან ინტერაქციას? 

 მოსწავლეები ხანდახან მუშაობენ თუ არა წყვილებში ან ჯგუფში? 
 მოსწავლეები ეხმარებიან თუ არა ერთმანეთს გაკვეთილის მიზნების 

მიღწევაში? 

2.5 როდესაც მოსწავლე განიცდის გარკვეულ სირთულეებს, 
უზრუნველყოფილია მისი მხარდაჭერა 

 მასწავლებლები ზრუნავენ თუ არა მოსწავლეებზე, რომლებიც 
განიცდიან სირთულეებს? 

 მოსწავლეს აქვს თუ არა განცდა, რომ შეუძლია ითხოვოს დახმარება? 

2.6 საკლასო დისციპლინა დაფუძნებულია ორმხრივ პატივისცემაზე 

 არსებობს თუ არა წესები მონაცვლეობით საუბრისა და მოსმენის 
შესახებ? 

 ფიქრობენ თუ არა მოსწავლეები, რომ კლასის წესები სამართლიანია? 
 დაგმობილია თუ არა ბულინგი?  

2.7 როდესაც მოსწავლეები არიან აღელვებულნი ან გულნატკენნი, გრძნობენ 
თუ არა, რომ მათ ჰყავთ ადამიანი, ვისთანაც შეუძლიათ საუბარი? 

 მოსმენილი და განხილულია თუ არა მოსწავლეთა წუხილი? 
 მოსწავლეთა პირადი საუბრებისთვის ხელმისაწვდომნი არიან თუ არა 

მასწავლებლები? 

2.8 შეფასება ხელს უწყობს ყველა მოსწავლის მიღწევას 

 მასწავლებლები შეფასებას იყენებენ თუ არა სწავლის 
წასახალისებლად? 

 იღებენ თუ არა მოსწავლეები კონსტრუქციულ უკუკავშირს? 
 ეხმარებიან თუ არა მოსწავლეებს გამოცდებისა თუ ტესტებისთვის 

საკითხების გადახედვაში? 
 მასწავლებლები ცდილობენ თუ არა დარწმუნდნენ იმაში, რომ 

მრავალფეროვნება  სათანადოდ დაფასებულია უნიფიცირებული 
შეფასების სისტემის არსებობის პირობებში? 
 

ინდიკატორები და შეკითხვები პარტნიორების ჩართვისათვის 
3.1 სკოლა ორგანიზებულია ისე, რომ პერსონალს აძლევს შესაძლებლობას 
გარე პარტნიორებთან ურთიერთობის 

 სკოლა არის თუ არა ისე მოქნილად ორგანიზებული, რომ სკოლის 
პერსონალს ეძლევა პარტნიორებთან შეკავშირების შესაძლებლობა? 

 სკოლის ადმინისტრაცია თავისი როლის ნაწილად მიიჩნევს თუ არა 
გარე პარტნიორებთან კავშირების დამყარებას? 

3.2 მასწავლებლები უზრუნველყოფენ ოჯახის წევრების ჩართულობას 
თავიანთი შვილების სწავლის პროცესში 

 ოჯახის წევრები წახალისებულნი არიან თუ არა, რომ მოვიდნენ 
სკოლაში და მხარი დაუჭირონ სწავლისა და სოციალური აქტივობების 
პროცესს? 

 მშობლები ან კანონიერი წარმომადგენლები არიან თუ არა სახლში 
ჩართულნი მოსწავლეთა სასწავლო აქტივობებში? 

 იმართება თუ არა შეხვედრები, სადაც მასწავლებლები და მშობლები 
განიხილავენ მოსწავლის პროგრესს? 

 არის თუ არა ეს ურთიერთობები წარმოებული კულტურის ნორმებთან 
შესაბამისად? 

3.3 ოჯახებს რეგულარულად მიეწოდებათ ინფორმაცია საკუთარი შვილების 
პროგრესის შესახებ 

 მშობლები იღებენ თუ არა მოსწავლის პროგრესის შესახებ 
ინფორმაციას? 

 უკავშირდებიან თუ არა ოჯახებს, როდესაც მოსწავლეს 
მნიშვნელოვანი წვლილი შეაქვს სკოლის ცხოვრებაში? 

 ქმნის თუ არა სკოლა რაიმე რესურსს ან იყენებს თუ არა სხვა გზას 
იმისთვის, რომ მნიშვნელოვანი და საინტერესო მოვლენების შესახებ 
ოჯახებს მიაწოდონ ინფორმაცია? 

3.4 სკოლა კავშირებისა და პარტნიორობების წევრია 

 არის თუ არა სკოლა რაიმე სასკოლო კავშირისა თუ პარტნიორობების 
აქტიური წევრი? 

 ადმინისტრაცია იღებს თუ არა მსგავსი პარტნიორობებისა თუ 
კავშირების კოორდინირებას საკუთარ თავზე? 

3.5 მასწავლებლებს პერიოდულად აქვთ პარტნიორ სკოლებში ვიზიტის 
შესაძლებლობა, რათა გაუზიარონ საკუთარი პრაქტიკა 

 არის თუ არა სხვა სკოლებში ვიზიტები წახალისებული და 
ორგანიზებული? 

 სკოლა წაახალისებს თუ არა სხვა სკოლის მასწავლებლების მათთან 
ვიზიტს? 

3.6 ადმინისტრაცია მხარს უჭერს პარტნიორი სკოლების კოლეგების მიერ 
პოლიტიკისა და პრაქტიკის განხილვას  

 დირექტორი და ადმინისტრაციის სხვა წევრები ჩართულნი არიან თუ 
არა სხვა სკოლის კოლეგებთან ერთად განხილვების პროცესში? 

 სკოლას აქვს თუ არა ნება და შესაძლებლობა მხარი დაუჭიროს სხვა 
სკოლას, რომელსაც აქვთ გარკვეული სირთულეები? 

3.7 სკოლა მუშაობს სხვა სააგენტოებთან, რომელნიც ჩართულნი არიან 
მოსწავლეებთან და ოჯახებთან მუშაობის პროცესში 

 სკოლაში მუშაობის პროცესში ჩართულნი არიან თუ არა ჯანდაცვის, 
სოციალური და ბავშვთა დაცვის სერვისების თანამშრომლები? 

 აქვს თუ არა სკოლას მოხალისეთა ორგანიზაციებთან კავშირები, მათ 
შორის ოჯახის მხარდამჭერ ჯგუფებთან? 

3.8 სკოლას აქვს მტკიცე კავშირები ადგილობრივ საზოგადოებრივ 
ორგანიზაციებთან 

 სკოლას აქვთ თუ არა კავშირები ადგილობრივ ბიზნესებთან, 
მოხალისეთა ასოციაციებთან და უმაღლესი განათლების 
ინსტიტუტებთან? 

 იყენებს თუ არა სკოლა მედია საშუალებებს საკუთარი საქმიანობის 
პოპულარიზაციისთვის? 

მასწავლებელი გადამწყვეტ როლს ასრულებს საკლასო ოთახში, სკოლამდელ 
დაწესებულებასა თუ უმაღლეს სასწავლებელში ინკლუზიური გარემოს შექმნაში. 
მასწავლებელთა დამოკიდებულებები, პრაქტიკა და მრავალფეროვნების მიმღებლობის 
უნარი პირდაპირ გავლენას ახდენს იმაზე, თუ რამდენად იგრძნობს ყველა ბავშვი თავს 
დაფასებულად და მიიღებს სათანადო მხარდაჭერას (Loreman, 2017). მასწავლებლების 
დამოკიდებულება ინკლუზიისადმი კრიტიკულად მნიშვნელოვანია (Avramidis & Norwich, 
2002), მაგრამ, არასაკმარისი. ინკლუზიური გარემოს ფორმირება მაღალი ხარისხის სწავლა-
სწავლების პრაქტიკას მოითხოვს. კვლევები აჩვენებს, რომ სწავლების მეთოდების 
მოქნილობა და ადაპტირებულობა ერთ-ერთი ეფექტური პრაქტიკაა პროცესში ყველა ბავშვის 
ჩასართავად (Tomlinson, 2014). ამავდროულად, პოზიტიური გარემოს ფორმირება 
გადამწყვეტია ინკლუზიური განათლების ხელშეწყობისთვის. ბოლო კვლევები ხაზს უსვამს, 
რომ პოზიტიური გარემო, რომელიც ხასიათდება ურთიერთპატივისცემით, ემოციური 
უსაფრთხოებითა და თანამშრომლობის მაღალი დონით, მნიშვნელოვნად ზრდის 
მოსწავლეთა სწავლის მოტივაციასა და კეთილდღეობას (Deroncele-Acosta, Ellis, 2024). 
განათლებაში პოზიტიური ჩარჩოების დანერგვა ინკლუზიურობის ფუნდამენტია. მხოლოდ 
ასეთ გარემოში ხდება მოსწავლეთა საჭიროებების აღიარება, გათვალისწინება და 
მხარდაჭერა. პოზიტიური გარემო ამცირებს ბარიერებს შეზღუდული შესაძლებლობის მქონე, 
სპეციალური საჭიროების მქონე ან მარგინალიზებული ჯგუფის წარმომადგენელი 
ბავშვებისთვის (Araujo Dawson, Kilgore, Rawcliffe, 2022).  ამ თავში განვიხილავთ 
დიფერენცირებისა და პოზიტიური საკლასო გარემოს შექმნის სტრატეგიებს, რომელთა 
გამოყენებაც ყოველდღიურ პრაქტიკაში აუცილებელია ინკლუზიური განათლების 
დანერგვისათვის.  

 

 

 

მოქნილობისა და ადაპტირების უნარი ფუნდამენტურია ინკლუზიური განათლების 
წარმატებისთვის. მოქნილობა მასწავლებლებს საშუალებას აძლევს მოარგონ სწავლების 
სტრატეგიები, კლასის მენეჯმენტის მეთოდები და რესურსები მოსწავლეთა განსხვავებულ 
საჭიროებებს. ეს კი უზრუნველყოფს სწავლის შესაძლებლობებზე თანაბარ 
ხელმისაწვდომობას (Lübke, Pinquart, Schwinger, 2021). ადაპტირება შეიძლება სხვადასხვა 
გზით განხორციელდეს, იმის მიხედვით თუ რას მიემართება ცვლილება. კურიკულუმთან 
დაკავშირებული ადაპტირების შემთხვევაში საჭიროა მიზნებისა და შინაარსის მორგება 
ბავშვების უნიკალურ საჭიროებებზე, სწავლების მეთოდების ადაპტირებისას ხდება 
ინსტრუქციის, სტრატეგიებისა და ტექნიკების ცვლილება, გარემოს ადაპტირება მოითხოვს 

მოქნილობა და ადაპტირება 

ისეთი ცვლილებების განხორციელებას ფიზიკურ გარემოში, რომელიც უფრო მარტივს ხდის 
მის გამოყენებასა და აღქმას. შეფასებისას შესაძლებელია ადაპტირდეს შეფასების მეთოდი, 
შეფასებისთვის გამოყოფილი დრო. ადაპტაციის საჭიროება ინკლუზიურ განათლებაში, ასევე, 
ეხება სოციალურ სფეროსა და ოჯახებთან ან თემთან კომუნიკაციას. ქვემოთ მოცემულ 
ცხრილში შეჯამებულია გავრცელებული ადაპტაციის სახეები.  

სურათი 16. ადაპტაციის სახეები 

კურიკულუმი სწავლების მეთოდები 
 

გარემო 
 

• შინაარსის გამარტივება - 
კომპლექსურობის 
შემცირება ძირითადი 
სასწავლო მიზნების 
შენარჩუნების ფონზე 

• ინდივიდუალური 
სასწავლო მიზნები- 
მოსწავლეებისთვის 
ინდივიდუალური 
სასწავლო გეგმების 
შემუშავება, სადაც 
კურიკულუმი ან 
სასწავლო გეგმა 
სპეციფიკურ, მიღწევად 
ნაბიჯებად ადაპტირდება.  

• ალტერნატიული 
რესურსები - 
აუდიოწიგნების, 
ვიდეოების, დიდი ზომით 
შრიფტის მქონე წიგნებისა 
და სხვა ტიპის 
ალტერნატიული 
რესურსების გამოყენება.  

• დამატებითი პროგრამები 
- საგანმანათლებლო 
სივრცეში არსებულ 
სასწავლო გეგმას ან 
კურიკულუმთან ერთად, 
დამატებითი სერვისის 
მიწოდება.  

 
 

• დიფერენცირებული 
მეთოდები - სწავლების 
მრავალფეროვანი 
მეთოდების გამოყენება, 
როგორიცაა მაგალითად 
სწავლა კეთებით იმ 
ბავშვებისთვის, ვინც 
უფრო მეტად 
გამოცდილებითა და 
შეხებით სწავლობს, 
ვიზუალური 
მიმანიშნებლები 
მათთვის, ვინც უფრო 
მხედველობით 
სწავლობს.  

• ტექნოლოგიების 
ინტეგრირება - 
დამხმარე 
ტექნოლოგიების, მაგ 
საუბრის ტექსტად 
გადამყვანი 
მოწყობილობა 

• მოქნილი დრო - 
მოსწავლეებისთვის 
ისეთი დროის დაწესება, 
რაც მათი ტემპისთვისაა 
შესაბამისი. 

• სენსორულად 
მეგობრული გარემო - 
ნეიტრალური, გარემო, 
სადაც მასალები 
ორგანიზებულია და 
სამიზნე რესურსები 
მკაფიოდ აღიქმება. 
გარემოში არსებობს 
სივრცე ან მასალები 
სენსორული 
საჭიროებებისთვის.  

• ოთახის მოწყობა - 
ბაღის შემთხვევაში 
ჯგუფის 
მრავალფეროვან 
სივრცეებად, ხოლო 
სკოლის შემთხვევაში 
მერხების სხვადასხვა 
განლაგებით მოწყობა.  

• ავეჯის მოქნილობა - 
ისეთი ავეჯის 
გამოყენება, რომელიც 
მიზნის ან ბავშვების 
საჭიროების მიხედვით 
შეიძლება 
გადაადგილდეს.  

შეფასება 
 

 

სოციალური სფერო ოჯახი და თემი 

• ალტერნატიული 
ფორმატი - მაგ: 
ტრადიციული წერითი 
დავალების ნაცვლად, 
ზეპირი, პორტფოლიოს ან 
პროექტის შეფასება.  

• დამატებითი დრო - 
ბავშვებისთვის ამა თუ იმ 
საქმიანობის ან 
დავალების 
განხორციელებისთვის 
დამატებითი დროის 
მიცემა.  

• ნიშნების წერის 
მოქნილობა - ფოკუსის 
გაკეთება ძალისხმევასა და 
პროგრესზე და არა 
სტანდარტულ ქულათა 
ზღვრებზე.  

• წყვილში სწავლა - 
სხვადასხვა 
შესაძლებლობებისა და 
კომპეტენციების მქონე 
ბავშვების დაწყვილება, 
გაზიარებული სწავლისა 
და განვითარების 
ხელშეწყობისთვის.  

• ჯგუფური აქტივობები - 
ისეთი საქმიანობების 
დაგეგმვა, რაც მოითხოვს 
თანამშრომლობას.  

• კულტურული 
ინტეგრაცია - 
სხვადასხვა 
კულტურული 
ასპექტების ჩართვა 
საგანმანათლებლო 
პროცესში.   

• მშობელთა და თემის 
თანამშრომლობა - 
მშობელთა და თემის 
ჩართულობის 
მრავალფეროვანი 
გზების არსებობა. 
მაგალითად, 
სკოლამდელ 
დაწესებულებაში 
მშობლების 
ჩასართავად შეიძლება 
გამოყენებული იქნას 
სამეურვეო საბჭო, 
მშობლის ვიზიტები 
ბაღში, აღმზრდელის 
ვიზიტები ოჯახში, 
მშობელთან 
შეხვედრები როგორც 
პირისპირ, ასევე 
ონლაინ.  

 

 
 
 

ბავშვების მრავალფეროვნების გაცნობიერება ავტომატურად გულისხმობს ფოკუსის 
ცვლილებას, სწავლების დიდაქტიკური მეთოდებიდან მოსწავლეთა ინდივიდუალური 
საჭიროებების მიხედვით ადაპტირებისაკენ. მეთოდოლოგიური ცვლილება, რომელიც 
გამოიხატება საერთოდან ინდივიდუალიზებული მიდგომის გამოყენებით, წარმოადგენს 
ინკლუზიური განათლების საწყის წერტილს (Bondie, Dahnke, Zusho, 2019). ზოგი ავტორი 
დიფერენცირებასა და ინდივიდუალიზებას კი ინკლუზიური განათლების აუცილებელ 
მახასიათებლად მოიხსენიებს (Kratochvílová and Havel, 2013; Coubergs et al. 2017). 
ქვემოთ განვიხილავთ დიფერენცირების რამდენიმე პრაქტიკულ შესაძლებლობას (Guido, 
2016): 

სასწავლო სადგურები - სასწავლო სადგურები წარმოადგენს დიფერენცირების მარტივ გზას. 
სადგურების შესაქმნელად, საჭიროა ჯგუფის დაყოფა და ოთახში სხვადასხვა სასწავლო 

სწავლა-სწავლების დიფერენცირების პრაქტიკული იდეები 

სივრცის მოწყობა. თითოეულ სადგურში უნდა იყოს შესაძლებელი სასწავლო მიზნებზე 
მუშაობა სხვადასხვა გზით. მაგალითად, ბავშვები გადადიან სადგურიდან სადგურში, სადაც 
მათ უწევთ:  

 ხელოვნების ნიმუშების შექმნა,  
 სტატიის წაკითხვა,  
 სამაგიდო თამაშის შესრულება,  
 მასწავლებლის მოსმენა.  

როდესაც ბავშვი ყველა სადგურს მოივლის, საჭიროა გადაამუშაოს და გაამთლიანოს 
ინფორმაცია. ამისთვის მასწავლებელი წარმართავს ჯგუფურ დისკუსიას ან კითხვა-პასუხის 
სესიას.  

ინტერვიუირება - შეკითხვების დასმა სწავლის პროცესთან და სწავლის სტილთან 
დაკავშირებით ეხმარება მასწავლებელს ზუსტად განსაზღვროს ისეთი სასწავლო მასალები 
და სწავლების სტრატეგიები, რომელიც მოსწავლეების ინდივიდუალურ საჭიროებებს 
დააკმაყოფილებს. ინტერვიუსთვის შეიძლება შემდეგი კითხვების გამოყენება:  

 რომელია შენი საყვარელი საკლასო აქტივობა? 
 როგორი გაკვეთილები უფრო მოგწონს? 
 რა გეხმარება გაკვეთილის დამახსოვრებაში?  

მრავალფეროვანი შეგრძნებების გამოყენება გაკვეთილზე - მასწავლებელს გაკვეთილზე 
შეუძლია ისეთი სტრატეგიებისა და მასალების გამოყენება, რომლებიც მრავალფეროვან 
შეგრძნებებს ააქტიურებს. მხედველობითი, ტაქტილური, სმენითი და კინესთეტური არხების 
ჩართვით გაკვეთილზე უფრო მეტი მოსწავლის ჩართვაა შესაძლებელი, ვიდრე მხოლოდ ერთ 
შეგრძნებაზე ფოკუსირებით. აღნიშნული რეკომენდაციის დანერგვა შემდეგი 
საქმიანობებითაა შესაძლებელი: 

 ხმამაღალი კითხვა და აუდიოწიგნების გამოყენება; 
 მოსწავლეების მიერ სხვადასხვა სცენების გათამაშება; 
 ინსტრუქციების მიწოდება როგორც ზეპირად, ასევე წერილობით; 
 შესაბამისი ფიზიკური ნივთების გამოყენება, მაგალითად ფულის გამოყენება 

მათემატიკის სწავლისას; 
 დროის გამოყოფა მოსწავლეებისთვის გაკვეთილების მხატვრული 

ინტერპრეტაციისთვის. 

ეს საქმიანობები უფრო მეტ მოსწავლეს დაეხმარება დასასწავლი მასალის ათვისება - 
გააზრებაში და ასევე გაკვეთილებს უფრო მიმზიდველს გახდის. 

საკუთარი ძლიერი და სუსტი მხარეების გაზიარება - იმისათვის, რომ მოსწავლეებმა 
დიფერენცირებული სწავლის იდეა გაიაზრონ, შეიძლება სასარგებლო იყოს იმის ახსნა, რომ 
ინფორმაციის დამუშავებისა და უნარების განვითარების პროცესი ადამიანებში 
განსხვავებულად მიმდინარეობს. ამის გაკეთება მარტივად, საკუთარი ძლიერი და სუსტი 

მხარეების გაზიარებითაც შეგიძლიათ. თქვენს პირად მაგალითზე აუხსენით მოსწავლეებს თუ 
როგორ სწავლობთ ახალ მასალას. გააცანით ის ტაქტიკები, რაც მუშაობს და არ მუშაობს 
თქვენს შემთხვევაში. ეს დაეხმარება მოსწავლეებს იმის გააზრებაში, რომ ადამიანები 
ბუნებრივად სხვადასხვანაირად სწავლობენ და რომ ინფორმაციის დამუშავების პროცესის 
დამუშავება ყველას შეგვიძლია. 

„დაფიქრდით-დაწყვილდით-გააზიარეთ“ - აღნიშნული სტრატეგიის გამოყენებით 
მოსწავლეებს შეუძლიათ ერთ აქტივობაში გაკვეთილის დამუშავებასთან დაკავშირებული 
სამი მნიშვნელოვანი გამოცდილების მიღება. ასევე, ადვილია ამ აქტივობის მონიტორინგი და 
მის თითოეულ ეტაპზე მოსწავლეების მხარდაჭერა. 

 როგორც სახელიდანვე ჩანს, აქტივობის დასაწყისში მოსწავლეებს ვთხოვთ 
ინდივიდუალურად დაფიქრდნენ გაკვეთილის თემაზე / ცნებაზე. 

 შემდეგ ეტაპზე მოსწავლეები წყვილებში ან ჯგუფებში განიხილავენ საკუთარ 
მოსაზრებებს. 

 ბოლოს, თითოეული წყვილი / ჯგუფი აზიარებს თავის დასკვნასა თუ მიგნებებს მთელ 
კლასთან. 

რამდენადაც აქტივობა მოიცავს როგორც ინდივიდუალურ, ასევე წყვილებში, ჯგუფებსა და 
მთელი კლასის მასშტაბით მუშაობას, მისი გამოყენებით შესაძლებელია განსხვავებული 
უნარებისა და შესაძლებლობების მქონე მოსწავლეების ჩართვა. 

წერილობითი შეჯამება გაკვეთილის ბოლოს - გაკვეთილის ბოლოს მოსწავლეების მიერ 
წერილობით გაკვეთილის შეჯამება სასარგებლო ინსტრუმენტია, რომელიც მოსწავლეებს 
უბიძგებს დაფიქრდნენ განვლილ გაკვეთილზე და ეხმარება მათ მიღებული ინფორმაციის 
გადამუშავებაში. გაკვეთილის შინაარსისა და მიმდინარეობის შესაბამისად, შეგიძლიათ 
შემაჯამებელ აქტივობად მოსწავლეებს გაკვეთილის წერითი შეჯამება სთხოვოთ, რომელიც 
მოიცავს შემდეგ ნაბიჯებს: 

 გაკვეთილის მთავარი საკითხების შეჯამება 
 ნასწავლის რეალურ ცხოვრებაში გამოყენების შესაძლებლობის ახსნა 
 საკითხების გარშემო არსებული შეკითხვების ფორმულირება 
 დამატებით სასწავლი საკითხების იდენტიფიცირება 

წერილობითი შეჯამება ყველა მოსწავლისთვის დაძლევადი არ არის. ასეთ შემთხვევებში 
შესაძლებელია გაკვეთილზე რეფლექსიისთვის მოსწავლეებს სხვა საშუალებებით 
დავეხმაროთ. მაგალითად, გაკვეთილის შესახებ ნახატის შექმნით ან ამბის მოყოლით. 

რეფლექსიისა და მიზნების დასახვის სავარჯიშოები - აღნიშნული სავარჯიშო წინა 
სტრატეგიის მოდიფიცირებული ვერსიაა. მასწავლებელს შეუძლია მოსწავლეებთან 
ინდივიდუალური ანდა ჯგუფური მიზნების დასახვის სავარჯიშო წამოიწყოს სხვადასხვა 
პერიოდულობით და წინასწარ შეთანხმებულ პერიოდებში (მაგ. ყოველკვირეულად, 
ყოველთვიურად, სემესტრულად). შეხვედრებზე მიღებული ინფორმაცია მასწავლებელს 

შეუძლია გაკვეთილის დაგეგმვისას გამოიყენოს. მაგალითად, თუკი გამოვლინდა, რომ 
რამდენიმე მოსწავლეს ერთი და იგივე თემატური ინტერესი აქვთ, ამ თემის გარშემო 
მასწავლებელს შეუძლია დამატებითი აქტივობები დაგეგმოს. 

კითხვის წრეები - კითხვის წრეები კიდევ ერთი სტრატეგიაა მოსწავლეებისთვის, ერთმანეთს 
და საკუთარ თავს რომ დაეხმარებიან წაკითხულის გაგება-გააზრების პროცესში. წრეებში 
მსჯელობისას ხდება მოსწავლეთა მოსაზრებების განხილვა, გადასინჯვა და კრისტალიზება. 
გარდა ამისა, კითხვის წრეები აუდიალური პრეფერენციების მქონე მოსწავლეებს ეხმარება 
დამატებითი ინფორმაციის მიღებაში. შეკითხვების დასმით მოსწავლეებს შეუძლიათ 
სასწავლო საჭიროებების შევსება. ასევე, ზოგიერთი მოსწავლისთვის კითხვის წრეები 
ლიდერული უნარების გამოვლენისა და განვითარების შესაძლებლობა იყოს. კითხვის 
წრეებით ტექსტების გააზრების პროცესი, რომელიც ხშირად ბევრი მოსწავლისთვის 
გამოწვევას წარმოადგენს, უფრო სახალისო და საინტერესო ხდება. 

თავისუფალი სასწავლო დრო - ეს სტრატეგია იმ მოსწავლეებისთვისაა, ვისაც 
ინდივიდუალურად სწავლა ურჩევიათ. თუმცა, სტრატეგიის მცირედი მოდიფიცირებით 
შესაძლებელია ეს მოსწავლეები თანაკლასელებსაც დაეხმარონ. ამის გაკეთება კი 
შესაძლებელია გაკვეთილზე სოლო და გუნდური აქტივობების კომბინირებით. 

 თავისუფალი სასწავლო დროის ორგანიზებისთვის მასწავლებელს სჭირდება 
შესაბამისი მასალების ორგანიზება - წიგნები, აუდიოწიგნები, ვიდეოები. 

 თავისუფალი სასწავლო დროს მოსწავლეთა ერთი ჯგუფისთვის შეიძლება ჰქონდეს 
რთული თამაშების სადგურის სახე, სადაც კურიკულუმით გათვალისწინებულ 
უნარებსა და ცოდნას მოსწავლეები სხვადასხვა თამაშებით დაეუფლებიან. 

 სპეციალურად გამოყოფილ „წყნარ ზონა“ -ში მოსწავლეებს შეუძლიათ 
ინდივიდუალურად იმუშაონ - სხვადასხვა არხებით გაეცნონ ინფორმაციას და 
გააკეთონ ჩანიშვნები. 

 “წყნარი ზონიდან” მოშორებით შესაძლებელია ჯგუფური სამუშაოების ორგანიზება, 
სადაც მოსწავლეები ერთობლივად გადაჭრიან სასწავლო ამოცანებს. 

ამგვარი აქტივობების ორგანიზებით შესაძლებელია სარგებელი მიიღონ სხვადასხვა 
სასწავლო პრეფერენციების მქონე მოსწავლეებმა და პარალელურად მიიღონ ეკლექტურ 
გარემოში ეფექტური ფუნქციონირების გამოცდილება. 

გაწაფული კითხვის შეფასება მრავალფეროვნად - მორიგი მნიშვნელოვანი საკითხი 
გაკვეთილზე გაწაფული კითხვის შეფასებაა. ტრადიციულად მხოლოდ ტექსტის წაკითხვაზე 
ორიენტირების ნაცვლად, გაწაფული კითხვის შეფასების პროცესის გამრავალფეროვნება 
შეიძლება სახელოვნებო თუ კინესთეტური დავალებებით. მაგალითად, მასწავლებელს 
შეუძლია შემდეგი აქტივობების შეთავაზება მოსწავლეებისათვის წაკითხვის გაკვეთილამდე, 
გაკვეთილის მსვლელობისას ან მისი დამთავრების შემდეგ. 

 კითხვის წრეებში მეტი დროის გატარება 
 პრეზენტაციის მომზადება 
 ანგარიშის მომზადება 
 გადმოსაცემი მასალის მოსამზადებლად ვიზუალური ხელოვნების გამოყენება 
 მონოლოგის მომზადება პერსონაჟის როლში. 

სტრუქტურირებული ვარიანტები დაეხმარება როგორც მოსწავლეს შინაარსის გაგებაში, 
ასევე მასწავლებელს მოსწავლეთა მრავალფეროვანი კომპეტენციების შეფასებაში. 

უსაზღვრო პროექტები მოსწავლეებს - ბავშვებთან ერთად მოიაზრეთ ჯგუფური და 
ინდივიდუალური პროექტების იდეები და განსაზღვრეთ საქმიანობების შესაბამისი ვადებიც. 
პროექტის იდეის შერჩევისას დასვით კითხვა - „არის ეს პროექტი მოსწავლის ცოდნის 
დემონსტრირების საუკეთესო გზა?“ რამდენადაც პროექტზე მუშაობა ხანგრძლივი და 
ინტენსიური ძალისხმევის გაწევას საჭიროებს მოსწავლეების მხრიდან, მასწავლებელი მათ 
უნდა დაეხმაროთ ისეთი თემის შერჩევაში, რაც მოსწავლის ინტერესების სფეროსა და მის 
აქტუალური განვითარების ზონაშია. ასეთი პროექტები მოსწავლეებს უქმნის პირობებს, რომ 
იმუშაონ საკუთარი ტემპით, ეხმარება აქტიურად აითვისონ სასწავლი მასალა და მოახდინონ 
ცოდნის ეფექტურად დემონსტრირება. 

საკუთარი დიფერენცირებული სწავლების პრაქტიკის რეგულარული ანალიზი - თქვენი 
დამოკიდებულებების, მიდგომებისა და დიფერენცირებული სწავლების პრაქტიკის 
რეგულარული განსჯა როგორც საკუთარ თავთან, ასევე კოლეგებთან, პროფესიული 
განვითარების საუკეთესო საშუალებაა. რეფლექსიის დაწყების გამოცდილი პრაქტიკაა 
პირველ რიგში იმაზე დაფიქრება, თუ რამ იმუშავა გაკვეთილზე კარგად და რატომ. 
რეფლექსიის პოზიტიურ ტონზე დაწყება. ეს შეკითხვა შეიძლება დაუსვათ როგორც საკუთარ 
თავს, ასევე კოლეგას, რომელსაც რეფლექსიაში ეხმარებით. პოზიტიური ტონალობით 
დაწყება ხელს უწყობს უფრო სიღრმისეულ და დაბალანსებულ ანალიზს, რაც 
გასაუმჯობესებელი მხარეების ზუსტ იდენტიფიცირებასაც აადვილებს. 

 

 

 

მოსწავლეთა ქცევის მართვა სწავლა-სწავლების პროცესის მნიშვნელოვანი ნაწილია და 
მნიშვნელოვან დადებით ან უარყოფით გავლენას ახდენს მოსწავლეების ცხოვრებაზე 
როგორც სკოლის პერიოდში, ასევე ზრდასრულ ასაკშიც. მასწავლებლები ზოგჯერ ცდილობენ 
მოსწავლეთა ქცევა მართონ შიშისა და ძალაუფლების გამოყენებით, მათ შორის სიტყვიერი 
ან უკიდურეს შემთხვევებში ფიზიკური ძალადობის გზით. ქცევის მენეჯმენტის ამ ფორმას 
ზოგჯერ აძლიერებს მსგავსი პრაქტიკების არსებობა ოჯახსა თუ კონკრეტულ საზოგადოებრივ 
ჯგუფებში. ეს მიდგომა ეწინააღმდეგება ქცევის მართვის ინკლუზიურ მიდგომას.  

კლასის პოზიტიური მართვა 

მაღალი ხარისხის კლასის მართვა ხასიათდება პოზიტიური და პროაქტიული მიდგომებით, 
მხარდაჭერით და ისეთი სტრატეგიების გამოყენებით, რაც ხელს უწყობს მოსწავლეების 
მოტივაციისა და ჩართულობის ზრდას (Sprick et al., 2021; Cunningham et al., 2023) 

შიშისა და ძალადობის გამოყენება სკოლებში/საკლასო ოთახებში მოსწავლეთა ქცევის 
სამართავად იწვევს მოკლე და გრძელვადიან ფსიქოლოგიურ და ფიზიკურ ზოანს და 
უკიდურესად არაეფექტურია პოზიტიური ქცევისა და სწავლის მხარდასაჭერად (Heekes et 
al., 2022). ბავშვები საკლასო ოთახში შეიძლება იყვნენ ჩუმად, რადგან ეშინიათ 
მასწავლებლის, მაგრამ ეს არ ნიშნავს, რომ მათ ესმით, რატომ და როდის არის ჩუმად ყოფნა 
მნიშვნელოვანი (მაგ. სიჩუმით რომ პატივისცემის გამოხატვა შეიძლება, სხვებს ამ დრო 
სწავლის/ფიქრის საშუალებას რომ ვაძლევთ). 

ქცევის მართვის ნეგატიური ფორმების ალტერნატივაა „პოზიტიური დისციპლინა.“ ამ 
სახელმძღვანელოში ვიყენებთ ტერმინს „კლასის პოზიტიური მართვა,“ რადგან სიტყვა 
„დისციპლინა“ ხშირად ნეგატიური კონოტაციის მატარებელია. კლასის პოზიტიური მართვა 
ემყარება რამდენიმე საკვანძო პრინციპს.  

 ურთიერთპატივისცემის დემონსტრირება. მასწავლებლებს შეუძლიათ ერთმანეთის და 
მოსწავლეების მიმართ პატივისცემის დემონსტრირებით წაახალისონ პოზიტიური 
ქცევები. ამის გაკეთება შესაძლებელია პირველ რიგში ერთმანეთის საჭიროებების 
მიმართ ყურადღების და პატივისცემის გამოჩენით (მაგ. ბავშვებისთვის ტუალეტით 
სარგებლობის უფლების მიცემა მაშინ, როდესაც ეს სჭირდებათ, არა მხოლოდ 
შესვენებებზე). 

 პოზიტიური ქცევების მოდელირება. მოსწავლეები მიბაძავენ მასწავლებლებს, თუ 
დაინახავენ, რომ ისინი ავლენენ მოთმინებას, პატივისცემას, თანაგრძნობას, 
პუნქტუალურობას. 

 ქცევის გამომწვევი რწმენა-წარმოდგენების იდენტიფიცირება. კლასის ეფექტურად 
მართვისთვის საჭიროა ქცევის გამომწვევი მიზეზების გაცნობიერება და მათ 
ცვლილებაზე მუშაობა, ნაცვლად პირდაპირ ქცევის ცვლილებისა. 

 მოსწავლეების მხარდაჭერა მიზეზშედეგობრიობის გააზრებაში. მასწავლებლებს 
შეუძლიათ მოსწავლეების მხარდაჭერა ქცევების მიზეზშედეგობრიობის ჯაჭვის 
გაცნობიერებაში - რა შედეგები მოჰყვება და რა შემდგომ პოზიტიურ და ნეგატიურ 
ქცევებს აძლევს ბიძგს მათი ქმედებები. მოსწავლეებს შეუძლიათ იფიქრონ ღრმად და 
კრიტიკულად საკუთარ ქცევებზე. 

 ეფექტური კომუნიკაციისა და პრობლემის გადაჭრის უნარების განვითარება. ზოგად 
პრაქტიკაში და კურიკულუმში ამ უნარების ხელშემწყობი სტრატეგიების 
ინტეგრირებით მასწავლებლებს შეუძლიათ მეტად ინკლუზიური სასწავლო გარემოს 
ფორმირება. 

 მოგვარებაზე ფოკუსირება დასჯის ნაცვლად. ქცევის გამომწვევი მიზეზების 
გამოვლენა და მდგრადი მოგვარების გზების მოფიქრება უფრო ეფექტური სტრატეგიაა 

არასასურველ ქცევებთან გასამკლავებლად, ვიდრე მოსწავლეების დასჯა ნეგატიური 
ქცევების გამო. 

 სამართლიანი და კონკრეტული წესებისა და საზღვრების დადგენა. მასწავლებლებმა 
არ უნდა ჩათვალონ, რომ მოსწავლეებმა იციან, თუ რა ქცევას მოელიან მათგან 
კლასში. წესებისა და საზღვრების დადგენის პროცესი უნდა იყოს ისეთი, რომელიც 
ეხმარება მოსწავლეებს გაიგონ წესების/საზღვრების მიზეზები. მოსწავლეები 
აქტიურად უნდა იყვნენ ჩართული ამ პროცესში (მაგალითად, მათ შეუძლიათ 
შეადგინონ საკუთარი წესების სია, რომლებიც მათი აზრით უნდა იყოს კლასში), რათა 
ჰქონდეთ მეტი კავშირი და მიკუთვნებულობა ამ წესებისადმი. 

 მოსწავლეთა პოზიტიური ქცევების წახალისება. მასწავლებლებმა ყურადღების 
გარეშე არ უნდა დატოვონ განსაკუთრებით იმ მოსწავლეთა პოზიტიური ქცევები, ვინც 
სხვა დროს არასასურველ ქმედებებშია ჩართული. ამის მათ ვასწავლით რა 
მოლოდინები გვაქვს მათ მიმართ.  

 მოსწავლეების მხარდაჭერა თვითმართვის სტრატეგიების დაუფლებაში. მაგალითად, 
მოსწავლეებს შეუძლიათ ჩაინიშნონ საკუთარი ქცევითი გამოწვევები შეაფასონ 
საკუთარი ემოციები და ქცევები სხვადასხვა სკალებით (სკალების შინაარსი და ფორმა 
მნიშვნელოვნად განსხვავდება ასაკის მიხედვით. 
 

მასწავლებლის თვითრეფლექსია ინკლუზიურ სასწავლო გარემოზე 

გამოყავით რამდენიმე წუთი, იმისთვის, რომ დაფიქრდეთ ქვემოთ მოცემულ კითხვებზე. 
კითხვებზე პასუხი საკუთარ თავთან დაგეხმარებათ აღმოაჩინოთ საჭირო ცვლილებები 
თქვენს პრაქტიკაში.  

1. მკაფიოდ მაქვს განსაზღვრული საკლასო წესები და რუტინები, ჩემი მოლოდინები? 
2. შემიძლია ყველა მოსწავლესთან ურთიერთობა? 
3. რა ბარიერები უშლის ხელს ჩემს მოსწავლეებს სწავლაში? არის თუ არა რაიმე ისეთი 

მიზეზი, რომელიც დაკავშირებულია კურიკულუმთან, სასწავლო მასალასთან ან ჩემს 
სწავლების მიდგომასთან? 

4. რა გავაკეთე ამ ბარიერების აღმოსაფხვრელად? 
5. მაქვს გონივრული მოლოდინები თითოეული ჩემი მოსწავლისგან? რამდენად 

ემთხვევა ჩემი მოლოდინები და მოსწავლის უნარები ერთმანეთს? 
6. არის ყველა ბავშვი ჩართული სწავლის პროცესში? 
7. ვინ არის ბავშვი, რომელიც ვერ ერთვება სწავლის პროცესში? 
8. რა გავაკეთე მისი ჩართულობის წასახალისებლად? 
9. შემიძლია დავეხმარო ყველა იმ ბავშვს, ვისაც დამატებითი მხარდაჭერა სჭირდება? 
10. ყოველთვის ვიცი ვინ იღრმავებს ცოდნას და ვისთვის არის სწავლა გამოწვევა? 
11. ვქმნი ისეთ ატმოსფეროს, სადაც მოსწავლეებს შეუძლიათ ერთმანეთისგან 

ისწავლონ? 

12. მუდმივად ვარგებ ჩემს მეთოდებს, სასწავლო მასალებსა და შეფასებას მოსწავლეების 
შესაძლებლობებსა და ინტერესებს? 

13. ვაძლევ ბავშვებს შესაძლებლობას ითხოვონ დახმარება ან შეკითხვა დასვან 
ნებისმიერ დროს? 

14. ყველა მოსწავლე გრძნობს თავს მშვიდად ჩემთან? 
15. ვიყენებ ინკლუზიურ ენას? რამდენად ვაცნობიერებ ჩემში არსებულ სტერეოტიპებსა 

და სტიგმას მოსწავლეებისადმი? 
16. ვიყენებ სწავლების მრავალფეროვან მეთოდებს მოსწავლეთა სხვადასხვა ტიპის 

გათვალისწინებით? 
17. ვფიქრობ თითოეულ ბავშვზე? 
18. ვაწვდი ხშირად განმავითარებელ უკუკავშირს მოსწავლეებს მათ სწავლასა და 

ქცევაზე?  
19. მოსწავლეების პროგრესის შეფასებას განვიხილავ თავად მოსწავლეებთან და მათ 

მშობლებთან, რათა დავგეგმო შესაბამისი ცვლილებები სწავლების პროცესში? 
20. ვიყენებ ქცევის მართვისა და გაძღოლის პოზიტიურ მეთოდებს? 
21. სიამოვნებას მანიჭებს სწავლება? 
22. კარგად ვთანამშრომლობ მშობლებთან, კოლეგებთან და ადმინისტრაციასთან? 
23. როდესაც ვურთიერთობ მშობლებთან და მოსწავლეებთან, ვიღებ მხედველობაში მათ 

კულტურულ, ეთნიკურ, რელიგიურ, სოციო-ეკონომიკურ, ენობრივ განსხვავებებს? 
24. სიამოვნებთ მოსწავლეებს ჩემი გაკვეთილები? 
25. მუდმივად ვაკეთებ რეფლექსიას საკუთარ პრაქტიკასა და გამოცდილებებზე? 

მასწავლებლებისთვის რეფლექსური პრაქტიკა წარმოადგენს საკუთარი სწავლა-სწავლების 
პროცესზე სიღრმისეულად ფიქრის პროცესს. ამ თავში შევეხებით რამდენიმე პრაქტიკულ 
გზას იმისათვის, რომ გავხდეთ რეფლექსური მასწავლებლები/განმანათლებლები.  

რეფლექსური პრაქტიკა წარმოადგენს ინკლუზიური განათლების არსებით ნაწილს. ყოველივე 
იმის გაანალიზებისა და პროცესზე რეფლექსიის გარეშე, რაც სკოლაში, კლასში თუ 
სასწავლებელში ხდება, ნეგატიური იქნება ეს თუ პოზიტიური,  მასწავლებლები ვერ შეძლებენ 
იმ მნიშვნელოვანი ცვლილებების შეტანას პრაქტიკაში, რაც მათ აქცევთ უფრო ინკლუზიურ 
განმანათლებლებად.  ამასთანავე, რეფლექსური პრაქტიკა არ ეხება მხოლოდ 
მასწავლებლების პროფესიულ წინსვლასა და განვითარებას, არამედ, მოიცავს 
საგანმანათლებლო საზოგადოებაში პოზიტიური ცვლილებების შეტანას ინკლუზიური 
განათლების მიმართულებით.  

თქვენთვის, როგორც მასწავლებლისთვის, რეფლექსიის პროცესი მოიცავს სკოლასა და 
კლასში არსებული სიტუაციისა და სწავლა-სწავლების მეთოდების შეფასებას. ეს 
გულისხმობს იმის სიღრმისეულ გააზრებას, თუ რას აკეთებთ თქვენ და რას აკეთებენ სხვები 
კონკრეტულ სასკოლო საზოგადოებაში. ის, ასევე, მოიცავს ინფორმაციის შეგროვებას თუ რა 
ხდება სკოლაში და კლასში და თქვენ მიერ შეგროვებული მონაცემების კრიტიკულ ანალიზს. 
ეს არის არა მხოლოდ თქვენი პრაქტიკის, არამედ, თქვენი რწმენებისა და ღირებულებების 
ანალიზისა და შეფასების გზა. რეფლექსური პრაქტიკა წარმოადგენს თვითდაკვირვებისა და 
თვითშეფასების პროცესს. რეფლექსური პრაქტიკა გულისხმობს სიღრმისეულად ფიქრს, 
მაგალითად: 

• თუ გაკვეთილი იყო წარმატებული, თქვენ აღწერთ მას და ფიქრობთ იმის შესახებ თუ 
რამ განაპირობა მისი წარმატება. 

• თუ მოსწავლეებმა ვერ გაიგეს თქვენ მიერ ახსნილი რაიმე კონცეფცია ან იდეა, თქვენ 
აანალიზებთ თუ როგორ გააცანით და რატომ იყო ის გაუგებარი. 

• თუ მოსწავლეებს აქვთ ქცევასთან დაკავშირებით პრობლემა (მაგ.: ხელისშემშლელია 
სასწავლო პროცესისთვის), თქვენ აფასებთ მათ ქმედებებს - რას აკეთებდნენ, როდის 
და რატომ - და ფიქრობთ იმ გზებზე თუ რა სცადოთ, რომ შემდგომში მსგავსი 
სიტუაციის პრევენცია მოახდინოთ.  

რეფლექსური პრაქტიკის კომპონენტებია: მოსწავლეებსა და კოლეგებზე დაკვირვება, 
ჩანაწერების გაკეთება - რამ იმუშავა დღევანდელ გაკვეთილზე კარგად და რამ ვერა, 
ცვლილებები დაგეგმვა, დანერგვა და შეფასება, დღიურების წერა - სადაც თქვენ განიხილავთ 
თუ რას ფიქრობთ სწავლა-სწავლების პროცესზე.  

სასწავლო დღიურისა და რეფლექსური ჟურნალის შექმნა  

სასწავლო დღიური შესაძლოა იყოს ძალიან ეფექტიანი, სტრუქტურირებული გზა თქვენი 
სწავლა-სწავლების პროცესზე რეფლექსიის წერილობითი გზით გადმოცემისთვის. ქვემოთ 
მოცემულია ის ზოგადი შეკითხვები, რომლებზე პასუხის გაცემაც დაგეხმარებათ დღიურის 
შექმნის პროცესის დაწყებაში: 

გაკვეთილის 
მიზნები 

• გაიგეს თუ არა მოსწავლეებმა ის, რაც გაკვეთილზე ავხსენი? 
• რაც გავაკეთე, ძალიან მარტივი ან ძალიან რთული ხომ არ იყო 

მათთვის? 
• რა სირთულეები ჰქონდათ მოსწავლეებს? 
• გასაგები იყო თუ არა მათთვის? 
• რა ისწავლეს ან რა უნარი გაივარჯიშეს ამ გაკვეთილით? რამდენად 

სასარგებლო იყო მათთვის? 
აქტივობები, 
მასალები და 
რესურსები 

• რა განსხვავებული მასალები, რესურსები და აქტივობები 
გამოვიყენე? 

• დააინტერესა თუ არა მოსწავლეები მასალებმა, რესურსებმა და 
აქტივობებმა? 

• შემეძლო თუ არა გაკვეთილის რომელიმე ნაწილის სხვაგვარად 
წარმართვა? 

მოსწავლეები • იყო თუ არა ყველა მოსწავლე პროცესში ჩართული (ანუ აკეთებდნენ 
თუ არა იმას, რაც გამიზნული იყო, რომ ეკეთებინათ)? 

• თუ არა, რომელ ნაწილში და რატომ მოხდა ასე? 
• გაკვეთილის რომელი ნაწილი იყო მათთვის ყველაზე საინტერესო? 

ყველაზე ნაკლებად საინტერესო? 
• იყვნენ თუ არა ზოგიერთნი სხვებთან შედარებით ნაკლებად 

ჩართულნი? თუ კი, რატომ? 
კლასის 
მენეჯმენტი 

• აქტივობების ხანგრძლივობა იყო თუ არა შესაბამისი? 
• როგორი მიმდინარეობა ჰქონდა გაკვეთილს? 
• გამოვიყენე თუ არა კლასის საერთო აქტივობა, ჯგუფური სამუშაო, 

წყვილებში მუშაობა ან ინდივიდუალური აქტივობა? 
• რისთვის გამოვიყენე? გაამართლა თუ არა? 
• გაიგეს თუ არა მოსწავლეებმა თუ რა უნდა გაეკეთებინათ? 
• იყო თუ არა ჩემი მითითებები გასაგები? 
• ვაძლევდი თუ არა ყველა მოსწავლეს პროცესში თანამონაწილეობის 

შესაძლებლობას? 
• ვადევნებდი თუ არა თვალს ყველა მოსწავლეს თანაბრად?  
• ყველა მოსწავლეში შეინიშნება პროგრესი? 
• გაკვეთილის თავიდან ჩატარების შემთხვევაში, რას შევცვლიდი? 

რატომ? 

რეფლექსური პრაქტიკის მეორე წერილობითი ფორმა არის რეფლექსური ჟურნალი - ეს არის 
უფრო მარტივი გზა იმ კრიტიკულ და საკვანძო საკითხებზე რეფლექსიისთვის, რაც 
ყოველდღიურად ხდება სწავლა-სწავლების პროცესში. 

რეფლექსური ჟურნალი წარმოადგენს თქვენი სწავლა-სწავლების პროცესის შესახებ 
ჩანაწერს. ის თქვენი, როგორც განმანათლებლის, გამოცდილებებზე სტრუქტურირებულად 
რეფლექსიის შესაძლებლობას იძლევა. მსგავსი ჟურნალის წარმოება არის ძალიან კარგი გზა 
საკუთარი პროფესიული განვითარების დოკუმენტირებისთვის. რეფლექსური ჟურნალი, 
ასევე, წარმოადგენს ძალიან სასარგებლო ინსტრუმენტს საკუთარი თავის ანალიზის, 
თვითრეფლექსიის უნარების განვითარებისთვის, რაც ინკლუზიური განათლების პრაქტიკის 
არსებით ნაწილს წარმოადგენს. რეფლექსური ჟურნალი განსხვავდება იმ ტიპის ჟურნალებისა 
და დღიურებისგან, რომელშიც მასწავლებლები ასახავენ საკუთარ გეგმასა და ახდენენ 
გაკვეთილების დოკუმენტირებას. რეფლექსური ჟურნალი უნდა უზრუნველყოფდეს 
თქვენთვის იმ უსაფრთხო სივრცეს, სადაც თქვენ მოგეცემათ სწავლა-სწავლების პროცესისა 
და პროფესიული გამოცდილების ნებისმიერ ასპექტზე დაფიქრებისა და სიღრმისეულად 
ანალიზის შესაძლებლობა. იგი უნდა წარმოადგენდეს რეფლექსიის საშუალებას ისეთ 
საკითხებზე, რომლებიც არ ეხება მხოლოდ კურიკულუმს. რეფლექსური ჟურნალის წარმოება 
არის ძალიან მარტივი, რადგან ყოველდღიურად მოითხოვს მხოლოდ რამდენიმე ღია 
შეკითხვაზე პასუხის გაცემას. ქვემოთ მოცემულია იმ შეკითხვების მაგალითები, რომელთა 
გამოყენებაც შესაძლებელია თქვენს ჟურნალში. 

სურათი 17. რეფლექსური ჟურნალის შეკითხვები 

რატომ არის რეფლექსური ჟურნალის წარმოება სასარგებლო: 

 თქვენი სწავლების პროცესი უფრო კვლევის პროცესს ემსგავსება - სწავლობთ 
მოსწავლეებთან ერთად; 

 ყურადღებას ამახვილებთ ისეთ ასპექტებზე, რომლებიც შესაძლოა საერთოდ არ 
შეგემჩნიათ; 

 ყოველდღიურად განიხილება კლასის სოციალური და ემოციური კლიმატი; 
 უფრო მეტად ხდება სწავლების პროცესის მისადაგება/შეხმიანება მოსწავლეთა 

მიმდინარე საჭიროებებზე; 
 თქვენ ხდებით უფრო დაკვირვებული; 

 

 

 

პრაქტიკის კვლევა წარმოადგენს რეფლექსური პრაქტიკის სტრუქტურირებულ და 
სისტემატურ ფორმას, რომელსაც მივყავართ ცვლილებებამდე. მასწავლებლებისთვის 
პრაქტიკის კვლევა მოიცავს შემდეგს: 

 ინფორმაციის შეკრება ფიქრსა და პრაქტიკაში ცვლილებების შეტანისთვის; 
 კონკრეტულ კონტექსტში პრობლემის იდენტიფიცირება ამავე კონტექსტში მისივე 

ცვლილებისთვის; 
 პრაქტიკოსი მასწავლებლების მიერ დაკვირვების, რეფლექსიისა და მოქმედების 

განგრძობითი პროცესის დანერგვა პრაქტიკის გაუმჯობესების მიზნით და არა 
უბრალოდ ცოდნის შეძენისთვის; 

გამოცდილების ანალიზი  ჩვენს გამოცდილებას გარდაქმნის ცოდნად, რაც გვაძლევს ამ 
ცოდნის გამოყენების თავდაჯერებულობას. ინკლუზიური განათლების კონტექსტში, 
პრაქტიკის კვლევა ეხმარება მასწავლებლებს განათლების შესახებ საკუთარი გამოცდილების 
კვლევასა და პროცესში თანამშრომლობის პრინციპის დანერგვაში, უფრო ინკლუზიური 
პრაქტიკის შექმნის მიზნით. პრაქტიკის კვლევამ შესაძლოა ინდივიდუალური 
მასწავლებლიდან დაწყებული კლასი, სკოლა და მთლიანი სასკოლო საზოგადოებაც კი 
მოიცვას.  

პრაქტიკის კვლევის ძირითადი პრინციპებია: 

 გამოიყენე უკვე არსებული ცოდნა, რაც გვეხმარება გავიგოთ თუ რატომ უჭირს 
ზოგიერთ მოსწავლეს საგანმანათლებლო პროცესში ჩართვა და თანამონაწილეობა. 

 ააგე გამოცდილებაზე - სკოლის საზოგადოების წევრებს დაგროვებული აქვთ უამრავი 
გამოცდილება და იდეები, რომელთა გამოყენებაც შესაძლებელია ინკლუზიური 
განათლების გაუმჯობესებისთვის.  

პრაქტიკის კვლევა 

 შეაგროვე გამოცდილება და იმუშავეთ ერთად - თანამშრომლობა გვეხმარება 
პრობლემების იდენტიფიცირებასა და გადაჭრის გზების პოვნაში.  

 მოუსმინე განსხვავებულ „ხმებს“ - ერთად მუშაობა ნიშნავს ერთმანეთისგან სწავლას 
და ამასთანავე, ისეთი ადამიანების იდეების მოსმენას, რომელთა ხმაც ხშირად 
ყურადღების მიღმა რჩება.  

 შეაფასე გამოცდილებები - პრაქტიკის კვლევები შეიძლება გარდაიქმნას სწავლა-
სწავლების პროცესის რეფლექსურ ისტორიებად, რომელსაც გაუზიარებთ კოლეგებს. 

პრაქტიკის კვლევის პროცესი მოიცავს შემდეგ საფეხურებს: 

1. დაკვირვება - თქვენი სამუშაოს ერთ-ერთ ასპექტზე. მის შესახებ ინფორმაციის 
მოგროვება, მაგალითად, დაკვირვების ჩანაწერები, ჩანახატები, სურათები ან 
ინტერვიუს ჩანაწერები. 

2. ფიქრი - თქვენ მიერ შეგროვებული ინფორმაციის შესახებ. რეფლექსია გაუკეთეთ იმას, 
რაც გაიგეთ, ნახეთ, დახატეთ ან ჩაწერეთ გონების რუკის, სურათების ან ვიდეო 
რესურსების გამოყენებით. 

3. რეაგირება - ახალ ინფორმაციაზე რაიმე განსხვავებულის გაკეთებით (მაგალითად, 
დაგეგმეთ სახლში ვიზიტი, ჩაატარეთ კვლევა, სცადეთ სწავლების ახალი მეთოდი და 
ა.შ.). 

4. დაკვირვება (ისევ) - შედეგებზე. დააკვირდით ნებისმიერ ცვლილებას. შეაგროვეთ 
უფრო მეტი ინფორმაცია. სცადეთ ინფორმაციის შეგროვების განსხვავებული და 
ახალი მეთოდები.  

სურათი 18. პრაქტიკის კვლევის პროცესი 

ჩეკლისტები 

ინკლუზიური განათლება აუცილებლად უნდა იყოს უფრო მეტი, ვიდრე ჩეკლისტებში 
კონკრეტული დებულებების მონიშვნა. ხშირად ჩეკლისტი უფრო სიმბოლურ და ფორმალურ 
ფუნქციას ატარებს და გამოიყენება იმისთვის, რომ გარკვეული წარმოდგენა შექმნას 
ინკლუზიურ პრაქტიკაზე. ასეთ დროს უმეტესწილად ინკლუზიის მიმართ უფრო 
სიღრმისეული და პასუხისმგებლიანი მიდგომა  უკან გვრჩება ხოლმე. ჩეკლისტებზე 
ზედმიწევნით მიყოლა შესაძლოა იყოს ძალიან სწორხაზოვანი და ხისტი პროცესი და 
გარკვეულწილად ეწინააღმდეგებოდეს იმ დინამიზმსა და მოქნილობას, რაც მასწავლებელს 
ნამდვილად სჭირდება ინკლუზიურ კლასში.  

თუმცა, მიუხედავად ნაკლოვანებებისა, ჩეკლისტმა შესაძლოა, ძალიან სასარგებლო როლი 
ითამაშოს იმ რიგი საკითხების გამოკვეთისა და მონიტორინგისთვის, რომელთა 
გათვალისწინებაც აუცილებლად სჭირდება მასწავლებელს სკოლისა და კლასის მეტი 
ინკლუზიურობისთვის. ძალიან მარტივად შეიძლება მოხდეს ისე, რომ მასწავლებელმა 
ზედმეტად მოახდინოს ფოკუსირება ინკლუზიური სწავლა-სწავლების ერთ რომელიმე 
ასპექტზე (მაგალითად, მოსწავლეების აქტივობებში ჩართულობაზე) და გამორჩეს სხვა 
მნიშვნელოვანი საკითხები (მაგალითად, მისაწვდომობის გამოწვევა). ამ შემთხვევაში 
ჩეკლისტი შესაძლოა იყოს ძალიან კარგი დამხმარე საშუალება, რათა შეახსენოს 
მასწავლებელს, სიტუაციას შეხედოს უფრო კომპლექსურად.  

ქვემოთ მოცემულია მაგალითი ჩეკლისტისა, რომელიც შექმნილია იმისთვის, რომ დაეხმაროს 
მასწავლებლებს თავიანთი სწავლა-სწავლების მონიტორინგსა და მის გაუმჯობესებაში. 
გამოიყენეთ ეს ჩეკლისტი საკუთარი კლასის/სკოლის ინკლუზიურობის შესახებ წარმოდგენის 
შექმნისთვის. ეს ჩეკლისტი არ არის ტესტი და არც მინიმალურ სტანდარტებს ასახავს - მისი 
მიზანი არ არის, რომ თავი იგრძნოთ უხერხულად საკუთარი პრაქტიკის ან სკოლის შესახებ. 
ეს არის საშუალება, იმისათვის, რომ ფოკუსირება მოახდინოთ თუ რა ხდება თქვენი 
სწავლა/სწავლების გარემოში და როგორ შეიძლება მისი გაუმჯობესება.  

ჩეკლისტი არ მოიცავს ინკლუზიური განათლების ყველა ასპექტს - ის ძირითადად ეხება 
სწავლა-სწავლების პროცესს. მონიშნეთ მეორე სვეტში სიმბოლო „✓” თუ თქვენი პასუხია 
„დიახ“. თუ თქვენ ასრულებთ აღწერილი დებულების მხოლოდ ნაწილს ან თუ ასრულებთ 
ხანდახან, მონიშნეთ „?“. დაფიქრდით რა ადასტურებს თქვენს ამ პასუხს. ეს დაგეხმარებათ 
იყოთ უფრო რეფლექსური მასწავლებელი. ბოლო სვეტში შეგიძლიათ ჩამოწეროთ ის 
ვერსიები, რომლებიც დაგეხმარებათ პრაქტიკის გაუმჯობესებაში კონკრეტულ 
დებულებასთან მიმართებით.  

სწავლა-სწავლების ასპექტები 
 

✓ 
ან 
? 

რით 
დასტურდება 

რა 
შეიძლება 
შევცვალო 

დაგეგმვა და მხარდაჭერა 
თქვენი გაკვეთილის შინაარსი შეესაბამება თუ არა 
სასწავლო მიზნებსა და შეფასებებს? 

   

სემესტრის/წლის მანძილზე, არის თუ არა პროგრესი 
სასწავლო საკითხების კომპლექსურობის თვალსაზრისით?  

   

გაქვთ თუ არა გეგმა იმ მოსწავლეების დახმარებისთვის, 
რომელთაც სჭირდებათ დამატებითი მხარდაჭერა (მაგ.: 
ადაპტირებული დავალებები, გაზრდილი დრო და ა.შ.) 

   

რეგულარულად გაქვთ თუ არა კოორდინირებული მუშაობა 
და თანამშრომლობა სხვა მასწავლებლებთან? 

   

სწავლა-სწავლების გარემო 
არის თუ არა ფიზიკური გარემო  ყველა მოსწავლისთვის 
ხელმისაწვდომი (უსაფრთხო, კომფორტული, კარგი 
განათებით, კარგი აკუსტიკით, მოწესრიგებული 
საპირფარეშო)? 

   

არის თუ არა მერხები მოქნილად განლაგებული 
(მაგალითად, შესაძლებელია თუ არა მერხებისა და სკამების 
გადაადგილება, არის თუ არა იატაკზე დასაჯდომი სივრცე)? 

   

ცვლით თუ არა სასწავლო გარემოს მოსწავლეების 
საჭიროებების მიხედვით? 

   

სწავლება 
ყოველთვის მიმოიხილავთ თუ არა გაკვეთილის შინაარსს 
დასაწყისში (მაგალითად, დღეს ჩვენ ვიმუშავებთ ...)? 

   

ნათლად უხსნით თუ არა მოსწავლეებს გაკვეთილის 
მიზნებს? 

   

თქვენი შეკითხვები გეხმარებათ თუ არა იმის გაგებაში თუ 
რა იციან მოსწავლეებმა და რა ისწავლეს? 

   

თქვენი გეგმის განხორციელებისას,  ადაპტირებას უკეთებთ 
თუ არა მას ისე, რომ წარმატებით მიემართებოდეს თქვენს 
ყველა მოსწავლეს (მაგალითად, ამცირებთ თუ არა 
საკითხების რაოდენობას; ზრდით თუ არა დროს; სთავაზობთ 
თუ არა ასისტირებას და ა.შ.)? 

   

თუ ახდენთ თქვენი სწავლების მეთოდებისა და აქტივობების 
მონაცვლეობას ყოველ გაკვეთილზე (მაგალითად, მცირე 

ჯგუფში მუშაობა, თამაშები, პროექტები, გარე აქტივობები, 
როლური თამაშები, წყვილში მუშაობა და ა.შ.)? 
იყენებთ თუ არა პრეზენტირების სხვადასხვა ტექნიკებს, 
რათა მიემართებოდეს სწავლის განსხვავებულ სტილებს 
(მაგალითად, საუბარი, დიაგრამები, სურათები)? 

   

ქმნით თუ არა მოსწავლეებისთვის შესაძლებლობებს, რომ 
თავად გაუძღვნენ სწავლა/სწავლების აქტივობებს? 

   

ასწავლით თუ არა მოსწავლეებს გარკვეულ სტრატეგიებს, 
როგორ უნდა გააგრძელონ აქტივობა მაშინ, როდესაც 
რაიმეს ვერ აკეთებენ? 

   

იყენებთ თუ არა პერიოდულ შესვენებებს?    
აკავშირებთ თუ არა მიმდინარე საკითხს/თემას უკვე 
განვლილ ან მომავალ მასალასთან? 

   

იყენებთ თუ არა გარკვეულ „მიმანიშნებელ“ ფრაზებს, რათა 
დაამყაროთ კავშირები გაკვეთილის მონაკვეთებს შორის? 

   

აძლევთ თუ არა მოსწავლეებს საკმარის დროს ცოდნის 
საუკეთესოდ დემონსტრირებისთვის ? 

   

რეგულარულად იყენებთ თუ არა პრაქტიკულ, 
რეალობასთან დაკავშირებულ მაგალითებს კონცეფციის 
ახსნისას? 

   

მუდმივად ცდილობთ თუ არა ყოველგვარი ფიზიკური და 
ვერბალური შეურაცხყოფის გამოვლინების პრევენციასა და 
აღმოფხვრას?  

   

ქმნით თუ არა ისტორიებს გარკვეულ სოციალურ თემებზე, 
რათა ამ გზით დაეხმაროთ მოსწავლეს რთული სოციალური, 
ემოციური და ტრანზიციული საკითხების შესახებ 
პრობლემის გადაჭრაში? 

   

აფასებთ თუ არა თითოეული მოსწავლის შეტანილ 
წვლილს/კონტრიბუციას? 

   

თქვენი საკლასო ოთახი წარმოადგენს თუ არა სივრცეს, 
სადაც მოსწავლეები არ უფრთხიან შეცდომების დაშვებას? 

   

თქვენი უკუკავშირი არის თუ არა კონკრეტული და 
კონსტრუქციული? 

   

ახერხებთ თუ არა თქვენი დროის ისე გადანაწილებას 
კლასში, რომ თითოეული მოსწავლე იღებდეს სათანადო 
ყურადღებასა და მხარდაჭერას? 

   



77 
 

 

გაქვთ თუ არა ამის შესაძლებლობა და თუ გაქვთ, იყენებთ 
თუ არა დამატებითი მხარდაჭერის რესურსს კლასში (მაგ.: 
ასისტენტი, სპეციალური მასწავლებელი, ფსიქოლოგი და 
ა.შ.)? 

   

მოსწავლეებისთვის, რომელთაც აქვთ პერიოდულად 
კლასიდან გასვლის საჭიროება, ხდება ეს უსაფრთხოდ და 
სუპერვიზიით? 

   

სწავლა/სწავლების მასალები და რესურსები 
გაქვთ თუ არა მრავალფეროვანი რესურსები, რომლებიც 
ხელმისაწვდომია მოსწავლეებისთვის და მიემართება 
სხვადასხვა საჭიროებას (მაგალითად, ვიზუალური და 
ტაქტილური რესურსები, წიგნები, სათამაშოები, თამაშები, 
ტექსტები ბრაილის შრიფტით და სხვა)? 

   

შეგიძლიათ თუ არა გამოიყენოთ და ადაპტირება გაუკეთოთ 
არსებულ მასალებსა და რესურსებს სწავლების დროს? 

   

თავად ქმნით თუ არა რესურსებს? პროცესში რთავთ თუ არა 
სხვებს (მაგალითად, სხვა მასწავლებლებს, მოსწავლეებს, 
მშობლებს და ა.შ.)? 

   

სთავაზობთ თუ არა მოსწავლეებს ისეთ რესურსებსა და 
მხარდაჭერას, რომლებიც ახალისებს მათ მიერ 
დამოუკიდებლად სწავლის უნარ-ჩვევებს (მაგალითად, 
ლექსიკონები, სხვადასხვა ტექსტი, ონლაინ რესურსები, 
სასწავლო თამაშები და სხვა)? 

   

შეფასება და უკუკავშირი 
შეფასებისას ნათელს და გასაგებს ხდით თუ არა თქვენი 
მოსწავლეებისთვის იმას, თუ რას აფასებთ? გაქვთ თუ არა 
მრავალფეროვანი შეფასების მეთოდები? 

   

პერიოდულად ატარებთ თუ არა შეხვედრებს ოჯახთან და 
სკოლის წარმომადგენლებთან ერთად, რათა შეაფასოთ 
მოსწავლის პროგრესი და ისაუბროთ მიმდინარე 
საჭიროებებზე? 

   

თქვენი შეფასების მეთოდები მიემართება თუ არა იმას თუ 
როგორ სწავლობენ მოსწავლეები (პროცესი) და არა 
მხოლოდ შედეგებს? 

   

მოსწავლეები არიან თუ არა ჩართულნი სასწავლო მიზნების 
შემუშავებისა და პროგრესის მონიტორინგის პროცესში? 

მშობლები საკუთარი შვილების განათლებაში საკვანძო როლს თამაშობენ (Barger er al., 
2019). მთელი ცხოვრების მანძილზე როგორც მათი განმანათლებლები, მშობლების ხმა 
არსებითია განათლებასთან დაკავშირებული გადაწყვეტილების მიღების პროცესში, ხოლო 
სასკოლო საქმიანობაში მათი ჩართულობა მრავალი სარგებლის მომტანია შვილებისთვის, 
მაგალითად, აკადემიური (Berkowitz et al., 2021) თუ სოციალური (Goodall, 2018) 
თვალსაზრისით.  

მიჩნეულია, რომ წარმატებული ინკლუზიური პრაქტიკისთვის უმნიშვნელოვანესია 
სხვადასხვა დაინტერესებული მხარეების ჩართულობა (Ashman, 2015). აღნიშნულის 
გათვალისწინებით, არსებობს მნიშვნელოვანი არგუმენტები ე.წ. სათემო პრაქტიკის 
სასარგებლოდ, რომლის დროსაც საზოგადოება, სახლი და სკოლა ერთობლივად მუშაობენ 
ინკლუზიური განათლების ეფექტიანი დანერგვისთვის. ეს ხაზს უსვამს განათლების 
დაწესებულების წარმომადგენლების, მშობლებისა და თემის მჭიდრო თანამშრომლობის 
აუცილებლობას, ხარისხიან განათლებაზე ხელმისაწვდომობის მიზნის მიღწევაში. 
მიუხედავად იმისა, რომ საზოგადოებაში უფრო მაღალი მოლოდინი მასწავლებლებისა და 
საგანმანათლებლო დაწესებულებების მიმართ არსებობს, ინკლუზიური პრაქტიკის 
განხორციელებაში მშობლების წვლილიც კრიტიკულად მნიშვნელოვანია. რადგან მშობელი 
ბავშვის ცხოვრებისა და განვითარების პროცესის მუდმივი თანამგზავრია, მას აქვს ბავშვის 
ძლიერი მხარეების, საჭიროებებისა და გამოწვევების შესახებ სიღრმისეული ცოდნა. 
მშობლები თანაცხოვრობენ მათ შვილებთან ერთად და სწორედ მათ შეუძლიათ 
მასწავლებლებისთვის სასარგებლო და მნიშვნელოვანი ინფორმაციის მიწოდება და ამ გზით 
კლასებში მათი ჩართულობის ხელშეწყობის გაძლიერება.  

 

 

 

ხარისხიანი განათლების ერთ-ერთი უმნიშვნელოვანესი პრინციპი საგანმანათლებლო 
პროცესში მშობლებისა და საზოგადოების წევრების ჩართულობაა. ეს საკითხი კიდევ უფრო 
რელევანტური ხდება მაშინ, როდესაც ვსაუბრობთ ინკლუზიურ განათლებაზე, რადგან ის 
უფრო ფართოა, ვიდრე ფორმალური განათლება და მისი მიმდინარეობის არეალი არ 
შემოიფარგლება მხოლოდ საკლასო ოთახის ოთხი კედლით.  
მშობლებთან თანამშრომლობა სარგებლის მომტანია არა მხოლოდ მათი შვილებისთვის, 
არამედ სხვა ჩართული მხარეებისთვისაც. დიდი ალბათობა არსებობს, რომ სარგებელი 
მიიღოს ყველა მხარემ, მაგალითად: 

თანამშრომლობის კულტურის შექმნა 

 შესაძლებელია გაიზარდოს მშობლების ინტერაქცია შვილებთან, გახდნენ უფრო 
რესპონსულები და მგრძნობიარენი მათ საჭიროებებზე. გახდნენ უფრო 
თავდაჯერებულები საკუთარი მშობლობის უნარ-ჩვევების შესახებ. 

 განმანათლებლები უფრო მეტად აცნობიერებენ და იღებენ ინფორმაციას ოჯახების 
კულტურისა და მათი მრავალფეროვნების შესახებ, უფრო კომფორტულად გრძნობენ 
თავს საკუთარ საქმიანობაში. ყოველივე ეს კი პოზიტიურად აისახება მათ 
ღირებულებებსა და დამოკიდებულებებზე. 

 მშობლებისა და საზოგადოების ჩართვით, სკოლები უფრო პატივსაცემ სახელსა და 
რეპუტაციას იქმნიან საზოგადოებაში.  

თუმცა, იმის აღიარება, რომ განათლებაში ოჯახის ჩართულობა არის სარგებლის მომტანი 
მოსწავლეებისთვის, არ ცხადყოფს იმას თუ როგორ იქცეს ეს ჩართულობა პოზიტიურ ძალად. 
იმისთვის, რომ სკოლებსა და ოჯახებს შორის თანამშრომლობის პროცესი შედგეს, პირველ 
ნაბიჯს წარმოადგენს ისეთი სოციალური და საგანმანათლებლო გარემოს შექმნა, სადაც 
მშობლები თავს იგრძნობენ დაფასებულად, მიღებულად, გაგებულად და ექნებათ განცდა, რომ 
საჭირონი არიან. ამ ურთიერთობებსა და თანამშრომლობაზე დიდ გავლენას ახდენს 
კულტურული ფაქტორები და ტრადიციები. ბევრ საზოგადოებაში სკოლები მიიჩნევა 
საზოგადოებრივი ცხოვრების ცენტრად, რომელიც წაახალისებს და ხელს უწყობს სოციალურ 
თანამონაწილეობას. მსგავსი კულტურული გარემო პროცესს უფრო ამარტივებს: მშობლებმა, 
სკოლამ და საზოგადოების სხვა წევრებმა იციან თუ როგორ უნდა იმუშაონ ერთობლივად და 
პოულობენ მრავალფეროვან გადაჭრის გზებს სწავლა-სწავლების პროცესის 
გაუმჯობესებისთვის, კრიზისებსა თუ სხვა გამოწვევებზე რეაგირებებისთვის.  

არ არსებობს თანამშრომლობის კულტურისა და სასკოლო კლიმატის შექმნის ისეთი 
უნივერსალური „რეცეპტები“, რომლებიც ხელს შეუწყობს სკოლებსა და საზოგადოებაში 
ინკლუზიური პროცესების განვითარებას. თანამშრომლობა არის სოციალური, 
ინსტიტუციური და ინტერპერსონალური დინამიკის შედეგი, რომლისთვისაც 
დამახასიათებელია კომპლექსურობა. რადგან მსგავსი კომპლექსურობების გადასაჭრელი 
რეცეპტები არ არსებობს, მთავარია ვიფიქროთ შემოქმედებითად, განვსაზღვროთ არსებული 
რესურსები, შესაძლებლობები და გამოწვევები, რომელიც თითოეულ შემთხვევაში 
უნიკალურია და მივიღოთ ინფორმაცია იმის შესახებ თუ რამ იმუშავა მსგავს სიტუაციებში. 
ხუთკერძიანი სადილის მომზადება ძალიან რთულია. თუმცა თუ თქვენ გაქვთ შესაბამისი 
ინგრედიენტები, რეცეპტების წიგნი და სამზარეულოს აღჭურვილობა, შესაძლებელია 
არაჩვეულებრივად გამოგივიდეთ. კომპლექსური კი რაღაც განსხვავებულია. კომპლექსური 
ნიშნავს, რომ არ არსებობს რეცეპტების წიგნი. ის მოიაზრებს ჩვენ მიერ დასაწყისიდან 
დასასრულამდე ფიქრის პროცესს და რომ შედეგი არის ყოველთვის უნიკალური და 
კონკრეტული.  

 

 



80 
 

      

            მაგალითის განხილვა: ინკლუზიური განათლების კროს-სექტორული ბუნება 

სალიმი დაბადებიდან უსინათლოა. ის კლასში იყენებს მარტივ 
მოწყობილობას ბრაილით წერისთვის, რაც მას საშუალებას აძლევს 
ისწავლოს თანაკლასელების გვერდით ჰასნაბადის საშუალო სკოლაში, 
ბანგლადეშში.  

სალიმის სწავლის მხარდაჭერა ასევე მოიცავს: მასწავლებლებისა და კლასის 
ასისტენტებისთვის ბრაილით კითხვის სწავლებას, სხვა სასწავლო დამხმარე 
საშუალებების არსებობას და რაც მთავარია, შეთანხმებულ კამპანიას, 
რომელიც მიემართება მხედველობის სირთულის მქონე ბავშვების 
ზოგადსაგანმანათლებლო დაწესებულებებში ჩართვის შესახებ ცნობიერების 
გაზრდას.  

მხედველობის სირთულისა და უსინათლო ბავშვების გარიყვა არ 
წარმოადგენს მხოლოდ ბანგლადეშის პრობლემას. ბევრ ქვეყანაში 
აღნიშნული სირთულის მქონე ბავშვები განათლების მიღმა რჩებიან, რადგან 
მათ ოჯახებს არ აქვთ სათანადო ინფორმაცია. გარდა ამისა, საზოგადოებაში 
არსებული წინასწარგანწყობები და სტერეოტიპები ხელს უწყობს გარიყვის 
პროცესს როგორც სასკოლო ასაკში, ასევე შემდგომ მოზარდობის დროსაც.  

ჩვენი კონკრეტული მაგალითის შემთხვევაში, ადგილობრივი და 
არასამთავრობო ორგანიზაციები აქტიურად თანამშრომლობენ 
ერთმანეთთან, რათა უზრუნველყონ მასწავლებლებისა და სკოლის სხვა 
წარმომადგენლების მხარდაჭერა. მათთვის ფინანსდება ბრაილისა და სხვა 
დამხმარე საშუალებების შესასწავლი ტრენინგები.  

განათლების უფლების შესახებ ცნობიერების ამაღლების მიზნით ხშირად 
იმართება საუბრები სკოლის მოსწავლეებთან. ამ გზით ცდილობენ 
თანაკლასელების მომზადებას იმისთვის, რომ კლასში პოზიტიური 
ატმოსფერო ჩამოყალიბდეს. უსინათლო და მცირე მხედველი ბავშვების 
ბევრი მშობელი ფიქრობს, რომ მათი შვილების შეზღუდული შესაძლებლობა 
ნიშნავს იმას, რომ მათ არ შეუძლიათ სწავლა ან არ მიიღებენ სკოლებში. 
სინამდვილეში, უსინათლო მოსწავლეები წარმატებით სწავლობენ თუ 
მშობელი ინფორმირებულია, მასწავლებელს შესაბამისი ცოდნა აქვს და 
კლასში ინკლუზიური გარემოა.  

სალიმი ამჟამად ერთ-ერთი საუკეთესო მოსწავლეა კლასში. „ძალიან კარგი 
მეხსიერება აქვს“ - აღნიშნავს მასწავლებელი. დაფასება ორმხრივია. სალიმი, 
რომლის საყვარელი გაკვეთილი ინგლისურია, აღნიშნავს, რომ როდესაც 
გაიზრდება, სურს, რომ მასწავლებელი გამოვიდეს.  

საკუთარი შვილების განათლებაში მშობლების ჩართულობის დონე შესაძლოა 
ცვალებადობდეს იმის მიხედვით, თუ რა შესაძლებლობებს სთავაზობს საგანმანათლებლო 
სისტემა ოჯახს. სსსმ და შშმ ბავშვების მშობლების თანამშრომლობა საგანმანათლებლო 
პერსონალთან შეიძლება განსხვავდებოდეს იმის მიხედვით, თუ როგორი ტიპის საჭიროებები 
აქვს ბავშვს, როგორია ოჯახის სოციო-ეკონომიკური სტატუსი, როგორია ურთიერთობები 
მშობელსა და ბავშვს შორის და სხვა.  
არაერთი სკალა არსებობს, რომლებიც გამოიყენება სხვადასხვა ტიპისა და ხარისხის 
თანამშრომლობის შესაფასებლად ოჯახს, სკოლასა და საზოგადოებას შორის. 
მნიშვნელოვანია კოლაბორაციის განსხვავებული მიზნებისა და ტიპების ერთმანეთისაგან 
განსხვავება, რათა თანამშრომლობა იყოს უფრო მნიშვნელობის მქონე, მიზანზე 
ორიენტირებული და ყველა მხარის მიერ აღიარებული. 

UNESCO გვთავაზობს მშობლის შესაძლო ჩართულობის დეტალურ ჩამონათვალს: 

 ოჯახები როგორც აქტივისტები: ხშირად ოჯახები, რომლებიც გაწევრიანებულნი 
არიან ორგანიზაციებში და კავშირებში, თამაშობენ წამყვან როლს განათლების 
სისტემისა და პოლიტიკის უფრო მეტად ინკლუზიურად ქცევაში. არსებობს 
შემთხვევები, როდესაც მშობელთა ჯგუფები კონკრეტულ სკოლას ეხმარებიან 
განათლების ავტორიტეტებთან პარტნიორობის დამყარებაში და ამ გზით 
ინკლუზიური განათლების მხარდაჭერაში. რიგ შემთხვევებში აორგანიზებენ 
სემინარებს, ვორქშოპებს, რათა მასწავლებლებს გააცნონ ახალი მიდგომები და 
პრაქტიკები და ამ გზით ხელი შეუწყონ მათ განვითარებას.  

 ოჯახები როგორ ინკლუზიური განათლების ხელშემწყობნი: ამ შემთხვევაში, მშობლის 
როლს წარმოადგენს ინკლუზიის, ბავშვის სწავლისა და განვითარების მხარდაჭერა 
თავად ოჯახში. მთავარი იდეა მდგომარეობს იმაში, რომ ოჯახებმა და 
საზოგადოებებმა უნდა წაახალისონ ინკლუზიური და სასწავლო გამოცდილებები.  

 სკოლები, ოჯახები და საზოგადოება როგორ პარტნიორები: არსებობს 
თანამშრომლობისა და პარტნიორობის უამრავი შესაძლებლობა ინფორმაციის 
გაცვლიდან დაწყებული სახლში სწავლის მხარდაჭერით დამთავრებული.  

 ოჯახები, როგორც სხვა ოჯახების მხარდამჭერნი: ამ ტიპის ჩართულობის 
რეკომენდაციას იძლევიან ისეთი სსსმ ან შშმ ბავშვების შემთხვევაში, რომელთა 
ოჯახებიც ცხოვრობენ სიღარიბეში ან კულტურულად თუ ლინგვისტურად 
განსხვავებულ გარემოში. ასეთ დროს ისეთი ოჯახების მხარდაჭერა, რომლებიც 
სოციალურად თუ განათლების თვალსაზრისით უკეთეს პოზიციაში არიან უაღრესად 
მნიშვნელოვანი და ღირებულია.  

 ოჯახებისა და საზოგადოების ჩართულობა სკოლის მართვასა და მენეჯმენტში: 
მოიცავს ოჯახების ჩართულობას გადაწყვეტილებების მიღების პროცესში და 
ყოველდღიური აქტივობების მენეჯმენტში.  

თანამშრომლობის სხვადასხვა ტიპები 

ბოლოდროინდელი კვლევები მიუთითებენ, რომ ოჯახების გარკვეული უფლებებით აღჭურვა 
და მათთვის გადაწყვეტილების მიღების პროცესში მონაწილეობის მიღების შესაძლებლობის 
მიცემა წარმოადგენს განათლების კონტექსტში ცვლილებების შეტანის ეფექტიან 
კონტრიბუციას. მშობლების უბრალოდ „მონაწილეობისა“ და მათთვის კონკრეტული 
საკითხების შეთავაზებისა თუ როლების მინიჭების ნაცვლად, მათი „ჩართულობის“ იდეა 
მოითხოვს აქტიურ თანამონაწილეობას განათლების ყველასთვის გაუმჯობესების პროცესში.  

თანამშრომლობა უნდა იყოს როგორც კონსტრუქციული და ნაყოფიერი, რაც ყველაზე დიდი 
ალბათობით შესაძლებელია განხორციელდეს მაშინ, როდესაც ყველა მხარე პროცესში თავს 
გრძნობს კომფორტულად, განსხვავებული როლები წინასწარ შეთანხმებული და 
გააზრებულია, ინფორმაცია ღიად და დემოკრატიულად გაზიარებულია რეგულარულად.  

ასევე, გასათვალისწინებელია იმის საჭიროება, რომ რეგულარულად იქნას გარკვეული და 
დაზუსტებული ყველა მონაწილის მოლოდინები, გააზრებულ იქნას პროცესის 
კომპლექსურობა (მიღწევები და ასევე, იმედგაცრუებები და წარუმატებლობები) და 
განიხილებოდეს თუ როგორ არის შესაძლებელი თანამშრომლობის პროცესის ხარისხის 
გაუმჯობესება.  

 

 

 

გაერთიანებული ერების ორგანიზაციის კონვენცია შეზღუდული შესაძლებლობის მქონე 
პირთა უფლებების შესახებ შეიცავს პოლიტიკურ და სამართლებრივ ჩარჩოს, რომელიც ხაზს 
უსვამს სკოლებსა თუ საზოგადოებებში ინკლუზიური დინამიკის მხარდაჭერის პროცესებში 
ოჯახების ჩართულობის მნიშვნელოვნებას.  

კონვენცია შეზღუდული შესაძლებლობის მქონე პირთა უფლებების შესახებ აღიარებს 
ოჯახების როლს შშმ პირთა უფლებების მხარდაჭერის პროცესში: „შეზღუდული 
შესაძლებლობების პირთა ოჯახებმა უნდა მიიღონ საჭირო დაცვა და მხარდაჭერა, რათა მათ 
შეძლონ წვლილის შეტანა იმ პროცესებში, რომელიც უზრუნველყოფს შშმ პირთა მიერ 
უფლებებით სრულად და თანაბრად სარგებლობას.“ 

ბოლოდროინდელმა კვლევებმა ცხადყო ადვოკატირების პროცესში ოჯახებისა და 
საზოგადოებრივი ჯგუფების აქტიური თანამონაწილეობის მნიშვნელობა განათლებაში 
არსებული სამართლებრივი და კონსტიტუციური ბარიერების შემცირების თვალსაზრისით. 
ასევე, ინკლუზიური განათლების მიმართულებით პროგრესული ცვლილებების მოხდენის 
კუთხით.  

თანამშრომლობასთან დაკავშირებულ გარკვეულ ტიპურ ბარიერებს წარმოადგენს: 

 პოლიტიკა არსებობს, თუმცა რეალურად არ სრულდება. 

პოლიტიკა, პარტნიორები და გამოწვევები 

 ხალხი აღნიშნავს, რომ თანამშრომლობა არის კარგი, მაგრამ არ არიან სრულად მზად 
მისი პრაქტიკაში განხორციელებისთვის.  

 პოლიტიკა არსებობს, მაგრამ არ არსებობს რესურსები მისი დანერგვისთვის. 
 მასწავლებლები თავს არიდებენ განათლებასთან მიმართებით გადაწყვეტილების 

მიღების პროცესებში მშობლების ჩართვაზე.  
 მშობლებს მხოლოდ მაშინ სთხოვენ სკოლაში მოსვლას, როდესაც მათ შვილთან 

დაკავშირებით რაიმე პრობლემა იჩენს თავს. შედეგად, სკოლისგან მიღებულ მოწვევას 
მშობლისთვის აქვს უარყოფითი ასოციაცია და მშობელს არ უჩნდება დასწრების 
სურვილი.  

ერთ-ერთი საყურადღებო გამოწვევა, რომელიც აუცილებლად გასათვალისწინებელია, არის 
ის, რომ მიუხედავად იმისა, რომ შეზღუდული შესაძლებლობისა თუ სსსმ მოსწავლეთა 
მშობლები შეიძლება ჩართულნი იყვნენ  - და ხშირ შემთხვევაში იყვნენ - ინკლუზიური 
განათლებისთვის ბრძოლის ავანგარდში, ზოგიერთი მათგანი იზიარებს მათ კულტურაში 
გავრცელებულ ნეგატიურ დამოკიდებულებებს შეზღუდული შესაძლებლობებისა თუ 
სხვადასხვა სირთულეების მიმართ ან აქვთ კონფლიქტური გრძნობები და 
დამოკიდებულებები საკუთარი შვილების მიმართ. ოჯახების შეხედულებები ინკლუზიურ 
განათლებაზე შესაძლოა იყოს შერეული, განსაკუთრებით მაშინ, როდესაც ხედავენ, რომ 
საჯარო სკოლები არ არიან მზად უპასუხონ მრავალფეროვნების გამოწვევებს. ასეთ დროს 
ისინი სეგრეგირებულ სივრცეს განიხილავენ ერთადერთ ალტერნატივად.  

UNICEF-ი, სხვა ორგანიზაციები და მთავრობები ხშირად ხაზს უსვამენ გავრცელებულ 
გარემოებას - მშობლების ნეგატიური დამოკიდებულების არსებობას ინკლუზიის მიმართ, 
რაზეც ძირითადად გავლენა აქვს ხოლმე საკუთარი შვილების უფლებების შესახებ 
ინფორმაციის არ არსებობას - მსგავსი დამოკიდებულება მოქმედებს როგორ ბარიერი 
ინკლუზიური პრაქტიკის მიმართ. მათ ჩართულობას ხელს უშლის სხვა დამატებითი 
ბარიერებიც: 

 საკუთარი შვილებისთვის საგანმანათლებლო ალტერნატივების შესახებ ინფორმაციის 
ნაკლებობა ან არ არსებობა. 

 საკუთარი საზოგადოების მხრიდან სტიგმატიზაციისა და არამეგობრული 
დამოკიდებულების შიში. 

 სახლთან ახლოს არსებულ სკოლაში ვერ დარეგისტრირება ან ახლოს სკოლის არ 
არსებობა, განსაკუთრებით მაღალმთიან რეგიონებში. 

შესაძლოა თქვენს კონტექსტში ხშირად აწყდებოდეთ მსგავს ბარიერებს, მოსწავლეთა მუდმივ 
გარიყვასა და სტიგმას, რომელიც გავლენას ახდენს როგორც ბავშვზე, ასევე ოჯახზე. 
ინკლუზიური განათლების მიმართ წინააღმდეგობა კვლავ აქტუალურია  ზოგიერთი 
ოჯახისთვის და მშობელთა ორგანიზაციებისთვის, სწორედ ამიტომ არის უმნიშვნელოვანესი, 
რომ მოვუსმინოთ, გავიგოთ და შესაბამისად ვუპასუხოთ ოჯახების წუხილს. მშობლებს 
სჭირდებათ ინფორმაცია, ტრენინგები, მხარდაჭერა და წახალისება, რათა გაიგონ საკუთარი 
შვილების უფლებების შესახებ და გახდნენ ინკლუზიური განათლების სტრატეგიების 

მოკავშირეები. ამავდროულად, აღსანიშნავია, რომ მშობლებს შორის მათი შვილების 
უფლებების შესახებ ინფორმირებულთა რიცხვი ნელ-ნელა უფრო და უფრო იზრდება, რასაც 
ეტაპობრივად მივყავართ იქამდე, რომ ისინი ნელ-ნელა აცნობიერებენ ინკლუზიური 
განათლების პოტენციალს  და უფრო ასერტულნი ხდებიან შვილების განათლების 
შესაძლებლობების შესახებ. რაც უფრო მეტად იქნება გაგებული შეზღუდული 
შესაძლებლობისა და სპეციალური საგანმანათლებლო საჭიროების კონცეფცია და 
ინკლუზიური განათლების სარგებელი მოსწავლეებისთვის, მშობლები (რომელთაც ჰყავთ ან 
არ ჰყავთ შშმ ან სსსმ შვილები) უფრო მეტად მიმღებლები იქნებიან საგანმანათლებლო 
სივრცეებში შშმ და სსსმ მოსწავლეების ჩართულობის მიმართ. 

 

 

 

ინკლუზიური განათლების მხარდაჭერის პროცესში მშობლებისა და საზოგადოების 
ჩართვისთვის გამოყენებული სტრატეგიები და შესაძლებლობები უნდა განისაზღვროს 
ლოკალურად და გათვალისწინებულ იქნას კონტექსტი - უკვე არსებული პროგრამები და 
რესურსები.  

სხვადასხვა ქვეყნის ყველაზე წარმატებული პირველი ნაბიჯებისა და გამოცდილებების 
შესახებ ინფორმაცია დაგეხმარებათ შექმნათ შესაბამისი საფუძველი ეფექტიანი 
პარტნიორობისთვის ოჯახებს, საზოგადოებებსა და ორგანიზაციებს შორის. ქვემოთ 
მოცემულია სწორედ აღნიშნული გამოცდილებებიდან მოყვანილი რამდენიმე მაგალითი, 
რაზეც მნიშვნელოვანია ყურადღების გამახვილება: 

 ოჯახის წევრების როლი: როდესაც ინკლუზიური განათლების დაგეგმარების ან 
განხორციელების კუთხით გარკვეული სირთულეებია, არ არსებობს ინდივიდუალური 
სასწავლო გეგმა ან დამატებითი სერვისები, ასეთ დროს მშობლების ან მზრუნველების 
პირდაპირი ჩართულობა ხდება აუცილებელი. დაბალი სოციო-ეკონომიკური 
სტატუსის მქონე ოჯახის შემთხვევაში, ხშირად იმ რესურსების, სერვისებისა და 
საკითხების შესახებ, რაც ხელს შეუწყობს შშმ ან სსსმ მოსწავლის წარმატებულობას 
სკოლაში,  ინფორმირებულობა ნაკლებია. ხშირად მაღალმთიან სოფლებში ან 
გარეუბნებში მცხოვრები ოჯახების შემთხვევაში, ბავშვებზე მზრუნველობას ბებიები 
ან ბაბუები ითავსებენ ხოლმე, გამომდინარე იქიდან, რომ მშობლები ან სხვა ქალაქში 
ან მოშორებით მუშაობენ. ასეთ დროს, უმეტესწილად ისინი უკეთესად იცავენ 
საკუთარი შვილიშვილების უფლებებს, ვიდრე მშობლები. შესაბამისად, სწორედ 
მათთან მუდმივი კომუნიკაცია და თანამშრომლობა უკეთ შეუწყობს ხელს მოსწავლის 
ეფექტიან ფუნქციონირებას სკოლაში. 

 კურიკულუმის ადაპტაციისა და სწავლების მეთოდების შესახებ კონსულტირება: შშმ 
ან სსსმ მოსწავლეების ოჯახები ხშირად ძალიან სასარგებლო რჩევებს იძლევიან 
კურიკულუმის ადაპტაციებსა და სწავლის მეთოდებთან დაკავშირებით გამომდინარე 

მშობლებისა და თემის ჩართვა: როგორ დავიწყოთ? 

იქიდან, რომ მათ ყველაზე უკეთ იციან, რა წარმოადგენს საკუთარი შვილების 
გამოწვევებს, სირთულეებსა და ძლიერ მხარეებს. ეს პრაქტიკა განსაკუთრებით 
გავრცელებულია ადრეულ განათლებაში, სადაც მშობლების ჩართულობა არის 
ბევრად უფრო მაღალი. მშობლებისთვის აღნიშნულ საკითხებზე აზრის გამოთქმის 
შესაძლებლობის მიცემით და მათი პრიორიტეტების გათვალისწინებით, უფრო დიდი 
ალბათობა არსებობს იმისა, რომ სკოლაში ნასწავლი უნარები გამოყენებული იქნება 
სახლშიც. როდესაც აქტივობები სპეციფიკურად დაგეგმილია კონკრეტული 
მოსწავლისთვის მშობლების აზრისა და პრიორიტეტების გათვალისწინებით, უფრო 
მეტად მორგებული იქნება ოჯახის კულტურულ კონტექსტზე.  

 არასამთავრობო ორგანიზაციებთან მუშაობა ინკლუზიური განათლების მოთხოვნების 
გაძლიერებისთვის: საზოგადოებრივ ორგანიზაციებს შეუძლიათ ითამაშონ საკვანძო 
როლი ინკლუზიური განათლების განვითარების პროცესში. ოჯახებს ხშირად 
სჭირდებათ ტრენინგები და მხარდაჭერა, რათა აქტიური როლი ითამაშონ საკუთარი 
შვილების განათლების უფლების ხელშეწყობაში. სამოქალაქო საზოგადოებებს 
მნიშვნელოვანი კონტრიბუციის გაწევა შეუძლიათ ამ მიზნის მიღწევაში, ცნობიერების 
ამაღლებასა და ადვოკატირების წახალისებაში. ტრენინგებისა და სემინარების 
ორგანიზებით მათ შეუძლიათ: 

o სამართლებრივი უფლებების შესახებ ინფორმაციის მიწოდება - ის თუ რა 
ვალდებულებები აქვს სახელმწიფოს საერთაშორისო კანონმდებლობისა და 
ასევე, ადგილობრივი რეგულაციების ფარგლებში. 

o ინფორმაციის მიწოდება არსებული სერვისებისა და მათი ხელმისაწვდომობის 
საკითხების შესახებ. 

o ინფორმაციის მიწოდება იმის შესახებ თუ სად და როგორ ხდება 
გადაწყვეტილებების მიღება განათლებასთან მიმართებით და როგორ შეიძლება 
პროცესში ადვოკატირება. 

o უფლებების დარღვევის შემთხვევაში შესაბამისი რეაგირებების ვარიანტების 
შესახებ ინფორმაციის მიწოდება და სხვა.  

 ინტერნეტ სივრცის გამოყენება: ოჯახისა და საზოგადოების ჩართულობის სივრცეები 
იცვლება. მშობლებისთვის ინკლუზიურ განათლებაზე ინფორმაციის მიღების 
შესაძლებლობა ინტერნეტ სივრცეც ხდება. გამომდინარე იქიდან, რომ სისტემა უფრო 
და უფრო ორიენტირებულია ოჯახსა და სკოლას შორის თანამშრომლობაზე, სკოლებს 
შეუძლიათ: 

o სკოლის საიტი ან ბლოგი აქტივობებისა და სიახლეების შესახებ გამოიყენონ 
ყოველდღიური ინფორმაციის გაზიარებისთვის. მნიშვნელოვანია, რომ 
აღნიშნული საიტები და ბლოგები შექმნილი იყოს სტანდარტების დაცვით. 

o ფორუმების ან სადისკუსიო ჯგუფების შექმნა მშობლებისთვის, სადაც ისინი 
გაცვლიან იდეებს ერთმანეთში.  

o საინფორმაციო ბიულეტენების გავრცელება.  
 ინკლუზიის მხარდაჭერა სკოლის მიღმა: მიუხედავად იმისა, რომ ხშირად სსსმ და შშმ 

მოსწავლეების წარმატებული ინკლუზიისა, სკოლის მიერ განხორციელებული 

ადაპტაციებისა და ძალისხმევებისა, მასწავლებლებისა და მოსწავლეების ეფექტიანი 
სამუშაო პროცესისა, მოსწავლეები მაინც არ არიან ჩართულნი კლასგარეშე ან სკოლის 
გარეთ აქტივობებში, არ არიან დაპატიჟებულნი თანაკლასელების დაბადების 
დღეებზე და სხვა. დიდ ბრიტანეთში ორგანიზაცია „მშობლები ინკლუზიისთვის“ 
მუშაობენ სკოლის გარეთ ინკლუზიის მხარდაჭერაზე, რომლის ფარგლებშიც მათ 
შექმნეს არაერთი რესურსი და ინოვაციური მიდგომა. დაინტერესების შემთხვევაში, 
შეგიძლიათ გაეცნოთ მათ ვებ-საიტს: http://www.parentsforinclusion.org/.  
ურუგვაიში, ინკლუზიური პრაქტიკის მქონე სკოლებთან მუშაობისას აღმოჩნდა, რომ 
მიუხედავად სსსმ და შშმ მოსწავლეების ჩართულობისა საკლასო აქტივობებში, ისინი 
თავისი ტიპური განვითარების თანაკლასელების დაბადების დღეებზე და კლასგარეშე 
აქტივობებზე არ იყვნენ ხოლმე დაპატიჟებულნი. ყველა მშობლისთვის მოეწყო 
სემინარები, რომლის მიზანს წარმოადგენდა ინფორმაციის მიწოდება და 
ამავდროულად სტიგმისა და წინასწარგანწყობების აღმოფხვრის ხელშეწყობა. 
დღესდღეობით მსგავსი „დაპატიჟებები“ წარმოადგენს ერთგვარ ინდიკატორს თუ 
რამდენად ხდება ინკლუზიის მხარდაჭერა ოჯახებისა და საზოგადოების მხრიდან და 
ინკლუზიის პროცესის ხელშეწყობის მიზნით, რამდენად აქტიურად მუშაობს და 
რეაგირებს სკოლა ოჯახებთან აღნიშნული გამოწვევებისა და პრობლემების 
საპასუხოდ. 

 

 

ჯანდაცვის მსოფლიო ორგანიზაციის მიხედვით „დამხმარე მოწყობილობები და 
ტექნოლოგიები წარმოადგენენ იმ საშუალებებს, რომელთა უპირველესი მიზანია 
შეინარჩუნონ ან გააუმჯობესონ ინდივიდის ფუნქციონირება და დამოუკიდებლობა, რათა 
ხელი შეეწყოს მათ თანამონაწილეობასა და ზოგადი კეთილდღეობის გაძლიერებას“. 

დამხმარე ტექნოლოგიები წარმოადგენს ე.წ. ქოლგა ტერმინს, რომელიც აერთიანებს დამხმარე 
პროდუქტებს და მათთან დაკავშირებულ სისტემებსა და სერვისებს. აღნიშნული 
პროდუქტები ინდივიდს ეხმარება შეინარჩუნოს და გაიუმჯობესოს შემეცნებასთან, 
კომუნიკაციასთან, სმენასთან, მობილობასთან, თვითმოვლასთან და მხედველობასთან 
დაკავშირებული ფუნქციონირება, რაც თავის მხრივ ჯანმრთელობის, კეთილდღეობის, 
ინკლუზიურობისა და თანამონაწილეობის ხელშემწყობია.  

დამხმარე ტექნოლოგიებზე ხელმისაწვდომობის გაზრდა უდიდეს როლს თამაშობს მდგრადი 
განვითარების მიზნების მიღწევასა და იმის უზრუნველყოფაში, რომ არავინ დარჩეს მიღმა. 
ამის მიღწევა შესაძლებელია დამხმარე ტექნოლოგიების მომხმარებელთა ინკლუზიითა და 
თანამონაწილეობით როგორც ოჯახში, ასევე, თემსა თუ საზოგადოების ყველა სფეროში, მათ 
შორის, პოლიტიკურ, ეკონომიკურ თუ სოციალურ სფეროებში.  

დამხმარე ტექნოლოგია შესაძლოა იყოს ძალიან მარტივი ან კომპლექსური, იაფი ან ძვირი. 
მართალია, არსებობს უამრავი დამხმარე მოწყობილობა,  თუმცა ის აუცილებელია იყოს 

დამხმარე ტექნოლოგიები და ციფრული ინკლუზია 

http://www.parentsforinclusion.org/
http://www.parentsforinclusion.org/

მიზანზე მორგებული და ინდივიდუალიზებული. მათი გამოყენება შესაძლებელია სხვადასხვა 
მიზნით - თანამონაწილეობის შესაძლებლობის უზრუნველყოფა/გაფართოებისთვის, 
მხარდაჭერისთვის, დაცვისა თუ გარკვეული აქტივობების შეზღუდვის პრევენციისთვის. 
განათლების სფეროში ყველაზე გავრცელებული დამხმარე მოწყობილობები და 
ტექნოლოგიებია: ადაპტირებული კალამი/ფანქარი,  ბრაილის სისტემა, ეკრანის 
წამკითხველი, ხმის ჩამწერი, ყურსასმენები, ხელოვნური ხელი, დამხმარე სავარძელი, 
სათვალე, გამადიდებელი, პროგრამული უზრუნველყოფა, საკომუნიკაციო დაფები/ბარათები, 
ადაპტირებული სათამაშოები და თამაშები, სურათების განრიგი და კალენდარი და სხვა 
(UNICEF & WHO, 2015).  

ჯანდაცვის მსოფლიო ორგანიზაციის შეფასებით, დაბალი და საშუალო შემოსავლის მქონე 
ქვეყნებში საჭიროების მქონე ინდივიდებიდან მხოლოდ 5-იდან 15%-მდე აქვთ წვდომა 
აღნიშნულ ტექნოლოგიებთან. 

დამხმარე ტექნოლოგიებს აქვთ პირდაპირი და არაპირდაპირი სარგებელი. მათ შეუძლიათ 
თანამონაწილეობის მხარდაჭერის პროცესში დახმარება, დასწრებისა და ჩართულობის 
გაზრდა და თვითშეფასების განვითარება. ასევე, მათ შეუძლიათ შეზღუდული 
შესაძლებლობებისა და სწავლის სირთულეების შესახებ საზოგადოებაში არსებული 
აღქმებისა და შეხედულებების პოზიტიური მიმართულებით ცვლილება. აღსანიშნავია, რომ 
განათლების თვალსაზრისით დამხმარე ტექნოლოგიების გამოყენების ეფექტიანობა და 
სარგებელი იზრდება, როდესაც მათი გამოყენება ბავშვის ცხოვრებაში იწყება ადრეული 
ასაკიდან. სკოლაში შესვლისას ახალ რუტინასთან ადაპტაცია და მათი საგანმანათლებლო 
ტრანზიცია ბევრად უფრო მარტივი ხდება, როდესაც მათ უკვე იციან კონკრეტული 
მოწყობილობის გამოყენება და ტექნოლოგიის მხრიდან უკვე გრძნობენ მხარდაჭერას.  

სამსახურისთვის, ინფორმაციის მიღებისთვის, მეგობრებთან თუ ოჯახის წევრებთან 
კომუნიკაციისთვის, პროდუქტიულობის გაზრდისთვის, თვითრეალიზებისთვის, 
თვითგაძლიერებისთვის, ბაზისური სერვისების მიღებისა თუ სხვა მიზნისთვის ონლაინ 
დაკავშირება ყოველდღიური ფუნქციონირების არსებითი ინსტრუმენტი გახდა. კავშირში 
ყოფნა წარმოადგენს პირადი თუ სოციალური კეთილდღეობის, ციფრული თვითმყოფადობის 
გაძლიერების უზრუნველყოფის საშუალებას. ონლაინ ყოფნა ისეთი ბაზისური სერვისების 
უფლების უზრუნველყოფისა და ხელმისაწვდომობის შესაძლებლობას იძლევა, როგორიცაა 
ჯანდაცვა, ეკონომიკური თუ პირადი განვითარების საშუალებები, განათლება და სხვა. ის, 
ასევე, მოქმედებს როგორც ერთგვარი კატალიზატორი ინდივიდებისთვის, რათა გამოიყენონ 
საკუთარი თავისუფალი აზრის გამოხატვის უფლება, რაც, თავის მხრივ, ხელს უწყობს მთელი 
რიგი სხვა უფლებების რეალიზებას.  

ციფრული ინკლუზია განიმარტება როგორც „ციფრული ტექნოლოგიების, სერვისებისა და 
მასთან დაკავშირებული შესაძლებლობების სამართლიანი, მნიშვნელობის მქონე და 
უსაფრთხო წვდომა ყველასთვის და ყველგან“.  ციფრული ინკლუზია აღიარებულია 
ადამიანის უფლებებზე დაფუძნებული პოლიტიკის მიერ, რომელიც ციფრულ 
ტექნოლოგიებთან წვდომისას და მათი გამოყენებისას ითვალისწინებს რიგ ბარიერებს. 

ადამიანის უფლებების წინ წამოწევა, დაცვა და პატივისცემა ისევე უნდა ხდებოდეს ონლაინ, 
როგორც მის მიღმა, ხოლო ინდივიდების სპეციფიკური საჭიროებები ციფრულ სამყაროში 
აუცილებლად უნდა იქნას გათვალისწინებული, რათა არავინ დარჩეს მის მიღმა.  ციფრულის 
ინკლუზიის მიზანს უნდა წარმოადგენდეს არსებული სტრუქტურულ სოციალური 
უთანასწორობების დაშლა და საყოველთაო კეთილდღეობის გაძლიერება. ჩვენ უნდა 
მივისწრაფოდეთ სამართლიანი და თანასწორი ინკლუზიისკენ, რათა ყველას, ვინც ონლაინაა, 
ჰქონდეს იგივე შესაძლებლობები. ყველასთვის, ვისაც სურს, რომ იყოს დაკავშირებული, უნდა 
ჰქონდეს ხელმისაწვდომობისა და ჩართულობის შესაძლებლობა ინტერნეტზე, ციფრულს 
მოწყობილობებზე, სერვისებზე, პლატფორმებზე, რელევანტურ შინაარსებზე, განათლებასა 
და ინსტრუმენტებზე. აუცილებელია სხვადასხვა ჯგუფების ჩართულობა ციფრული 
სერვისების, პლატფორმებისა და პოლიტიკის შექმნის, განვითარების, ტესტირებისა და 
შეფასების პროცესში. 

ცოტა რამ არის ცნობილი შეზღუდული შესაძლებლობის მქონე პირებისა თუ სსსმ 
მოსწავლეებისთვის ციფრულ ტექნოლოგიებზე წვდომის შესახებ. მონაცემები ძალიან მწირია 
ზოგადად ბავშვების მიერ ციფრული ტექნოლოგიების გამოყენების შესახებ და შესაბამისად 
უფრო ნაკლებია ცნობილი შშმ და სსსმ მოსწავლეების შესახებ. როგორც ზემოთ აღვნიშნეთ, 
მაშინ როდესაც ინტერნეტის მომხმარებელთა თითქმის ორი მესამედი განვითარებადი 
სამყაროდან არიან, სამხრეთის ქვეყნებში საჭიროების მქონე ბავშვებისა და მოზარდების 
მხოლოდ 5-იდან 15%-მდე აქვთ წვდომა დამხმარე ტექნოლოგიებთან (Alper & Goggin, 2017). 
მიუხედავად საერთო შეთანხმებისა ციფრული ტექნოლოგიების პოტენციალის შესახებ შშმ და 
სსსმ ბავშვების შემთხვევაში ჩართულობის გაზრდის თვალსაზრისით, ისინი უკანასკნელნი 
არიან, ვინც იღებენ სარგებელს არსებული პოლიტიკისა და პრაქტიკის გამოწვევებიდან 
გამომდინარე.  

„ხელმისაწვდომი ყველასთვის“ ნიშნავს, რომ ციფრულ ტექნოლოგიებსა და სერვისებზე 
ყველასთვის გარანტირებული უნდა იყოს ხელმისაწვდომობა. აღსანიშნავია, რომ თანაბარ 
ხელმისაწვდომობაში არ იგულისხმება მხოლოდ ფიზიკური და ეკონომიკური 
ხელმისაწვდომობა. შეზღუდული შესაძლებლობის მქონე პირთა უფლებების შესახებ 
კონვენციის მეცხრე მუხლში აღნიშნულია: „აუცილებელია შესაბამისი ზომების მიღება, რათა 
უზრუნველყოფილ იქნას სხვებთან თანაბარ პირობებში შშმ პირთა ხელმისაწვდომობა, 
ინფორმაციასა და კომუნიკაციებზე, მათ შორის საინფორმაციო და საკომუნიკაციო 
ტექნოლოგიებსა და სისტემებზე“. აღნიშნული ზომები მოიცავს ელექტრონულ სერვისებთან 
დაკავშირებული ბარიერების შემცირებასა და შშმ პირებისთვის ახალ ინფორმაციებზე, 
საკომუნიკაციო ტექნოლოგიებსა და სისტემებზე, მათ შორის, ინტერნეტზე, 
ხელმისაწვდომობის ხელშეწყობას. მნიშვნელოვანია, რომ მეტი ეფექტიანობისთვის 
ხელმისაწვდომობის უზრუნველყოფა მოხდეს ადრეულ ასაკში. გამომდინარე იქიდან, რომ 
დღესდღეობით ტექნოლოგიები გახდა კომუნიკაციის, ინფორმაციის, ტრანზაქციების, 
განათლებისა და გართობის პირველადი მედიუმი მთელ სამყაროში, მისი ხელმისაწვდომობა 
არის კრიტიკულად მნიშვნელოვანი.  

2020 წელს ჩატარებული კვლევა (UNHRC, GSMA M4H) ეხებოდა ციფრულ სერვისებზე 
ხელმისაწვდომობის ნაკლებობასთან დაკავშირებულ საკითხს. კვლევის მთავარ ფოკუსს 
წარმოადგენდა შშმ პირების მიერ მობილური ტექნოლოგიების წვდომასა და გამოყენებასთან 
დაკავშირებული ბარიერების გაგება, ანალიზი და რეაგირება სამომავლოდ სოციალური და 
ეკონომიკური ინკლუზიის შესაძლებლობების მაქსიმალიზების მიზნით. შედეგების მიხედვით 
სმენისა და მხედველობის სირთულის მქონე პირების მთავარ გამოწვევას წარმოადგენდა 
კომუნიკაციასთან და სოციალურ გარიყვასთან დაკავშირებული სირთულეები, სხვებზე 
ზედმეტად დამოკიდებულება და არსებულ სერვისებზე ინფორმაციის ნაკლებობა. 2020 წელს 
ჩატარებული კვლევის (UNHCR; RIADIS) მიხედვით ხელმისაწვდომობის მთავარ ბარიერს 
წარმოადგენდა ფინანსური ხელმისაწვდომობა, ციფრული უნარების ნაკლებობა და 
ინფრომაციის ხელმისაწვდომ ფორმატში არ არსებობა ან სიმწირე. 

ჩარევამდე მნიშვნელოვანია კონკრეტულ კონტექსტში არსებული ბარიერების 
იდენტიფიცირება და მხოლოდ ამის შემდგომ შესაბამისი რეაგირების დაგეგმვა. გთავაზობთ 
ინტერვენციისთვის რამდენიმე მიზნის მაგალითს: 

1. ხელმისაწვდომობის, მათ შორის ფინანსური ხელმისაწვდომობის ხელშეწყობა: შშმ და 
სსსმ პირების შემთხვევაში ხშირია ფინანსურ პრობლემებთან დაკავშირებული 
გამოწვევები. ეს შესაძლოა ეხებოდეს როგორ თავად აპარატურის შეძენის, ასევე, 
პროგრამულ უზრუნველყოფასთან დაკავშირებულ გამოწვევებს. ადგილობრივ 
არასამთავრობო თუ სამთავრობო ორგანიზაციებთან არსებული პრობლემების 
შესახებ კომუნიკაციამ შესაძლოა ხელი შეუწყოს მის მოგვარებას.  

2. ინფორმაციის ხელმისაწვდომობა და ჩართულობის მექანიზმები: იმისათვის, რომ 
ინფორმაცია გაზიარდეს, უნდა შემუშავდეს შესაბამისი შინაარსი, შემდეგ კი იმ 
მოდალობისა და სენსორული არხის გამოყენებით მიეწოდოს, რომელსაც იყენებს 
ადამიანი.  მაგალითისთვის, ეტლით მოსარგებლისთვის ბარიერს წარმოადგენს ყველა 
ისეთი შენობა, რომელშიც არ არის ლიფტი. ბარიერია, მაგალითად, როდესაც ვებ-
გვერდი არ გვთავაზობს სურათზე თანდართულ წერილობით ტექსტს. ადამიანები, 
რომლებიც იყენებენ ეკრანის წამკითხველებს (მაგ.: ვისაც აქვთ მხედველობის 
სირთულე) ვერ გაიგებენ თუ რა არის მოცემული სურათზე. აღნიშნულიდან 
გამომდინარე, იგი ვერ შეძლებს საიტის სრულყოფილად გამოყენებას.  

3. ციფრული უნარების განვითარება: ბევრი შშმ ან სსსმ ადამიანი, მათი ოჯახები და 
სერვისის მიმწოდებლები არ ფლობენ ინფორმაციას შესაბამისი ონლაინ რესურსების 
არსებობისა და ხელმისაწვდომობის შესახებ (განსაკუთრებით დაბალი ან საშუალო 
შემოსავლის მქონე ქვეყნებში). იმ ინფორმაციითა და შესაძლებლობით 
უზრუნველყოფა, რომ მათ შეუძლიათ კონკრეტული ხელმისაწვდომი რესურსის 
ეფექტიანად გამოყენება, წარმოადგენს უდიდეს შენატანს ონლაინ ჩართულობის, 
ციფრული ინკლუზიის ხელშეწყობის პროცესში.  

